Luke 2nd  draft

 إنجيــل لــوقــا

الإصحـاح الأول

التقديم: 

1 حِيتْ بْدَاوْ نَاسْ كْثَارْ كَيْكَتْبُو لْقَصَّة دْيَالْ لُمُورْ اللِّي جْرَاتْ بِينَاتْنَا 2 كِيفْمَا وَصْلُوهَا لِنَا اللِّي كَانُو حَاضْرِينْ مَنْ اللَّوَّلْ وْشَافُو بْعَيْنِيهُمْ، وْخَدْمُو لْكَلْمَة. 3  وْمَلِّي تَبَّعْتْ كُلْشِي مَنْ الَّلوَّلْ كَلْمَة بْكَلْمَة، شَفْتْ بَلِّي خَصْنِي حْتَى أَنَا نْكْتَبْ لِكْ أَسِيدِي لْحَاكَمْ ثَاوْفِيلُسْ هَادْ لُمُورْ عْلَى حْسَبْ التَّرْتِيبْ ديْاَلْهَا الصْحِيحْ 4 باَشْ بَلِّي تْعْرَفْ لْكْلامْ اللِّي تْعَلَّمْتِيهْ رَاهْ صْحِيحْ.

خْبَارْ وْلادَة يُوحَنَّا: 

5 كَانْ فِي يَّامْ هِيرُودُسْ مَلِكْ بْلاَدْ لْيَهُودِيَّة رَجَلْ الدِّينْ مِنْ جْمَاعَاتْ أَبِيَّا اسْمِيّتُه زَكَرِيَّا، وْمْرَاتُه كَانْتْ مَنْ عَائِلْةْ هَرُونْ سْمِيتْهَا أَلِيصَابَاتْ 6 وْكَانُو بْجُوجْهُمْ مْتَّاقِيينْ الله وْكَيْتَبْعُو كْلامُه كُلُّه بْلاَ لُومْ. 7 وْمَا كَانْ عَنْدْهُمْ حْتَّى وَلْدْ، حِيتْ أَلِيصَابَاتْ كَانَتْ عَاكٌرَة، وْكَانُو كْبَارْ فِي لْعْمَرْ. 8 وْمَلِّي كَانْ زَكَرِيَّا كَيْتْنَاوَبْ مْعَ جْمَاعْتُه مَنْ رْجَالْ الدِّينْ فِي خَدْمَتْهُمْ كٌدَّامْ الله. 9 ضَرْبُو لْعُودْ كِيفْ عَادَةْ رْجَالْ الدِّينْ، وْجَا فِيهْ هُوَ بَاشْ يْدْخُلْ لْبِيتْ الله يْبَخْرُه. 10 وْكَانُو النَّاسْ مَجْمُوعِينْ كَيْصَلِّيوْ عْلَى بَرَّا فِي وَقْتْ لْبْخُورْ. 11 وْهُوَ يْبَانْ لِهْ مَلاكْ مَنْ الرَّبْ وَاقَفْ عْلَى اللِّيمَنْ دْيَالْ مَذْبَحْ لْبْخُورْ. 12 وْمَلِّي شَافُو زَكَرِيَّا تَّخْلَعْ وْخَافْ 13 وْكٌالْ لِهْ لْمَلاَكْ:  »مَا تْخَافَشْ يَا زَكَرِيَّا حِيتْ الله سْمَعْ الطَّلْبَةَ دْيَالَكْ وْغَادِي تْوْلَدْ لِكْ أَلِيصَابَاتْ مْرَاتْكْ وَلْدْ وْتْسَمِّيهْ يُوحَنَّا. 14 وْغَادِي تْفْرَحْ بِهْ بْزَّافْ  وْيْفَرْحُو بْالزْيَادَة دْيَالُه بْزَّافْ دْ النَّاسْ. 15 حِيتْ غَادِي يْكُونْ عْظِيمْ عَنْدْ الرَّبْ، وْعَمْرُه مَا يْشْرُبْ شْرَابْ وْلاَ حَتَّى شِي حَاجَة كَتْسَكَّرْ وْيْكُونْ مْعَمَّرْ مَنْ رُوحْ الله، وْهُوَ فِي كَرْشْ امُّه 16 وْيْرُدْ بْزَّافْ مَنْ وْلاَدْ اسْرَائِيلْ لَلرَّبْ إِلَهْهُمْ، 17 وْيْمْشِي كٌدَّامْ الله بْرُوحْ نَبِي الله إِلِيَّا وْقُوْتُه بَاشْ يْصَالَحْ لْوَالْدِينْ مْعَ وْلادْهُمْ. وْيْرُدْ لْعَاصْيِّينْ لْحَكْمَةْ الصَّالْحِينْ وْيْوَّجَدْ لْلرَّبْ شَعْبْ مُوجُودْ يْعَبْدُه«. 18 وْكٌالْ زَكَرِيَّا لَلْمَلاكْ: » كِيفَاشْ غَادِي يْكُونْ هَادْ الشِّي وَانَا وْمْرَاتِي كْبَارْ فِي لْعْمَرْ؟«   
19 وْجَاوْبُه لْمَلاَكْ وْكٌالْ: »" أَنَا جَبْرِيلْ" لْوَاقَفْ كٌدَّامْ الله رَاهْ هُوَ اللِّي صَيْفَطْنِي نْتْكَلَّمْ مْعَاكْ وْنْجِيبْ لِكْ هَادْ لْخْبَارْ اللِّي كَتْفَرَّحْ. 20 وَلَكِنْ غَادِي تْوَلِّي زَنْزُونْ مَا تْقْدَرْشْ تْهْضَرْ، حَتَّى يْوْصَلْ النْهَارْ اللِّي غَادِي يْوْقَعْ فِيه دَاكْ الشِّي حِيتْ مَا تَقْتِيشْ بْكْلاَمِي، وْهَادْ لْكْلاَمْ اللِّي كٌلْتْ لِكْ دَابَ غَادِي يْكوُنْ فِي وَقْتُه«. 21 وْكَانُو النَّاسْ كَيْتْسَنَّاوْ زَكَرِيَّا، وْتْعَجْبُو حِيتْ تْعَطَّل عْلِيهُمْ في بِيتْ الله 22 وْمَلِّي خْرَجْ مَا قْدَرْشْ يْتْكَلَّمْ مْعَاهُمْ، وْفَهْمُو بَلِّي شَافْ شِي رُؤْيَة لْدَاخَلْ فِي بِيتْ الله، وْكَانْ كَيْنَعَّتْ بِيدِّيهْ وْبْقَى زَنْزُونْ 23 وْمَلِّي كَمْلَتْ يَّامَاتْ لْخَدْمَة دْيَالُه رْجَعْ لْدَارُه. 24 وْمَنْ بَعْدْ وَاحْدْ لْمُدَّة حَمْلَتْ مْرَاتُه أَلِيصَابَاتْ، وْخَبَّاتْ لْخْبَارْ خَمْسْ شْهُورْ وْكَانَتْ كَتْكٌولْ: 25 » هَادْ الشِّي اللِّي عْطَانِي الله فِي يَّامِي، شَافْ فِيَّ وْحَيَّدْ كْلاَمْ النَّاسْ عْلِيَّ«.

لخْبَارْاللِّي كَتْفَرَّحْ بْوْلادَة يَسُوعْ :

26 وْمَلِّي دَخْلَتْ أَلِيصَابَاتْ فِي الشْهَرْ السَّاتْ، صَيْفَطْ الله لْمَلاَكْ جِبْرِيلْ لْوَاحْدْ لْبْلادْ فِي لْجَلِيلْ مْدِينَة سْمِيتْهَا النَّاصِرَة. 27 لْعَنْدْ وَاحْدْ لْعَذْرَا سْمِيتْهَا مَرْيَمْ، وْكَانَتْ مَخْطُوبَة لْوَاحْدْ الرَّجَلْ مِنْ عَائِلَةْ دَاوُدْ سْمِيتُه يُوسَفْ. 28 وْدْخَلْ لْمَلاَكْ لْعَنْدَهَا وْكٌالْ لِهَا: » السَّلامْ عْلِيكْ ! يَا اللِّي نْعَمْ عْلِيهَا الله، الرَّبْ مْعَاكْ «. 29 وْتْخَلْعَتْ مَرْيَمْ مَنْ كْلاَمْ لْمَلاَكْ لِهَا، وْكٌالَتْ فِي خَاطَرْهَا:» آشْ هَادْ الشِّي كَنْسْمَعْ ؟ « 30 وْكٌالْ لِهَا لْمَلاَكْ:» مَا تْخَافِيشْ يَا مَرْيَمْ رَاكِ مَرْضِيَّة عَنَدْ الله. 31 وْهَا انْتِيَا غَادْيَة تْحَمْلِي وْتْوَلْدِي وَلْدْ وْتْسَمِّيهْ يَسُوعْ. 32 وْغَادِي يْكُونْ عْظِيمْ وْيتْسَمَّى وَلْدْ الله لْعَالِي، وْيْعْطِيهْ الله لْعَرْشْ دْيَالْ دَاوُدْ بَّاهْ. 33 وْيْمْلَكْ عْلَى دَارْ يَعْقُوبْ عْلَى الدْوَامْ وْلْمُلْكْ دْيَالُه يْبْقَى دِيـمَا«. 34 وْهْيَ تْسَوَّلْ مَرْيَمْ لْمَلاكْ:» كِيفَاشْ غَادِي يْوْقَعْ هَادْ الشِّي وَانَا عَزْبَة وْمَا عَمَّرْ شِي رَجَلْ مَا مَسْنِي ؟«  35 وْجَاوَبْهَا لْمَلاكْ وْكٌالْ لِهَا: » رُوحْ الله يْنْزَلْ عْلِيكْ وْقُوَّةْ الله تْغَطِّيكْ، عْلَى دَاكْ الشِّي لْقُدُّوسْ اللِّي يْتْوْلَدْ مَنَّكْ يْتْسَمَّى وَلْدْ الله لْعَالِي، 36 وَهَا أَلِيصَابَاتْ اللِّي مَنْ عَائِلْتَكْ حَامْلَة بْوَلْدْ في لْكْبُرْ دْيَالْهَا، وْفِي شَهْرْهَا السَّاتْ وْهِيَ اللِّي كَانُو كَيْكٌولُو عْلِيهَا النَّاسْ عَاكٌرَة  37 حِيتْ مَا كَايْنَة حَتَّى شِي حَاجَة اللِّي كَتْصْعَابْ عْلَى الله« 38 وْجَاوْبَتُه مَرْيَمْ:» أَنَا خَدَّامَةْ الرَّبْ، وَاللِّي كٌلْتِ لِيَّ هُو اللِّي يْكُونْ «. وْمْشَى مَنْ عَنْدْهَا لْمَلاَكْ.

مَرْيَمْ عَنْدْ أَلِيصَابَاتْ: 

39 وْفِي دِيكْ لِيَّامَاتْ مْشَاتْ مَرْيَمْ بْالزَّرْبَة لْمْدِينَةْ يَهُوذَا فِي جْبَالْ لْيَهُودِيَّة. 40 وْدَخْلَتْ لْدَارْ زَكَرِيَّا وْسَلْمَاتْ عْلَى أَلِيصَابَاتْ. 41 وْمَلِّي سَمْعَتْ أَلِيصَابَاتْ سْلاَمْ مَرْيَمْ، تْحَرَّكْ بْنَادَمْ في كَرْشْهَا وْتْعَمْرَتْ بْرُوحْ الله. 42 وْبْالْفَرْحَة غَوْتَتْ وْكٌالَتْ لِهَا:» مْبَارْكَة انْتِيَ بِينْ لْعْيَالاَتْ وْمْبَارَكْ بْنَادَمْ اللِّي فِي كَرْشَكْ. 43 آشْ نْكُونْ أَنَا حْتَى تْجِي لْعَنْدِي مُّتْ سِيدِي  ؟ 44 مَا جِيتْ فِينْ نْسْمَعْ سْلامَكْ حْتَى تْحَرَّكْ بْنَادَمْ بْالْفَرْحَة في كَرْشِي. 45 سَعْدَاتَكْ حِيتْ أَمَنْتِ بَلّي دَاكْ الشِّي اللِّي جَاكْ مَنْ عَنْدْ الله غَادِي يْكْمَلْ «.

غُنَّايَةْ مَرْيَمْ : 
46 وْكٌالْتْ مَرْيَمْ: 47 » نَفْسِي تْعَظَّمْ سِيدِي رَبِّي. وْتْفْرَحْ رُوحِي بْزَّافْ بْالله اللِّي نَجَّانِي؛ 48 حِيتْ شَافْ فِيَّ أَنَا خَدَّامْتُه لْمَحْكٌورَة. وْدَابَ هَا لجْيَالْ كُلْهَا غَادِي يْكٌولُو لِيَّ سَعْدَاتْكْ. 49 عْلَىحَقَّاشْ الله لْقَادَرْ عْلَى كُلْ شِي دَارْ لِيَّ أُمُورْ عْظِيمَة.

 تَتْقَدَّسْ سْمِيتُه. 50 وْرَحْمْتُه مَنْ جِيلْ لْجِيلْ لْكٌاعْ اللِّي يْخَافُوهْ. 51 بَيَّنْ قُوَّةْ دْرَاعُه وشَتَّتْ لْمَتْكَبْرِينْ في قَلْبْهُمْ. 52 نَزَّلْ لْقْوِيِّينْ مَنْ عَرْشْهُمْ، وْهَزْ بَالدْرَاوَشْ. 53 شَبَّعْ الجِّيعَانِينْ مَنْ خِيرَاتُه، وْصَيْفَطْ اللِّي لَبَاسْ عْلِيهُمْ بْلا حَتَّى  حَاجَة.

54 وْشَافْ مَنْ حَالْ إسْرَائِيلْ عَبْدُه حِيتْ تْفَكَّرْ رْحَمْتُه. 55 كِيفْمَا وْعَدْ جْدُودْنَا، لْبْرَاهِيمْ وْسُلاَلَتْهُ عْلَى الدْوَامْ «. 56 وْبْقَاتْ مَرْيَمْ عَنْدْ أَلِيصَابَاتْ مُدَّةْ ثَلْثْ شْهُورْ، عَادْ رَجْعَتْ لْدَارْهَا.

وْلادَة يُوحَنَّا لْمَعْمَدَانْ: 

57 وْوْصَلْ لْوَقْتْ دْيَالْ أَلِيصَابَاتْ بَاشْ تْوْلَدْ، وَوَلْدَاتْ وَلْدْ. 58 وْسَمْعُو جِيرَانْهَا وْحْبَابْهَا بَلِّي رَبِّبي فَيَّضْ رْحَمْتُه عْلِيهَا، وْفَرْحُو مْعَاهَا. 59 وْالنْهَارْ اللِّي كَمَّلْ فِيهْ لْوَلْدْ ثْمْنِيَّامْ، جَاوْ بَاشْ يْخَتْنُوهْ وْبْغَاوْ يْسَمِّيوْه زَكَرِيَّا عْلَى سْمِيَّةْ بَّاهْ. 60 وَلَكِنْ امُّه كٌالْتْ لِهُمْ:» لاَّ  ! غَادِي نْسَمِّيوْهْ يُوحَنَّـا«. 61 وْكٌـالُو لِهَا:» حْتَى وَاحْدْ مَنْ قْبِيلْتَكْ مَا تْسَمَّى بْهَادْ السْمِيَّة «. 62 وْسَوْلُو بَّاهْ بْلِيشَارَة:  »آشْنُو بْغِيتِي لْوَلْدْ يْتْسَمَّى ؟ 63 وْهُوَ يْطْلَبْ لُوحَة وْكْتَبْ فِيهَا:» سْمِيتُه يُوحَنَّا « وْكُلْهُمْ تْعَجْبُو.

64 وْفِي دِيكْ السَّاعَة تَّفْتَحْ فُمُّه وْتَّطْلَقْ لْسَانُه وْتْكَلَّمْ وْحْمَدْ الله. 65 وْتْخَلْعُو الجِّيرَانْ كُلْهُمْ، وْبْدَاوْ النَّاسْ كَيْهَضْرُو بْهَادْ الشِّي كُلُّه اللِّي وْقَعْ في جْبَالْ لْيَهُودِيَّة، 66 وكَانْ كُلْ مَنْ كَيْسْمَعْ بْهَادْ لْخْبَارْ كَيْخَلِّيهَا في قَلْبُه وْكَيْكٌولْ: » آشْ غَادِي يْكُونْ هَادْ لْوَلْدْ، حِيتْ الرَّبْ كَانْ مْعَاهْ «.

زَكَرِيَّا كَيْتْنَبَّأْ:

67 وْتْعَمَّرْ زَكَرِيَّا بَّاتْ يُوحَنَّا مَنْ رُوحْ الله وْتْنَبَّأْ وْكٌالْ: 68 » يْتْبَارَكْ الرَّبْ إِلَهْ إِسْرَائِيلْ حِيتْ جَا يْزُورْ شَعْبُه وْيْفْدِيهْ. 69 عْطَانَا مُنَجِّي عْظِيمْ مَنْ عَائِلَةْ دَاوُدْ عَبْدُه. 70 كِيفْمَا وْعَدْنَا مَنْ قْدِيمْ الزْمَانْ بْلْسَانْ لْأَنْبِيَا دْيَاوْلُه لْمْقَدْسِين. 

71 بَاشْ نَنْجَاوْ مَنْ عَدْيَانَّا وْمَنْ يَدِّينْ كٌاعْ اللِّي كَيْكَرْهُونَا. 72 بَاشْ يْرْحَمْ جْدُودْنَا وْيْتْفَكٌدْ عَهْدُه لمْقَدَّسْ. 73 اللِّي هُوَ لْحْلُوفْ اللِّي حْلَفْ بِهْ لْبَّانَا بْرَاهِيمْ. 74 بَاشْ يْنَجِّينَا مَنْ عَدْيَانَّا وْبَاشْ نْعَبْدُوهْ بْلاَ خُوفْ. 75 وْنْوَقْفُو كٌدَّامُه بْالطَّاعَة وْلْقْدَاسَة كُلْ ايَّامْ حْيَاتْنَا.

76 وْانْتَ يَا وَلْدِي غَادِي تَتْسَمَّى نَبِي الله لْعَالِي عْلَىحَقَّاشْ غَادِي تْمْشِي كٌدَّامْ الرَّبْ بَاشْ تْوَّجَّدْ لِهْ الطْرِيقْ. 77 وْتْعَلَّمْ شَعْبُه بَلِّي النْجَا كَيْكُونْ مَلِّي كَيْتْغَفْرُو ذْنُوبْهُمْ بْسْبَبْ الرَّحْمَة دْ إِلَهْنَا، 78 وْبْسْبَبْهَا نِيتْ، غَادِي يْزُورْنَا لْفْجَرْ مَنْ لْعْلُو. 79 بَاشْ يْضَوِّي عْلَى اللِّي كٌاعْدِينْ فِي الظْلاَمْ وْفِي طْريقْ لْهَلاَكْ ويْهْدِي خْطْوَاتْنَا فِي طْرِيقْ السَّلامْ. 80 وْكَانْ لْوَلْدْ كَيْكْبَرْ وْكَيْتْقُوَّى فِي الرُّوحْ وْسْكَنْ فِي الصَّحْرَا حَتَّى ظْهَرْ لْشَعْبْ إِسْرَائِيلْ.

الإصحـاح الثـانـي

وْلادَةْ يَسُوع:

1 وْفِي دِيكْ لِيَّامْ  أْمَرْ اغُسْطُسْ مَلِكْ رُومَا ، بَاشْ يْقَيْدُو سُكَّانْ لْعَالْمْ.2 وْكَانَتْ هَدِي هِيَ أَوَّلْ تَقْيِّيدَة مَلِّي وَلَّى كِرِينْيُوسْ حَاكَمْ في بْلاَدْ سُورِيَا، 3 وْمْشَى كُلْ وَاحْدْ لَلْمْدِينَة دْيَالُه بَاشْ يْتْقَيَّدْ فِيهَا. 4 وْطْلَعْ يُوسَفْ مَنْ بْلاَدْ لْجَلِيلْ مَنْ مْدِينَةْ النَّاصِرَة لْبْلاَدْ لْيَهُودِيَّة لْبَيْتْ لَحْمْ مْدِينَة دَاوُدْ، حِيتْ هُوَ كَانْ مَنْ عَائِلَةْ دَاوُدْ وْقْبِيلْتُه 5 بَاشْ يْتْقَيَّدْ مْعَ مَرْيَمْ خَطِيبْتُه اللِّي كَانَتْ حَامْلَة. 6 وْمَلِّي كَانُو فِي مْدِينَةْ بَيْتْ لَحْمْ وَصْلاَتْ وَقْتْ لْوْلاَدَة دْيَالْتْهَا. 7 وْوَلْدَتْ وَلْدْهَا لْبْكَرْ وْكٌمْطَاتُه وْنَعْسَاتُه فِي بْلاَصَةْ لْعَلْفْ حِيثْ مَا كَانْشْ عَنْدْهُمْ بْلاَصَة فِي لْفَنْدَقْ.

السُّرَّاحْ وْلْمَلايْكَة: 

8 وْكَانُو فِي دِيكْ الجِّيهَة شِي سُرَّاحْ كَيْبَاتُو فِي لْخْلاَ وْكَيْتْنَاوْبُو عْلَى لْعَسَّة دْ لْغْنَمْ دْيَالْهُمْ بْاللِّيلْ. 9 وْبَانْ لِهُمْ مَلاَكْ الرَّبْ وْضَوَّى الرَّبْ بْنُورُه عْلِيهُمْ، وْخَافُو خُوفْ عْظِيمْ. 10 وْكٌالْ لِهُمْ لْمَلاَكْ: »     مَا تْخَافُوشْ، هَانِي غَادِي نْخَبَّرْكُمْ بْخْبَارْ مَزْيَانْ اللِّي يْفَرَّحْ الشَّعْبْ كُلُّه. 11 لْيُومْ رَاهْ تَّوْلَدْ لِكُمْ في مْدِينَة دَاوُدْ مُنَجِّي هُوَ لْمَسِيحْ الرَّبْ. 12 وْهَدِي هِيَ لْعَلاَمَة اللِّي كَنْعْطِيكُمْ، غَادْيِّينْ تْلْكٌاوْ وَلْدْ مْكٌمَّطْ وْنَاعْسْ فِي بْلاَصْةْ لْعَلْفْ «. 13 وْعْلَى غَفْلَة بَانْ مْعَ لْمَلاكْ جْمَاعَاتْ لْمَلاَيْكَة دْ السْمَا كَيْسَبْحُو الله وْكَيْكٌولُو: 14» لْعَزْ لله في السْمَا وْفِي لَرْضْ لْهْنَا عْلَى اللِّي رَاضِي عْلِيهُمْ «. 15 وْمَلِّي مْشَاوْ لْمَلايْكَة مَنْ عَنْدْهُمْ لَلسْمَا، كٌالُو السُّرَّاحْ مْعَ بَعْضِيَاتْهُمْ: » أَجِيوْ نَمْشِيوْ لْبَيْتْ لَحْمْ، نْشُوفُو هَادْ الشِّي اللِّي وْقَعْ وَاللِّي عْلَمْنَا بِهْ الرَّبْ، 16 وْجَاوْ بْالزَّرْبَة وْلْكٌاوْ مَرْيَمْ وْيُوسَفْ وْلْوَلْدْ نَاعْسْ فِي بْلاَصْةْ لْعَلْفْ. 17 وْفِي لْوَقْتْ اللِّي شَافُوهْ عَاوْدُو دَاكْ الشِّي اللِّي كٌالْ لِهُمْ لْمَلاكْ عْلِيهْ 18 وْكَانْ كُلْ مَنْ سْمَعْ دَاكْ الشِّي اللِّي كٌالُو السَّرَاحَة كَيْتْعَجَّبْ مَنُّه 19 وْسَتْرَتْ مَرْيَمْ كٌاعْ هَادْ الشِّي كُلُّه وْبْقَاتْ كَتْخَمَّمْ فِي خَاطَرْهَا. 20 وْرَجْعُو السُّرَّاحْ وْهُمَ كَيْحَمْدُو الله وْكَيْسَبْحُوهْ عْلَى كُلْ مَا سَمْعُو وْشَافُو كِيفْمَا عَاوَدْ لِهُمْ لْمَلاَكْ.

خْتَانَةْ يَسُوعْ وْتَقْدِيـمْتُه لِلرَّبْ:

21 وْمَلِّي كَمَّلْ لْوَلْدْ ثْمْنِيَّامْ، وْكَانْ هَذَا هُوَ النْهَارْ اللِّي غَادِي يْتْخَتَّنْ فِيهْ، تْسَمَّى يَسُوعْ، كِيفْ سَمَّاهْ لْمَلاَكْ قْبَلْ مَا تْحْمَلْ بِهْ مَرْيَمْ. 22 وْمَلِّي كَمْلاَتْ لِيَّامْ دْيَالْ التَّطْهِيرْ دْيَالْهُمْ اللِّي فَرْضُه شْرَعْ مُوسَى، دَّا يُوسَفْ وْمَرْيَمْ لْوَلْدْ يَسُوعْ لْمْدِينَةْ أُورْشَلِيمْ بَاشْ يْقَدْمُوهْ لَلرَّبْ. 23 وْدَارُو هَادْ الشِّي عْلَى حْسَبْ شْرَعْ الرَّبْ اللِّي كَيْكٌولْ: "كُلْ بْكَرْ ذْكَرْ هُوْ مَعْطِي لَلرَّبْ"، 24 وْبَاشْ يْقَدْمُو الدْبِيحَة اللِّي تْشَرْطَاتْ عْلِيهُمْ فِي شْرَعْ الرَّبْ جُوجْ طْيُورْ دْ لْيَمَامْ وْلاَ جُوجْ فْرَاخْ دْ لْحْمَامْ. 25 وْكَانْ في مْدِينَةْ أُورْشَلِيمْ رَجَلْ صَالَحْ مْتَّقِي الله سْمِيتُه سِمْعَانْ كَيْتْسَنَّى بَاشْ الله يْوَاسِي شَعْبُه إِسْرَائِيلْ وْكَانْ رُوحْ الله عْلِيهْ. 26 وْخَبْرُه رُوحْ الله بَلِّي مَا يْمُوتْ حْتَى يْشُوفْ مَسِيحْ الرَّبْ. 27 وْهُوَ يْجِي لْبِيتْ الله مْكٌوْدُه رُوحْ الله. ومَلِّي دَخْلُو لْوَالِدِينْ وْمْعَاهُمْ لْوَلْدْ يَسُوعْ بَاشْ يْدِيرُو دَاكْ الشِّي اللِّي كَايْنْ في شْرَعْ الله، 28 هَزُّه سِمْعَانْ في دْرَاعُه وْبَـارَكْ الله وْكٌالْ: » 29 وْدَابَ يَا رَبِّي يْمْكَنْ تَطْلَقْ سْرَاحْ عَبْدَكْ عْلَى خِيرْ كِيفْ قَاوَلْتِيهْ. 30 عْلَىحَقَّاشْ عَيْنِيَّ دَابَ شَافُو النْجَا دْيَالْكْ، 31 اللِّي وَجَّدْتِيهْ لَلنَّاسْ كُلْهُمْ، 32 نُورْ يْهْدِي لْأُمَمْ اللِّي مَا كَيْعَرْفُوشْ الله وْعَزْ لْشَعْبَكْ إِسْرَائِيلْ«.

 33 وْتْعَجَّبْ بَّاهْ وْامُّه مَنْ دَاكْ الشِّي اللِّي كٌالْ سِمْعَانْ عْلِيه. 34 وْبَارَكْهُمْ سِمْعَانْ وْهُوَ يْكٌولْ لْمَرْيَمْ امُّه:» رَاهْ هَادْ لْوَلْدْ خْتَارُه الله بَاشْ يْكُونْ سْبَبْ لْبْزَّافْ دْ النَّاسْ فِي إسْرِائِيلْ يْقَرْبُو لله وْلْنَّاسْ خْرِينْ يْبَعْدُو عْلِيهْ، وْهُوَ عَلاَمَة غَادِي يْضَادُّوهْ بْزَّافْ دْ النَّاسْ.35 بَاشْ تَّفْضَحْ لْفْكَارْ لْمْخَبْيَّة دْيَالْ النَّاسْ كْثَارْ وْامَّا انْتِيَّ مَرْيَمْ غَادِي يْتْقَطَّعْ قَلْبَكْ بَالْحُزْنْ عْلِيهْ. 36 وكَانْتْ تَمَّ وَاحْدْ النَّبِيَة كْبِيرَة فِي عْمُرْها، سْمِيتْها حَنَّة بَنْتْ فَنُوئِيلْ مَنْ قْبِيلَةْ آشِيرْ وْمَنْ بَعْدْ لْعْزُوبِيَّة دْيَالْهَا، تْزَوْجَتْ وْعَاشَتْ مْعَ رَجَلْهَا سْبَعْ سْنِينْ. 37 وْبْقَاتْ هَجَّالَة حَتَّى وَلَّى فِي عْمَرْهَا رَبْعَة وَثْمَانِينْ عَامْ وْعَمَّرْهَا مَا خَرْجَتْ مَنْ بِيتْ الله، مْدَاوْمَة عْلَى الصْلاَة وْالصُّومْ لِيلْ وْنْهَارْ. 38 وْجَاتْ فِي دِيكْ السَّاعَة وْشَكْرَتْ الله، وْتْكَلْمَتْ عْلَى لْوَلْدْ يَسُوعْ مْعَ كُلْ مَنْ كَانْ كَيْتْسَنَّى مَنْ الله بَاشْ يَفْدِي مْدِينَةْ أُورْشَلِيمْ. 39 وْمَلِّي كَمَّلْ يُوسَفْ وْمَرْيَمْ كُلْ مَا شَرْطُه شْرَعْ الرَّبْ رَجْعُو لْمْدِينْتْهُمْ النَّاصِرَة في بْلاَدْ لْجَلِيلْ. 40 وْكَانْ لْوَلْدْ يَسُوعْ كَيْكْبَرْ وْكَيْتْقُوَّى وكَيْتْعَمَّرْ بَالْحَكْمَة وْنْعَمْ عْلِيه الله. 

يَسُوعْ لْوَلْدْ وْهُوَ في بِيتْ الله:

41 وْكَانُو وَالْدِينْ يَسُوعْ كُلْ عَامْ كَيْمْشِيوْ لْمْدِينَة أُورْشَلِيمْ فِي عِيدْ لْفِصْحْ (اللِّي هُوَ لْعِيدْ لْكْبِيرْ عَنْدْ لْيَهُودْ). 42 وْمَلِّي وْصَلْ يَسُوعْ ثْناَعْشْرْ عَامْ في عَمْرُه، طَلْعُو لْمْدِينَة أُورْشَلِيمْ بْحَالْ لْعَادَة دْيَالْهُمْ فِي لْعِيدْ. 43 وْبَعَدْمَا كَمْلَتْ لِيَّامْ لْعِيدْ رَجْعُو لْوَالِدِينْ دْ يَسُوعْ، وْبْقَى هُوَ فِي أُورْشَلِيمْ، بْلاَ مَا يْعَرْفُو وَالِدِيهْ.

44 وْحْسَابْ لِهُمْ بَلِّي كَانْ مْعَ لْمْسافْرِينْ. وْحِيتْ كَمْلُو نْهَارْ دْيَالْ لْمْشِي بْدَاوْ يْقَلْبُو عْلِيهْ عَنْدَ لْعاَئِلَة وْلْمْعاَرْفْ دْيَالْهُم. 45 وْمَلِّي مَالْقَاوْهْشْ رَجْعُو لْأُورْشَلِيمْ يْقَلْبُو عْلِيهْ 46 وْمَنْ بَعْدْ ثَلْثِيَّامْ، عَادْ لْقَاوْهْ فِي بِيتْ الله كٌالْسْ مْعَ لْعُلَمَا دْ الشْرَعْ، كَيْتْصَنَّتْ لِهُم وْكَيْسُوَّلْهُمْ. 47 وْكَانُو كٌاعْ اللِّي كَيْسَمْعُوهْ كَيْتْعَجْبُو مَنْ فَهَامْتُه وْلْجْوَابَاتْ دْيَالُه. 48 وْمَلِّي شَافُوهْ وَالْدِيه تْعَجْبُو، وْكٌالَتْ لِهْ امُّه: » آشْ هَادْ الشِّي آ وَلْدِي اللِّي دَرْتِ لِنا، أَنَا وْبَّاكْ تْعَذَّبْنَا بْزَّافْ وْحْنَا كَنْقَلْبُو عْلِيكْ « 49 وْهُوَ يْجَاوَبْهُمْ يَسُوعْ: » عْلاَشْ كَتْسَوْلُو عْلِيَّ ؟ وَاشْ مَاكَتْعَرْفُوشْ رَاهْ خَاصْنِي نْكُونْ فِي دَارْ بَّا؟« 50 وْكٌاعْ مَافَهْمُو آشْنُو بْغَا يْكٌولْ. 51 وْرْجَعْ يَسُوعْ مْعَاهُمْ لَلنَّاصِرَة، وْكَانْ طَايْعْ لِهُمْ، وْخَبَّاتْ امُّه هَادْ الشِّي كُلُّه في قَلْبْهَا. 52 وْكَانْ يَسُوعْ كَيْكْبَرْ وْكَيْزِيدْ في لْحَكْمَة وْلْبَرَكَة كٌدَّامْ الله وْالنَّاسْ.

الإصحـاح الثـالـث

خْبارْ يُوحَنَّا لْمَعْمَدَانْ:

1 وْفِي لْعَامْ خَمْسْتَّاعْشْ مَنْ حْكَامْ طِيبارْيُوسْ مَلِكْ رُومَا مَلِّي كَانْ بِيلاَطُسْ لْبُنْطِي حَاكَمْ فِي بْلاَدْ لْيَهُودِيَّة، وْكَانْ هِيرُودُسْ عَامْلْ عْلَى بْلاَدْ لْجَلِيلْ وْخُوهْ فِيلِبُسْ عَامْلْ عْلَى بْلاَدْ اِيطُورِيَّة، وْبْلاَدْ تَرَاخُونِيتُسْ، وْكَانْ لِيسَانُوسْ عَامْلْ عْلَى مْدِينَةْ إبِيلِينَة. 2 وْمَلِّي كَانْ حَنَّانْ وْقَيَافاَ رُؤَسَا دْ رْجَالْ الدِّينْ كَلَّمْ الله يُوحَنَّا وَلْدْ زَكَرِيَّا فِي الصَّحْرَا. 3 وْدَازْ عْلَى جْوايْهْ لْأُرْدُنْ كُلْهُمْ كَيْبَرَّحْ عْلَى النَّاسْ  بَاشْ يْتُوبُو وْيْتْعَمْدُو بَاشْ يَغْفَرْ لِهُمْ الله ذْنوبْهُمْ. 4 كِيفْمَا كْتَبْ نَبِي الله إِشْعِيَّا في كْتَابُه: وَاحْدْ الصَّوتْ كَيْبَرَّحْ فِي الصَّحْرَا كَيْكٌولْ: » وَجْدُو طْرِيقْ الرَّبْ وْكٌادُّو طُرْقَانُه. 5 كُلْ وَادْ يْعْمَرْ وْكُلْ جْبَلْ وْكُدْيَة تَتْوَاطَى وْالطْرِيقْ لْمْلَوْيَة تَتْكٌادْ وْلْوَاعْرَة تْسْهَالْ. 6 وْالنَّاسْ كُلْهُمْ يْشُوفُو النْجَا دْ الله !« 7 وْكَانْ يُوحَنَّا كَيْكٌولْ لَلجْمَاعَاتْ اللِّي جَاوْ يْتْعَمْدُو عْلَى يَدِّيهْ:» يَا تَرِّيكَةْ اللْفَاعِي شْكُونْ اللِّي كٌالْ  لِكُمْ تْهَرْبو مَنْ غَضَبْ الله اللِّي جَايْ ؟ 8 بَيْنُو التُّوبَة دْيَالْكُمْ بْاعْمَالْكُمْ الصَّالْحَة  ، وْمَا تْبْدَاوْشْ تْكٌولُو مْعَ رَاسْكُمْ بَّانَا هُوَ ابْرِاهِيمْ ! نْكٌولْ لِكُمْ: رَاهْ الله قَادَرْ بَاشْ يْدِيرْ مَنْ هَادْ لْـحْجَرْ وْلادْ لَبْرَاهِيم !  9 وْدَابَ هَا لْفَاسْ مَحْطُوطْ عْلَى جْدَرْ الشْجَرْ، وْالشَّجْرَة اللِّي مَا تْعْطِي غَلَّة مَزْيَانَة تَّقَطَّعْ وْتَّرْمَى في النَّارْ« . 10  وْسُوْلاَتُه الجْمَاعَة: » آشْ غَادِي نْدِيرُو؟ «11 جَاوْبْهُمْ وْكٌالْ: »اللِّي عَنْدُهُ جُوجْ جْلاَلَبْ يْعْطِي لِلِّي مَاعَنْدُوشْ، وْاللِّي عَنْدُه شِي مَاكْلَة يْشْرَكْها مْعَ لْخْرِينْ. 12 وْجَاوْ مَّالِينْ الضَّريبَة بَاشْ يْتْعَمْدُو أُوسُوْلُوهْ:» آشْ غَادِي نْدِيرُو آ سِيدِي ؟ « 13  وْجَاوْبْهُمْ: » مَاتْجَمْعُوشْ مَنْ الضَّرِيبَة كْثَرْ مَنْ اللِّي وَاجْبْ عْلِيكُمْ «. 14 وْسُوْلُوهْ شِي عَسْكَرْ:  » وْحْنَا آشْ غَادِي نْدِيرُو؟« كٌالْ لِهُمْ: » مَا تْدِّيوْشْ دْيَالْ النَّاسْ وْمَا تْطَيْحُوشْ عْلِيهُمْ لْبَاطَلْ وْقَنْعُو بْالْخْلاَصْ دْيَالْكُمْ «. 15 وْحِيتْ كَانُو النَّاسْ كَيْتْسَنَّاوْ لْمَسِيحْ، بْدَاوْ كَيْكٌولُو مْعَ رَاسْهُمْ:» وَاشْ يُوحَنَّا هُوَ لْمَسِيحْ ؟« 16 وْكٌالْ لِهُمْ يُوحَنَّا: » دَاكْ الشِّي عْلاَشْ أَنَا غَادِي نْعَمَّدْكُمْ بْالْمَا، وَلَكِنْ غَادِي يْجِي اللِّي قْوَى مَنِّي وْمَا نْسْتَاهَلْشْ نْحَلْ سْيُورْ نْعَايْلُه، وْرَاهْ هَدَاكْ هُوَ اللِّي غَادِي يْعَمَّدْكُمْ بْرُوحْ الله وْبْالنَّارْ.

17 وْيَّاخُذْ بِيدِّيهْ لْمَدْرَة وْيْنَقِّي دْرَاسُه وْيْجْمَعْ لْكٌمْحْ فِي خْزَايْنُه وْيْحْرَقْ التْبَنْ بْالْعَافْيَة اللِّي عَمَّرْهَا مَا تْطْفَى «. 18 وْكَانْ يُوحَنَّا كَيْعَلَّمْ النَّاسْ حْوَايْجْ خْرينْ كْثَارْ بْحَالْ هَدُو وْكَيْخَبَّرْهُمْ بْكْلاَمْ الله 19 وَلَكِنْ خَاصَمْ عْلَى لْعَامَلْ هِيرُودُسْ حِيتْ تْزَوَّجْ مْعَ هِيرُودِيَّة مْرَاةْ خُوهْ وْدَارْ بْزَّافْ دْيَالْ الذْنُوبْ. 20 وْزاَدْ هِيرُودُسْ كَمَّلْهَا مَلِّي دَخَّلْ يُوحَنَّا لَلْحَبْسْ.

مَعْمُـودِيَّةْ يَسُوعْ:

21 وْمَلِّي تْعَمْدُو النَّاسْ كُلْهُم تْعَمَّدْ حَتَّى يَسُوعْ، وْفِي لْوَقْتْ اللِّي كَانْ كَيْصَلِّي تْفَتْحَتْ السْمَا. 22 وْنْزَلْ عْلِيهْ رُوحْ الله فِي صِفَةْ حْمَامَة وْتْسْمَعْ صَوْتْ مَنْ السْمَا كَيْكٌولْ: » انْتَ وَلْدِي لْحْبِيبْ اللِّي أَنَا فَرْحَانْ بِهْ «.

سْـلاَلَةْ يَسُوعْ:

23 وْملِّي بْدَا يَسُوعْ كَيْعَلَّمْ وْكَيْشَافِي كَانْ في عُمْرُه شِي ثْلاثِينْ عَامْ. وْكاَنُو النَّاسْ كَيْعَرَفُوهْ بَلِّي هُوَ وَلْدْ يُوسَفْ، بَنْ عَالِي، 24 بَنْ مَتْثَاتْ، بَنْ لاَوِي، بَنْ مَلْكِي، بَنْ يَنَّا، بَنْ يُوسَفْ، 25 بَنْ مَتَّاثِيَا، بَنْ عَامُوصْ، بَنْ نَاحُومْ، بَنْ حَسْلِي، بَنْ نَجَّايْ، 26 بَنْ مَآتْ، بَنْ متَّاثْيَا، بَنْ شَمْعِي، بَنْ يُوسَفْ، بَنْ يَهُوذَا، 27 بَنْ يُوحَنَّا، بَنْ رِيسَا، بَنْ زَرُبَّابِلْ، بَنْ شَأَلْتِيئِيلْ، بَنْ نِيرِي، 28 بَنْ مَلْكِي، بَنْ أَدِّي، بَنْ قُوصَمْ، بَنْ أَلْمُودَامْ، بَنْ عِيرْ، 29 بَنْ يَشُوعْ، بَنْ أَلِيعَازَارْ، بَنْ يُورْيَمْ، بَنْ مَتْثَاتْ، بَنْ لاَوِي، 30 بَنْ شَمْعُونْ، بَنْ يَهُوذَا، بَنْ يُوسَفْ، بَنْ يُونَانْ، بَنْ أَلِيَاقِيمْ، 31 بَنْ مَلَيَا، بَنْ مَيْنَانْ، بَنْ مَتَّاثَا. بَنْ نَاثَانْ، بَنْ دَاوْدْ، 32 بَنْ يَسَّى، بَنْ عُوبِيدْ، بَنْ بُوعَزَ، بَنْ شَالِحْ، بَنْ نَحْشُونْ، 33 بَنْ عَمِّينَادَابْ، بَنْ أَدمي، بَنْ عَرنِي، بَنْ حَصْرُونْ، بَنْ فَارِصْ، بَنْ يَهُوذَا، 34 بَنْ يَعْقُوبْ، بَنْ اِسْحَقْ، بَنْ اِبْرَاهِيمْ، بَنْ تاَرَحْ، بَنْ نَاحُورْ، 35 بَنْ سَرُوجْ، بَنْ رَعُو، بَنْ فَالَجْ، بَنْ عَابِرْ، بَنْ شَالِحْ، 36 بَنْ قَيْنَانْ، بَنْ أَرْفَكْشَادْ، بَنْ سَامْ، بَنْ نُوحْ، بَنْ لاَمِكْ، 37 بَنْ مَتُوشَالِح، بَنْ أَخْنُوخْ، بَنْ يَارِد، بَنْ مَهْلَلْئِيلْ، بَنْ قَيْنَانْ، 38 بَنْ أَنُوشْ، بَنْ شِيتْ، بَنْ آدَمْ، وَلْدْ الله، (اللِّي خَالْقُه الله).

الإصحـاح الـرابـع

الشِّيطَانْ كَيْجَرَّبْ يَسُوعْ: 

1 وْرْجَعْ يَسُوعْ مَنْ وَادْ لْأُرْدُنْ وْهُوَ مْعَمَّرْ بْرُوحْ الله اللِّي كٌوْدُه لَلصَّحْرَا. 2 رَبْعِينْ يُومْ، وْالشِّيطَانْ كَيْجَرَّبْ فِيهْ وْفِي دِيكْ لِيَّامْ مَا كْلَ حْتَى حَاجَة وْجَاهْ الجُّوعْ. 3 وْكٌالْ لِهْ الشِّيطَانْ:» إِلاَ كَنْتِ وَلْدْ الله، كٌولْ لْهَادْ لْحْجَرْ يْوَلِّي خُبْزْ«. 4 وْهُوَ يْجَاوْبْ يَسُوعْ:»كَيْكٌولْ كْتَابْ الله:" مَاشِي غِيرْ بالْخُبْزْ بُوحْدُه كَيْعِيشْ بْنَادَمْ" «. 5 وْطَّلْعُه الشِّيطَانْ لْفُوقْ وَاحْدْ جْبَلْ عَالِي وْوَرَّاهْ فِي وَقْتْ قْلِيلْ كٌاعْ لْمَمْلَكَاتْ دْ الدْنْيَّا. 6 وْكٌالْ لِهْ: » نْرَدَّكْ حَاكَمْ عْلى هَادْ لْمَمْلَكَاتْ كُلْهَا وْنْعْطِيكْ عَزْهَا، حِيتْ هَادْ الشِّي كُلُّه  دْيَالي وْنْعْطِيهْ لَمَّنْ مَا بْغِيتْ. 7 وْإِلاَ سْجَدْتِ لِيَّ نْسَلْمُه لِكْ كُلُّه«. 8 وْهُوَ يْجَاوْبُه يَسُوعْ:»كَيْكٌولْ كْتَابْ الله، لَلرَّبْ إِلَهْكْ تْسْجُدْ وْهُوَ بُوحْدُه اللِّي تْعْبَدْ«. 9 وْدَّاهْ إبْلِيسْ لْمْدِينَة أُورْشَلِيمْ، وْوَقْفُو عْلَى بْلاَصَة عَالْيَّة فُوقْ بِيتْ الله وْكٌالْ لِهْ: » إِلاَ كَنْتِ وَلْدْ الله رْمِي رَاسْكْ مَنْ هْنَا لْتَحْتْ، 10 حِيتْ لْكْتَابْ كَيْكٌولْ :" الله غَادِي يْوَصِّي لْمَلايْكَة دْيَاوْلُه عْلِيكْ بَاشْ يْحَفْظُوكْ. 11 وْهُمَ اللِّي غَادِي يْهَزُّوكْ بِينْ يَدِّيهُمْ بَاشْ مَا يْمَسُّوشْ رَجْلِيكْ لْحْجَرْ"«. 12 وْهُوَ يْجَاوْبُه يَسُوعْ:» رَاهْ تْكٌالْ فِي كْتَابْ الله مَا تْجَرَّبْشْ الرَّبْ إِلَهَكْ« .

13 وْمَلِّي جَرْبُه الشِّيطَانْ بْهَادْ الشِّي كُلُّه، تْفَارْقْ عْلِيهْ حَتَّى لَلْوَقْتْ لْمَعْلُومْ.

النّاَصِرة ماقَبْلاَتْشْ يَسُوعْ:

14 وْرْجَعْ يَسُوعْ لْبْلاَدْ لْجَلِيلْ وْهُوَ مْعَمَّرْ بْقُوَّةْ رُوحْ الله، وْوَصْلَتْ خْبَارُه لْهَدِيكْ لْجْوَايْهْ كُلْهَا. 15 وْكَانْ كَيْعَلَّمْهُمْ فِي دْيُورْ الصْلاَة دْيالْهُمْ وَكَيْشَكْرُوهْ كُلْهُمْ 16 وْجَا يَسُوعْ لْمْدِينَة النَّاصِرَة فِينْ كْبَرْ، وْدْخَلْ لْدَارْ الصْلاة نْهَارْ السَّبْتْ بْحَالْ عَادْتُه وْوْقَفْ بَاشْ يْقْرَا. 17 وْعْطَاوْهْ كْتَابْ نَبِي الله إِشْعِيَّا، وْمَلِّي حَلْ لْكْتاَبْ وْلْقَى لْمُوضَعْ اللِّي مَكْتُوبْ فِيهْ.

 18 : » رُوحْ الرَّبْ عْلِيَّ حِيتْ مْسَحْنِي1 بَاشْ نْخَبَّرْ لْمَسَاكِينْ بْخْبَارْ لْفَرْحَة وْصَيْفَطْنِي نْعْلَمْ اللَّي مَحْبُوسِينْ بَلِّي غَادِي يْتَّطْلَقْ سْرَاحْهُمْ، وْلْعَمْيِّينْ بَلِّي غَيْتْشَفَاوْ مَنْ عْمَاهُمْ، ولْمَظْلُومِينْ بَلِّي غَيْتْحَرْرُو.19 وْصَيْفَطْنِي نْخَبَّرْ بَالْعَامْ اللِّي فِيهْ غَادِي يْقْبَلْ الرَّبْ شَعْبُه«.

20 وْسَدْ يَسُوعْ كْتَابْ الله وْرَدُّه لَلْخَدَّامْ فِي داَرْ الصْلاَة وْكٌلَسْ، وْكَانُو كٌاعْ اللِّي حَاضْرِينْ كَيْشُوفُو بْعِينِيهُمْ جِهْتُه. 21 وْبْدَا كَيْكٌولْ لِهُمْ: » لْيُومْ، هَادْ لْكْلامْ رَاهْ تْحَقَّقْ في لْوَقْتْ فَاشْ سْمَعْتُوهْ «. 22 وْكُلْهُمْ تْكَلْمُو عْلِيهْ مَزْيَانْ وْتْعَجْبُو مَنْ كْلاَمْ النِّعْمَة اللِّي كَانْ كَيْخْرُجْ مَنْ فُمُّه، وْكٌالُو: » يَاكْ هَذَا وَلْدْ يُوسَفْ ؟«   

23 وْكٌالْ لِهُم يَسُوعْ: » غادْيِّينْ تْكٌولُو لِيَّ هَادْ لْمَثَلْ: دَاوِي رَاسْكْ بَعْدَ آ الطْبِيبْ، وْدِيرْ هْنَا في بْلاَدَكْ، بْحَالْ اللِّي سْمَعْنَا عْلِيكْ دَرْتِ فِي مْدِينَةْ كَفَرْنَاحُومْ«. 24 وْكٌالْ لِهُمْ: »في لْحَقِيقَة عَمَّرْ شِي نَبِي مَا تَّقْبَلْ فِي بْلاَدُه ،25 وْنْكٌولْ لِكُمْ لْحَقْ: رَاهْ كَانُو فِي إِسْرائِيلْ بْزَّافْ دْيَالْ لْهَجَّالاَتْ في وَقْتْ نَبِي الله إِلِيَّا وْمَلِّي تْحَبْسَاتْ الشْتَا ثَلْثْ سْنِينْ وْسَتْ شْهُورْ وْجَا وَاحْدْ الجُّوعْ صْعِيبْ فِي لْبْلاَدْ كُلْهَا، 26 مَا صَيْفَطْشْ الله النْبِي إلِيَّا، لْحَتَّى وَحْدَة مَنْهُمْ، لَكِنْ صَيْفْطُه لْهَجَّالَة وَحْدَة كَانَتْ فِي مْدِينَةْ صِرْفَة صَيْدَا. 27 وْكَانُو في إسْرَائِيلْ بْزَّافْ دْيَاوْلْ لْمَجْدَامِينْ فِي وَقْتْ نَبِي الله أَلِيشَعْ وْلَكِنْ حْتَى وَاحْدْ مَنْهُمْ مَا شْفَاهْ الله وْطَهْرُه مَنْ هَادْ النْجَاسَة غِيرْ نَعْمَانْ السُّورِي«. 28 وْمَلِّي سَمْعُو كٌاعْ لْحَاضْرِينْ في دَارْ الصْلاَة هَادْ لْكْلاَمْ تْقَلْقُو بْزَّافْ. 29 وْنَاضُو خَرْجُوهْ عْلَى بَرَّا مَنْ لْمْدِينَة وْجَابُوهْ لْحَاشْيَةْ الجْبَلْ اللِّي كَانَتْ لْمْدِينَة مَبْنِيَّة فُوقْ مَنُّه بَاشْ يَرْمِيوْهْ. 30 وْهُوَ يْدُوزْ في وَسْطْ مَنْهُمْ وْمْشَى.

يَسُوعْ شْفَى وَاحْدْ الرَّجَلْ فِيهْ الجْنُونْ: 

31 وْهْبَطْ لْمْدِينَةْ كَفَرْنَاحُومْ وْهِيَ بْلاَدْ في لْجَلِيلْ، وْبْدَا كَيْعَلَّمْ النَّاسْ نْهَارْ السَّبْتْ. 32 وْتْعَجْبُو كُلْهُمْ مَنْ التَّعْلِيمْ دْيَالُه حِيتْ كَيْتْكَلَّمْ بْسُلْطَة. 33 وْكَانْ فِي دَارْ الصْلاَة رَجَلْ سَاكْنُه وَاحْدْ الجَّنْ شِيطَانِي وْغَوَّتْ بْصَوْتْ عَالِي: 34 » آشْ بِينَا وبِينْكْ آ يَسُوعْ النَّاصِرِي وَاشْ جِيتِي بَاشْ تْهْلَكْنَا ؟ أَنَا عْرَفْتْ شْكُونْ انْتَ " انْتَ هُوَ لْمْقَدَّسْ تَاعْ الله "«. 35 وْنْهَضْ فِيهْ يَسُوعْ وْكٌالْ: » سْكُتْ وْخْرُجْ مَنْ الرَّجَلْ ! «  وْطَيْحْ الجَّنْ الرَّجَلْ فِي وَسْطْ دَارْ الصْلاَة وْخْرَجْ مَنُّه بْلاَ مَايْآدِيهْ. 36 وْتعَجْبُو كُلْهُمْ، وْكٌاَلُو مْعَ بَعْضِيَاتْهُم:» آشْ هَادْ الشِّي كَنْسَمْعُو؟  بْقُوَّة وْبْسُلْطَة كَيْآمَرْ الجْنُونْ وْكَيْخَرْجُو « 37 وْدَاعَتْ خْبَارُه فِي هَدِيكْ الجْوَايْهْ كُلْهَا.

الشِّفَا دْيَالْ نْسِيبَة بُطْرُسْ:                                 

38 وْخْرَجْ مَنْ دَارْ الصْلاَة وْدْخَلْ لْدَارْ سِمْعاَنْ، وْكَانَتْ نْسِيبَةْ سِمْعَانْ فِيهَا السْخَانَة قْوِيَّة وْطَلْبُو مَنُه بَاشْ يْشْفِيهَا. 39 وْقَرَّبْ لِهَا وْنْهَضْ في السْخَانَة وْمْشَاتْ مَنْهَا وْنَاضَتْ فِي دِيكْ السَّاعَة وْبْدَاتْ كَتْسَخَّرْ عْلِيهُمْ. 40 وْمْعَ غْرُوبْ الشَّمْسْ جَاوْ النَّاسْ بْالْمَرْضَى دْيَالْهُم لْعَنْدْ يَسُوعْ، وْكَانُو كُلْ وَاحْدْ وْمَرْضُه، وْحَطْ يَدِّيهْ عْلَى كُلْ وَاحْدْ مَنْهُم وْشْفَاهْ. 41 وْخَرْجُو الجْنُونْ مَنْ بْزَّافْ دْ النَّاسْ وْهُمَ كَيْغَوْتُو وْكَيْكٌولُو:» انْتَ وَلْدْ الله ! « وْنْهَضْ يَسُوعْ فِيهُم بَاشْ مَا يْكٌولُو وَالُو حِيتْ عَرْفُوهْ بلِّي هُوَ لْمَسِيحْ.

يَسُوعْ كَيْعَلَّمْ في دْيُورْ الصْلاَة:

42 وْخْرَجْ يَسُوعْ في الصْبَاحْ، وْمْشَى لَلْخْلاَ وْقَلْبُو عْلِيهْ النَّاسْ، وْمَلِّي لْكٌاوْهْ بْغَاوْ يْشَدُّو فِيهْ بَاشْ يْبْقَى مْعَاهُمْ. 43 وْكٌالْ لِهُمْ:» وَاجْبْ عْلِيَّ نْخَبَّرْ لْمْدُنْ لْخْرِينْ حْتَى هُمَ بْمَمْلَكَةْ الله. حِيتْ عْلَى قِبَلْ هَادْ الشِّي صَيْفَطْنِي الله «. 44 وْمْشَى كَيْخَبَّرْ في دْيُورْ الصْلاَة في بْلاَدْ لْيَهُودِيَّة، بْخْبَارْ لْفَرْحَة.

الإصحـاح الخـامـس

يَسُوعْ كَيْجْمَعْ تْلامْذُه اللَّوْلِينْ:

1 وَاَحْدْ النْهَارْ كَانْ يَسُوعْ وَاقْفْ عْلَى جَنْبْ الضَّايَة دْ جَنِّيسَارَتْ وْكَانُو الجْمَاعَاتْ كَيْزَاحْمُوهْ وْكَيْسَمْعُو كْلاَمْ الله. 2 وْهُوَ يْشُوفْ جُوجْ فْلايْكْ وَاقْفِينْ عْلَى جَنْبْ الضَّايَة خَارْجِينْ مَنْهُمْ لْبَحَّارَة كَيْغَسْلُو شْبَاكْهُم 3 وْطْلَعْ يَسُوعْ لْوَحْدَة مَنْهُمْ، وْكَانَتْ دْيَالْ سِمْعَانْ، وْطْلَبْ مَنُّه يْبَعَّدْ شْوِيَة عْلَى لْبَرْ، وْكٌعَدْ فِي لْفْلُوكَة كَيْعَلَّمْ الـجْمَاعَة. 4 وْمَلِّي كَمَّلْ كْلاَمُه كٌالْ لْسِمْعَانْ:» سِيرْ لَلْغُرْقْ، وْرْمِيوْ الشْبَاكْ دْيَالْكُـمْ لَلصَّيَدْ «. 5 وْجَاوْبُه سِمْعَانْ: » تْمَحَنَّا اللِّيلْ كُلُّه يَا سِيدِي وْمَا صَيَّدْنَا حَتَّى حَاجَة، وَلَكِنْ مَلِّي كٌلْتِ لِيَّ هَادْ الشِّي نْرْمِي الشْبَاكْ «. 6 وْدَاكْ الشِّي اللِّي دَارُو، وْشَدُّو حُوتْ كْثِيرْ حَتَّى عْلاَيْنْ يْتْشَرَّكٌ الشْبَاكْ. 7 وْشَيْرُو لَلشُرْكَة دْيَالْهُم اللِّي في لْفْلُوكَة لُخْرَى بَاشْ يْجِيوْ يْعَاوْنُوهُمْ، وْجَاوْ عَمْرُو لْفْلايْكْ بْجُوجْ حَتَّى كَانُو عْلاَيَنْ يْغَرْقُو. 8 وْمَلِّي شَافْ سِمْعَانْ بُطْرُسْ هَادْ الشِّي اللِّي وْقَعْ، تْحْنَى عَنْدْ رْكَابِي يَسُوعْ وْكٌالْ: » بَعَّدْ مَنِّي يَا سِيدِي أَنا رَانِي رَجَلْ مُذْنِبْ « .9 عْلَىحَقَّاشْ كَانْ مَبْهُوضْ هُوَ وْصْحَابُه كُلْهُمْ مَنْ كَثْرَةْ لْحُوتْ اللِّي صَيْدُوهْ. 10 وْبْحَالْهُمْ يَعْقُوبْ ويُوحَنَّا وْلاَدْ زَبْدِي اللِّي مْشَارْكِينْ مْعَ سِمْعانْ وْهُوَ يْكٌولْ يَسُوعْ لْسِمْعَانْ: » مَا تْخَافَشْ ! مَنْ لْيُومْ غَادِي تْوَلِّي تْرْبَحْ النَّاسْ. 11 وْمَنْ بَعْدْ، رَجْعُو بْفْلاَيْكْهُمْ لَلْبَرْ وْخَلاَّوْ كُلْشِي وْتَبْعُو يَسُوعْ.

يَسُوعْ كَيْشَافِي مَجْدَامْ:

12 وْ مَلِّي كَانْ فِي وَاحْدْ لْمْدِينَة كَانْ وَاحْدْ الرَّجَلْ ذَاتُه مَطْلِيَّة بْالجْدَامْ، غِيرْ شَافْ يَسُوعْ وْهُوَ يْطِيحْ عْلَى وَجْهُه وْرَغْبُه وْكٌالْ لِهْ:» إِلاَ بْغِيتِي آ سِيدِي رَاكْ قَادَرْ تْشَافينِي «  13 وْمَدْ يَسُوعْ يَدِّيهْ وْمَسُّه وْكٌالْ لِهْ: » إِيِّه أَنَا بْغِيتْ، تْشَافَى !« وْفي سَاعْتُه مْشَى الجْدَامْ مَنُه. 14 وْوَصَّاه يَسُوعْ بَاشْ مَا يْكٌولْ لْحْتَى شِي حَدْ كِيفَاشْ تْشَافَى ،وْزَادْ كٌالْ لِهْ:» لَكِنْ دَابَ سِيرْ وَرِّي ذَاتَكْ لْرَجَلْ الدِّينْ وْعْطِي عْلَى الشِّفَا دْيَالَك دَاكْ الشِّي اللِّي فَرْضُه شْرَعْ مُوسَى، بَاشْ يْكُونْ هَذَا شْهَادَة لَلنَّاسْ«. 15 وْزَادَتْ خْبَارْ يَسُوعْ كَتْدِيعْ، وْجَاوْ لْعَنْدُه جْمَاعَاتْ كْثِيرَة بَاشْ يْسَمْعُو وْيْتْشَفَاوْ مَنْ مَرْضْهُمْ 16 وَلَكِنْ هُوَ كَانْ  كَيْتَّعْزَلْ في الصَّحْرا بَاشْ يْصَلِّي.

يَسُوعْ كَيْشَافِي مَشْلُول: 

17 وْوَاحْدْ النْهَارْ كَانْ يَسُوعْ كَيْعَلَّمْ، وْكَانُو بِينْ لْحَاضْرينْ شِي وَحْدِينْ مِنْ جْمَاعَاتْ لْفَرِّيسِيِّينْ، وْلْعُلَمَا دْ الشْرَعْ اللِّي مَنْ كٌاعْ الدْوَاوَرْ اللِّي في بْلاَدْ لْجَلِيلْ وْبْلاَدْ لْيَهُودِيَّة، وْمْدِينَةْ أُورْشَلِيمْ، وْبْقُدْرَة الله تْشَفَاوْ لْمَرْضَى عْلَى يَدِّيهْ 18 وْجَاوْ شِي نَاسْ هَازِّينْ مَشْلُولْ بْفْرَاشُه وْدَارُو جَهْدَهُم بَاشْ يْدَخْلُوهْ وْ يْحَطُّوه كٌدَّامْ يَسُوعْ. 19 وْمَلَّي مَا لْكٌاوْ كِيفَاشْ يْدِيرُو لِهْ عْلَى وَدْ الزْحَامْ، طَلْعُوهْ لَلسْطَحْ وْعَرَّاوْ شِي بْلاَصَة فِي السْقَفْ وْدَلاَّوْه بْفْرَاشُه، وْحَطُّوهْ فِي وَسْطْ النَّاسْ كٌدَّامْ يَسُوعْ. 20 وْمَلِّي شَافْ يَسُوعْ إِيـمَانْهُمْ كٌالْ لَلْمَشْلُولْ:  »آ الرَّجَلْ ! تْغَفْرُو لِكْ ذْنُوبَكْ «. 21 وْبْدَاوْ لْعُلَمَا دْ الشْرَعْ وْلْفَرِّيسِيِّينْ كَيْكٌولُو في خَاطَرْهُمْ: » شْكُونْ هُوَ هَذَا اللِّي كَيْنْطَقْ بَالْكُفْرْ. شْكُونْ يْقْدَرْ يْغْفَرْ الذْنُوبْ مَنْ غِير الله بُوحْدُه «.

22 وْعْرَفْ يَسُوعْ فَاشْ كَيْخَمْمُو، وْجَاوْبْهُمْ:» آشْ هَاذْ التْخْمَامْ اللِّي في قْلُوبْكُمْ ؟ 23 أَمَّا سْهَلْ ؟ يَتْكٌالْ مَغْفُورِينْ لِكْ ذْنُوبَكْ وْلاَ يَتْكٌالْ نُوضْ وْسِيرْ. 24 غَادِي نْوَرِّيكُمْ بَلِّي وَلْدْ الإِنْسَانْ عَنْدُه السُّلْطَة عْلَى لَرْضْ بَاشْ يْغْفَرْ الذْنُوبْ «، وْكٌالْ لَلْمَشْلُولْ: » لِكْ كَنْكٌولْ نُوضْ هَزْ فْرَاشْكْ وسِيرْ لْدَارْكْ !« 

25 وْنَاضْ الرَّجَلْ دِيكْ السَّاعَة كٌدَّامْ لْحَاضْرِينْ وْهَزْ فْرَاشُه وْمْشَى لْدَارُه وْهُوَ كَيْحْمَدْ الله 26 وْتْعَجَّبُو كُلْهُم، وْمَجْدُو الله، وْخَافُو، وْكٌالُو:» لْيُومْ شَفْنَا مُعْجِزَاتْ «.

يَسُوعْ خْتَارْ وَاحْدْ الرَّجَلْ سْمِيتُه لاَوِي:

27 وْخْرَجْ يَسُوعْ مَنْ بَعْدْ دَاكْ الشِّي، وْشَافْ وَاحْدْ مَنْ مَّالِينْ الضَّرِيبَة سْمِيتُه لاَوِي كٌالَسْ فِي دَارْ الضَّرِيبَة وْكٌالْ لِه يَسُوعْ:» تْبَعْنِي « 28 وْنَاضْ خَلاَّ كُلْ شِّي وْبْدَا كَيْتَبْعُه. 29 وْدَارْ لِهْ لاَوِي عْرَاضَة كْبِيرَة فِي دَارُه، وْحَضْرُو لِهَا نَاسْ كْثَارْ مَنْ مَّالِينْ الضَّرِيبَة وْغِيرْهُم وْكٌعْدُو لَلْمَاكْلَة مْعَ يَسُوعْ وْلاَوِي. 30 وْبْدَاوْ جْمَاعَةْ لْفَرِّيسِيِّينْ وْصْحَابْهُمْ مَنْ لْعُلَمَا دْ الشْرَعْ كَيْكٌمْكٌمُو وْهُمَ يْكٌولُو لَتْلاَمَذْ يَسُوعْ: » عْلاَشْ كَتَّاكْلُو وْكَتْشَرْبُو مْعَ مَّالِينْ الضَّرِيبَة وْلْمُذْنِبِينْ « 31 وْجَاوْبْهُمْ يَسُوعْ:»  لْمْرَاضْ اللِّي مَحْتَاجِينْ لَلْطْبِيبْ، مَاشِي اللِّي بْصَحَّتْهُمْ. 32 مَا جِيتْشْ بَاشْ نْعَيَّطْ عْلَى الصَّالْحِينْ لَلتُّوبَة وَلَكِنْ عْلَى لْمُذْنِبِينْ« .

الصْيَامْ:

33 وْشِي وَحْدِينْ مَنْهُم كٌالُو لْيَسُوعْ:» تْلاَمَذْ يُوحَنَّا كَيْصُومُو وْكَيْصَلِّيوْ بْزَّافْ بْحَالْ تْلاَمَذْ جْمَاعَةْ لْفَرِّيسِيِّينْ، وْامَّا تْلاَمْذَكْ هَاهُمَ فِينْ كَيَّاكْلُو وْكَيْشَرْبُو ! « 

34 وْجَاوْبْهُم يَسُوعْ: » وَاشْ بْغِيتُو لْمَعْرُوضِينْ لَلْعَرْسْ يْصُومُو وْلْعْرِيسْ بَاقِي مْعَاهُمْ ؟ 35 وَلَكِنْ غَادِي يْجِي لْوَقْتْ اللِّي غَيْتْخَادْ لْعْرِيسْ مَنْ بِينْهُمْ وْفِي دِيكْ السَّاعَة يْصُومُو « 36 وْكٌالْ لِهُمْ هَادْ لْمَثَلْ: » مَا كَايْنْ حَتَّى حَدْ اللِّي كَيَّاخُذْ طَرْفْ دْيَالْ التُّوبْ جْدِيدْ وْكَيْرَقَّعْ بِه تُوبْ قْدِيمْ، وَإِلاَّ غَيْتْقَطَّعْ التُّوبْ لْجْدِيدْ، وْتْكُونْ هَدِيكْ الرُّقْعَة اللِّي تْحَيْدَاتْ مَنُّه مَا كَتْجِيشْ مْعَ التُّوبْ لْقْدِيمْ. 37 وْحْتَى وَاحْدْ مَا كَيْدِيرْ لْخْمَرْ لْجْدِيدْ فِي كٌرْبَة الجَّلْدْ قْدِيمَة، وَإلاَّ رَاهْ غَادِي يَثْقُبْ لْخْمَرْ لْجْدِيدْ جَلْدْ لْكٌرْبَة وْيْسِيلْ لْخْمَرْ وْلْكٌرْبَة تْضِيعْ. 38 وَلَكِنْ لْخْمَرْ لْجْدِيدْ خَاصُّه يْتْدَارْ فِي كٌرْبَة الجَّلْدْ جْدِيدَة. 39 وْحَتَّى وَاحْدْ مَا كَيْشْرَبْ خْمَرْ قْدِيمْ في اللَّوَّلْ وْيْبْغِي مَنْ بَعْدْ يْشْرَبْ مَنْ مُورَاهْ لْخْمَرْ لْجْدِيدْ حِيتْ غَادِي يْكٌولْ: » لْخْمَرْ لْقْدِيمْ مَزْيَانْ «.

الإصحـاح السـادس

السَّبْتْ:

1 وْ دَازْ يَسُوعْ وَسْطْ لْفْدَادَنْ دْ لْكٌمْحْ نْهَارْ السَّبْتْ، وْبْدَاوْ التْلاَمَذْ كَيْقَطْعُو السْبُولْ وْكَيْفَرْكُوهْ بِيدِيهُمْ وْيَّاكْلُوهْ. 2 وْكٌالُو لِهُمْ شِي وَحْدِينْ مَنْ جْمَاعَاتْ لْفَرِّيسِيِّينْ:» عْلاَشْ كَتْدِيرُو دَاكْ الشِّي اللِّي مَا هُوَاشْ حْلاَلْ نْهارْ السَّبْتْ ؟«. 3 وْجَاوْبْهُمْ يَسُوعْ:» وَاشْ مَا قْرِيتُوشْ دَاكْ الشِّي اللِّي دَارْ نَبِي الله دَاوُدْ هُوَ وْالرْجَالْ دْيَاوْلُه مَلِّي جَاهُمْ الجُّوعْ ؟ 4 كِيفَاشْ دْخَلْ لْبِيتْ الله وْكْلَ لْخُبْزْ اللِّي كَيْقَدْمُوهْ لله وْعْطَى لَلرْجَالْ اللِّي مْعَاهْ، وَخَّا مَاكْلْتُه كَانْتْ حْلاَلْ غِيرْ لَلرْجَالْ الدِّينْ بُوحَدْهُمْ «، 5 وْكٌالْ لِهُمْ يَسُوعْ: » رَاهْ وَلْدْ لْإِنْسَانْ هُوَ مُولْ السَّبْتْ «.

يَسُوعْ كَيْشَافِي نْهَارْ السَّبْتْ:

6 وْفِي وَاحْدْ نْهَارْ السَّبْتْ خُرْ دْخَلْ لْدَارْ الصْلاَة، وْبْدَا كَيْعَلَّمْ وْكَانْ وَاحْدْ الرَّجَلْ تَمَّ يَدُّهْ اللِّيمْنَة مَيْتَة. 7 وْحْضَاوْ لْعُلَمَا دْ الشْرَعْ وْلْفَرِّيسِيِّينْ يَسُوعْ بَاشْ يْشُوفُوهْ وَاشْ غَادِي يْشَافِي نْهَارْ السَّبْتْ، بَاشْ يَلْكٌاوْ عْلِيهْ شِي سَبَّة. 8 وْعْرَفْ يَسُوعْ فَاشْ كَانُو كَيْخَمْمُو. وْكٌالْ لَلرَّجَلْ اللِّي يَدُّهْ مَيْتَة:»        نُوضْ وْقَفْ في لْوَسْطَ !«، وْنَاضْ الرَّجَلْ وْوْقَفْ تَمَّ. 9 وْكٌالْ لِهُمْ يَسُوعْ: » بْغِيتْ نْسَوَّلْكُمْ: آشْنُو اللِّي حْلاَلْ نْهَارْ السَّبْتْ، نْدِيرُو لْخِيرْ وْلاَ نْدِيرُو الشَّرْ ؟ نَجِّيوْ نَفَسْ وْلاَ نْخَلِّيوْهَا تَّهْلَكْ ؟ «.

10 وْشَافْ فِيهُمْ كُلْهُمْ، وْكٌالْ لْلرَّجَلْ:» مَدْ يَدَّكْ ! « وْمَدْهَا وْهِيَ تْوَلِّي لِهْ صْحِيحَة. 11 وْهُمَ يْغَضْبُو عْلِيهْ وْتْشَاوْرُو آشْ يْدِيرُو لْيَسُوعْ.

يَسُوعْ كَيْخْتَارْ الرُّسُلْ لْثْنَاعَشْ دْيَاوْلُه: 

12 وْفِي هَادِيكْ لِيَّامْ طْلَعْ لَلْجْبَلْ بَاشْ يْصَلِّي، وْبْقَى اللِّيلْ كُلُّه وْهُوَ كَيْصَلِّي لله. 13 وْفِي الصْبَاحْ بَكْرِي عَيِّطْ عْلَى تْلاَمَذُه وْخْتَارْ مَنْهُمْ ثْنَاعْشْ وْسَمَّاهُمْ رُسُلْ وْهُمَ: 14 سِمْعانْ اللِّي سَمَّاهْ بُطْرُسْ، وْأَنْدَرَاوُسْ خُوهْ، يَعْقُوبْ، يُوحَنَّا، فِيلِبُّسْ وْبَرْتُولَمَاوُسْ. 15 مَتَّى وْتُومَا، وْيَعْقُوبْ بَنْ حَلْفَى وْسِمْعَانْ لْمْكَنِّي لْوَطَنِي. 16 يَهُوذَا بَنْ يَعْقُوبْ، وْيَهُوذَا لْإِسْخَرْيُوطِي اللِّي وَلَّى مَنْ بَعْدْ خَايْنْ.

يَسُوعْ كَيْعلَّمْ وْكَيْشَافِي:

17 وْهْبَطْ مْعَاهُمْ يَسُوعْ وْوْقَفْ فِي لْوْطَى وْكَانُو بْزَّافْ التْلاَمَذْ دْيَاوْلُه وْجْمَاعَاتْ النَّاسْ مَنْ بْلاَدْ لْيَهُودِيَّة كُلْهَا وْأُورْشَلِيمْ وْجَنْبْ بْحَرْ مْدُنْ صُورْ وْصَيْدَا. 18 وْهُمَ يْجِيوْ بَاشْ يْسَمْعُوهْ وْيْتْشَفَاوْ مَنْ مَرْضْهُمْ، وْحْتَى اللِّي مَعَدْبِينْهُمْ الجْنُونْ كَانُو كَيْتْشَفَاوْ. 19 وْكٌاعْ النَّاسْ دَارُو جَهْدَهُمْ بَاشْ يْمَسُّوهْ، حِيتْ كَانَتْ كَتْخْرُجْ مَنُّه قُوَّة وْكَتْشَافِيهُمْ كَامْلِينْ.

لْبَرَكَاتْ وْاللَّعْنَاتْ:

20 وْشَافْ يَسُوعْ فِي التْلاَمَذْ دْيَاوْلُه وْكٌالْ لِهُمْ: » سَعْدَاتْكُمْ يَا لْمْسَاكَنْ حِيتْ تَّعْطَاتْ لِكُمْ مَمْلَكَةْ الله، 21 سَعْداتْكُمْ آ اللِّي جِيعَانِينْ دَابَ، حِيتْ غَادِي تْشَبْعُو، سَعْدَاتْكُمْ يَا لْبَاكْيِينْ دَابَ، حِيتْ غَادِي تْضَحْكُو. 22 وْسَعْدَاتْكُمْ حِيتْ يْكَرْهُوكُمْ النَّاسْ وْيْجَرِّيوْ عْلِيكُمْ وْيْعَايْرُوكُمْ وْيْسَمْحُو فِيكُمْ بْحَالْ اللِّي مَا كَتْسْوَاوْ وْمَا كَتْصْلاحُو، عْلَى سْبَبْ وَلْدْ لْإِنْسَانْ.23 وْفِي هَدَاكْ النْهَارْ فَرْحُو وْطِيرُو بْالْفَرْحَة حِيتْ عَنْدْكُمْ أَجْرْ عْظِيمْ فِي السْمَا، حِيتْ بْحَالْ هَادْ الشِّي اللِّي دَارُو جْدُودْهُمْ مْعَ لْأَنْبِيَا 24 وَلَكِنْ يَا وِيلْكُمْ انْتُمَ اللِّي لَبَاسْ عْلِيكُمْ حِيتْ عَنْدْكُمْ اللِّي يْوَاسِيكُمْ. 25 وْيَا وِيلْكُمْ انْتُمَ اللِّي شَبْعَانِينْ دَابَ، حِيتْ غَادِي تْجُوعُو، وْيَا وِيلْكُمْ انْتُمَ يَا اللِّي ضَاحْكِينْ دَابَ حِيتْ غَادْيِّينْ تْبْكِيوْ وْتْنُوحُو. 26 وْيَا وِيلْكُمْ إِلاَ شَكْرُوكُمْ كٌاعْ النَّاسْ، حِيتْ هَادْ الشِّي اللِّي دَارُو جْدُودْهُمْ مْعَ لْأَنْبِيَا لْكَذَّابَة.

مْحَبَّةْ لْعَدْيَانْ:

27 وَلَيْنِّي كَنْكٌولْ لِكُمْ، آ اللِّي كَتْسَمْعُونِي، حَبُّو عَدْيَانْكُمْ، وْدِيرُو لْخِيرْ مْعَ اللِّي كَيْكَرْهُوكُمْ. 28 طَلْبُو لْبَرَكَة لِلِّي كَيْلَعْنُوكُمْ، وْدْعِيوْ مْعَ هَدُوكْ اللِّي كَيْظَلْمُوكُمْ. 29 اللِّي ضَرْبَكْ عْلَى خَدَّكْ دَوَّرْ لِهْ لَخُرْ وْإِلاَ دَّا لِكْ جَلاَّبْتَكْ مَا تَحْبَسْشْ عْلِيهْ حْتَى تْشَامِيرْكْ. 30 وْإِلاَ طْلَبْ مَنَّكْ شِي حَاجَة عْطِيهَا لِهْ، وْإِلاَ دَّا لِكْ شِي حَاجَة دْيَالَكْ مَا تْعَاوَدْشْ تْطْلَبْهَا مَنُّه. 31 وْدِيرُو مْعَ النَّاسْ بْحَالْ اللِّي كَتْبْغِيوْهُمْ يْدِيرُو مْعَاكُمْ. 32 وْإِلاَ بْغِيتُو غِيرْ اللِّي كَيْبْغِيوْكُمْ آشْ مَنْ مْزِيَّة دَرْتُو ؟ حِيثْ حَتَّى لْمُذْنِبِينْ بْنَفْسَهُمْ كَيْبْغِيوْ اللِّي كَيْبْغِيهُمْ .33 وْإِلاَ دَرْتُو لْخِيرْ مْعَ اللِّي كَيْدِيرُوهْ مْعَاكُمْ آشْ مَنْ مْزِيَّة دَرْتُو ؟ حِيتْ حْتَى لْمُذْنِبِينْ كَيْدِيرُو بْحَالْ هَكَّا. 34  وْإِلاَ سَلَّفْتُو اللِّي مْعَوْلِينْ عْلِيهُمْ يْرُدُّو لِكُمْ سَلْفْكُمْ آشْ مَنْ مْزِيَّة دَرْتُو؟ حِيتْ حْتَى لْمُذْنِبِينْ كَيْسَلْفُو صْحَابْهُمْ وْكَيْعَوْلُو يْرْجَعْ لِهُمْ سَلْفْهُمْ. 35 وَلَكِنْ بْغِيوْ عَدْيَانْكُمْ وْدِيرُو لْخِيرْ وْسَلْفُو بْلاَ مَا تْعَوْلُو تَّاخْدُو حْتَى شِي حَاجَة، بَاشْ يْكُونْ أَجْرْكُمْ كْثِيرْ وْتْكُونُو وْلاَدْ الله لْعَلِيْ حِيتْ  كَيْنْعَمْ  حْتَى عْلَى نَكاَّرِينْ لْخِيرْ وْلْمُذْنِبِينْ .36 وْخَاصْ تْكُونْ فِيكُمْ الرَّحْمَة كِيفْمَا الله بَّاكُمْ رْحِيمْ. 

مَاتْلُومُوشْ لُخْرَيْنْ:

37 » مَا تْحَكْمُوشْ وْالله مَا يْحْكَمْشْ عْلِيكُمْ، مَا تْحَاسْبُوشْ وْالله مَا يْحَاسَبْكُمْشْ، وْسَامْحُو وْالله غَيْسَامَحْ لِكُمْ. 38 عْطِيوْ وْالله غَيْعْطِيكُمْ: تَّعْطَى لِكُمْ في حْجَرْكُمْ عَبْرَة مَزْيَانَة وْمَدْكُوكَة وْمْخَضْخْضَة وْوَافْيَّة، حِيتْ لْعْبَارْ بَاشْ كَتْعَبْرُو بِهْ غَادِي يْعْبَرْ لِكُمْ الله« . 39 وْكٌالْ لِهُمْ يَسُوعْ هَادْ لْمَثْلَة:» وَاشْ عْمَى يْقْدَرْ يْكٌوَّدْ عْمَى ؟ وَاشْ مَاشِي غَادِي يْطِيحُو بْجُوجْ فِي شِي حَفْرَة ؟ 40 حْتَى تَلْمِيذْ مَا هُوَ حْسَنْ  مَنْ لْمُعَلِّمْ دْيَالُه وَلَكِنْ كُلْ تَلْمِيذْ كَمَّلْ لْعِلْمْ دْيَالُه كَيْوَلِّي بْحَالْ لْمُعَلِّمْ دْيَالُه .41 عْلاَشْ كَتْشُوفْ التَّبْنَة اللِّي فِي عَيْنْ خُوكْ وْمَا رَدِّيتِيشْ لْبَالْ لَلْعُودْ اللِّي فِي عَيْنَكْ .42 وْكِيفَاشْ تْقْدَرْ تْكٌولْ لْخُوكْ بْلاَّتِي آ خُويَّا خَلِّينِي نْحَيَّدْ لِكْ التَّبْنَة اللِّي فِي عَيْنَكْ وْلْعُودْ اللِّي فِي عَيْنَكْ انْتَ مَا شَفْتِيهْشْ، يَا هَادْ مُنَافِقْ خَرَّجْ لْعُودْ مَنْ عَيْنَكْ هُوَ اللَّوَّلْ بَاشْ تْشُوفْ مَزْيَانْ وْتْقْدَرْ تْخَرَّجْ التَّبْنَة اللِّي فِي عَيْنْ خُوكْ.

الشَّجْرَة وْغَلَّتْهَا:

43 الشَّجْرَة لْمَزْيَانَة مَا كَتْعْطِيشْ لْغَلَّة لْخَايْبَة، وْالشَّجْرَة لْخَايْبَة مَا كَتْعْطِيشْ لْغَلَّة لْمَزْيَانَة. 44 كُلْ شَجْرَة كَتْبَانْ مَنْ غَلَّتْهَا، حِيتْ مَا غَادِيشْ تْجْنِي لْكَرْمُوسْ مَنْ الشُّوكْ، وْمَا غَادِيشْ تْجْنِي لْعْنَبْ مَنْ لْعُلِّيقَة . 45 بْنَادَمْ لْمَزْيَانْ، مَنْ كَنْزْ قَلْبُه لْمَزْيَانْ كَيْخَرَّجْ اللِّي مَزْيَانْ. وْبْنَادَمْ لْخَايْبْ مَنْ كَنْزْ قَلْبُه لْخَايْبْ كَيْخَرَّجْ اللِّي هُوَ خَايْبْ .حِيتْ دَاكْ الشِّي اللِّي فِي لْقَلْبْ كَيْخَرْجُّه اللْسَانْ.

اللِّي كَيْدِيرْ بْكْلاَمْ لْمَسِيحْ:

46 كِيفَاشْ كَتْعَيْطُو لِيَّ:»  يَا رَبِّي ! يَا رَبِّي !«  وْمَا كَتْدِيرُوشْ بْكْلاَمِي ؟ 47 كُلْ مَنْ يْجِي لْعَنْدِي وْيْسْمَعْ كْلاَمِي وْيْدِيرْ بِهْ غَادِي نْوَرِّيكُمْ لَمَّنْ كَيْشْبَهْ 48 كَيْشْبَهْ لْوَاحْدْ الرَّجَلْ بْنَى دَارْ وَحْفَرْ وْغَرَّقْ السَّاسْ وْبْنَاهْ عْلَى الصْخَرْ، وْمَلِّي فَاضْ لْوَادْ عْلَى دِيكْ الدَّارْ مَا قْدَرْشْ يْزَعْزَعْهَا حِيتْ لْبْنِي دْيَالْـهاَ كَانْ صْحِيحْ.

49 وْامَّا اللِّي يْسْمَعْ كْلاَمِي وْمَا كَيْدِيرْشْ بِهْ، كَيْشْبَهْ لْوَاحْدْ الرَّجَلْ بْنَى دَارُه عْلَى التْرَابْ بْلاَ مَا يْدِيرْ السَّاسْ، وْفَاضْ عْلِيهَا لْوَادْ وْرَابَتْ وْتْخَرْبَتْ في لْحِينْ وْكَانْ رْيَابْهَا عْظِيمْ.

الإصحـاح السابع 

الشِّفَا دْ لْخَدَّامْ دْيَالْ وَاحْدْ لْقَايْدْ دْ لْعَسْكَرْ:

وْمَلِّي كَمَّلْ يَسُوعْ كْلاَمُه لَلنَّاسْ دْخَلْ لْمْدِينَةْ كَفَرْنَاحُومْ 2 وْكَانْ عَنْدْ وَاحْدْ لْقَايْدْ دْ لْعَسْكَرْ  خَدَّامْ مْرِيضْ عْلَى عَيْنْ لْمُوتْ وْكَانْ عْزِيزْ عْلِيهْ، 3 وْمَلِّي سْمَعْ هَادْ لْقَايْدْ عْلَى يَسُوعْ، صَيْفَطْ لِهْ كْبَارْ لْيهُودْ يْطْلَبْ مَنُّه يْجِي يْشَافِي لْخَدَّامْ دْيَالُه 4 وْجَاوْ لْعَنْدْ يَسُوعْ وْرَغْبُوهْ وْكٌالُو لِهْ:»  هَادْ الرَّجَلْ يْسْتَحَقْ تْعَاوْنُه، 5 حِيتْ كَيْبْغِي الشَّعْبْ دْيَالْنَا وْهُوَ اللِّي بْنَى لِنَا دَارْ الصْلاَة« 6 وْمْشَى يَسُوعْ مْعَاهُمْ وْمَلِّي قَرَّبْ لْدَّارْ صَيْفَطْ لِهْ لْقَايْدْ شِي صْحَابُه بَاشْ يْكٌولْ لِهْ: » آ سِيدِي  بْلاَ مَا تْعَذَّبْ رَاسْكْ أَنَا مَا نْسْتَاهَلْشْ تْدْخُلْ لْدَارِي 7 وْعْرَفْتْ رَاسِي بَلِّي مَا نْسْتَاهَلْشْ نْجِي لْعَنْدَكْ وَلَكِنْ كٌولْ غِيرْ كَلْمَة وَحْدَة وْيْتْشَافَى لْخَدَّامْ دْيَالِي 8 حِيتْ حْتَى أَنَا تَحْتْ لْحْكَامْ وْعَنْدِي عَسْكَرْ تَحْتْ حْكَامِي مَلِّي نْكٌولْ لْهَدَا سِيرْ يْمْشِي وْمَلِّي نْكٌولْ لاَّخُرْ آجِي يْجِي وْمَلِّي نْكٌولْ لَلْخَدَّامْ دْيَالِي دِيرْ هَدِي يْدِيرْهَا «. 9 مَلِّي سْمَعْ يَسُوعْ هَادْ لْكْلاَمْ تْعَجَّبْ مَنُّه وْتْلَفَّتْ لَلِّي كَانُوا تَابْعِينُه وْكٌالْ لِهُمْ: » وْرَانِي نْكٌولْ لِكُمْ، وَخَّا فِي إِسْرَائِيلْ مَا عَمَّرْنِي شَفْتْ بْحَالْ هَادْ لْإِيـمَانْ «. 10 وْمَلِّي رَجْعُو لْمَرْسُولِينْ دْيَالْ لْقَايْدْ لَلْدَّارْ لْكٌاوْ لْخَدَّامْ تْشَافَى.

يَسُوعْ كَيْحْيِّي وَلْدْ لْهَجَّالَة:

11 وْمَنْ بَعْدْ، مْشَى يَسُوعْ لْوَاحْدْ لْمْدِينَة سْمِيتْهَا نَايِينْ وْكَانُو مْعَاهْ التْلاَمَذْ دْيَاوْلُه وْبْزَّافْ دْ النَّاسْ. 12وْمَلِّي وْصَلْ لَلْمْدِينَة، لْقَى وَاحْدْ لْمَيِّتْ عَادْ مْخَرْجِينُو النَّاسْ، وْكَانْ هُوَ اللِّي عَنْدْ امُّه لْهَجَّالَة وْكَانُو مْعَاهَا بْزَّافْ دْ النَّاسْ مَنْ هَلْ لْمْدِينَة 13 وْغِيرْ شَافْهَا الرَّبْ يَسُوعْ حَنْ عْلِيهَا وْكٌالْ لِهَا:» مَا تْبْكِيشْ !« 14 وْقَرَّبْ حْدَا النَّعْشْ وْمَسُّه، وْوْقْفُو اللِّي هَازِّينُه وْكٌالْ:»  نُوضْ آ وَلْدِي ! « 15 وْهُوَ يْنُوضْ لْمَيَّتْ وْبْدَا كَيْتْكَلَّمْ وْرَدُّه يَسُوعْ لْمُّه .16 وْجَاهُمْ لْخُوفْ كُلْهُمْ وْحَمْدُوا الله وْكٌالُو:» بَانْ بِينْنَا نَبِي عْظِيمْ « وْوَحْدِينْ خْرِينْ كٌالُو: » تْفَكٌدْ الله الشَّعْبْ دْيَالُه «. 17 وْدَاعَتْ لْخْبَارْ دْيَالْ يَسُوعْ فِي بْلاَدْ لْيَهُودِيَة كُلْهَا وْفِي كٌاعْ الجْوَايْهْ اللِّي ضَايْرِينْ بِهَا.

يَسُوعْ وْيُوحَنَّا لْمَعْمَدَانْ:

18 وْنَاضُو تْلاَمَذْ يُوحَنَّا جَابُو لِهْ لَلْحَبْسْ هَادْ لْخْبَارْ دْيَالْ يَسُوعْ كُلْهَا، 19 وْهُوَ يْعَيَّطْ يُوحَنَّا عْلَى جُوجْ مَنْهُمْ وْصَيْفَطْهُمْ لْعَنْدْ الرَّبْ يَسُوعْ يْسَوْلُوهْ: »وَاشْ انْتَ هُوَ اللِّي غَادِي تْجِي وْلاَ نْتْسَنَّاوْ وَاحْدْ آخُرْ ؟« 

20 وْجَاوْ الرْجَالْ بْجُوجْ لْعَنْدْ يَسُوعْ وْكٌالُو لِهْ:» صَيْفَطْنَا يُوحَنَّا لْمَعْمَدَانْ بَاشْ نْسَوْلُوكْ وَاشْ انْتَ هُوَ اللِّي غَادِي تْجِي وْلاَ نْتْسَنَّاوْ وَاحْدْ آخُرْ ؟«.21 وْفِي دِيكْ السَّاعَة شْفَى يَسُوعْ بْزَّافْ دْ لْمَرْضَى وْلْمُعَوَّقِينْ وْاللِّي فِيهُمْ الجْنُونْ وْرَدْ الشُّوفْ لْبْزَّافْ دْ لْعَمْيَانْ، 22 عَادْ كٌالْ لَلْرْجَالْ اللِّي جَاوْ لْعَنْدُه: » رَجْعُو لْعَنْدْ يُوحَنَّا وْخَبْرُوهْ بْدَاكْ الشِّي اللِّي شَفْتُو وْسْمَعْتُو ! لْعَمْيَانْ وَلاَّوْ يْشُوفُو وَلْعَرْجِينْ كَيْمْشِيوْ وْلْمَجْدَامِينْ بْرَاوْ وْالصَّمْكِينْ وَلاَّوْ يْسَمْعُو وْلْمُوتَى حْيَاوْ وْلْمْسَاكَنْ كَيْسَمْعُو لْخْبَارْ اللِّي كَتْفَرَّحْ 23 وْسَعْدَاتْ هَدَاكْ اللِّي مَا يْضَيَّعْشْ إِيـمَانُه« .24 وْمَلِّي مْشَاوْ الرْجَالْ دْيَاوْلْ يُوحَنَّا بْدَا يَسُوعْ كَيْتْكَلَّمْ عْلَى يُوحَنَّا مْعَ الجْمَاعَة وْكٌالْ لِهُمْ: »آشْ خْرَجْتُو تْشُوفُو فِي الصَّحْرَا ؟ وَاشْ شِي كٌصْبَة كَيْهَزْهَا الرِّيحْ ؟ 25 وْلاَ آشْ خْرَجْتُوا تْشُوفُو ؟ يَكْمَا شِي وَاحْدْ لاَبَسْ لْبَاسْ غَالِي رَاهْ هَدُوكْ اللِّي كَيْلَبْسُو اللْبَاسْ لْغَالِي وْكَيْعِيشُو فِي لْعَزْ رَاهُمْ كٌالْسِينْ فِي قْصُورْ لْمُلُوكْ 26  كٌولُو لِيَّ غِيرْ آشْ خْرَجْتُو تْشُوفُو ؟ وَاشْ نَبِيْ ؟ نْكٌولْ لِكُمْ: إِيَّهْ ! وَلَكِنْ رَاهْ هُوَ حْسَنْ مَنْ نَبِيْ.

27 رَاهْ هُوَ هَدَاكْ اللِّي كٌالْ عْلِيهْ الله فِي لْكْتَابْ: هَانِي غَادِي نْصَيْفَطْ رَسُولْ دْيَالِي كٌدَّامَكْ بَاشْ يْوَجَّدْ طْرِيقْكْ. 28 وْنْكٌولْ لِكُمْ: حْتَى حَدْ مَنْ دُوكْ اللِّي وَلْدَاتْهُمْ النْسَا مَاهُوَ حْسَنْ مَنْ يُوحَنَّا وَلَكِنْ الصْغِيرْ في مَمْلَكَةْ الله هُوَ خْيَرْ مَنُّه.29 وْمَلِّي سَمْعُو هَادْ الشِّي، كٌاعْ النَّاسْ وْحْتَى مَّالِينْ الضَّرِيبَة بَيْنُو بَلِّي الله صَادَقْ مَلِّي تْعَمْدُو عْلَى يَدْ يُوحَنَّا، 30 وْامَّا جْمَاعَةْ لْفَرِّيسِيِّينْ وْلْعُلَمَا دْ الشْرَعْ مَا قَبْلُوشْ دَاكْ الشِّي اللِّي بْغَى لِهُمْ الله وْمَا تْعَمْدُوشْ عْلَى يَدِّيهْ «. 31 وْكٌالْ الرَّبْ يَسُوعْ:» عْرَفْتُو بِمَنْ كَنْشَبَّهْ وْلاَدْ هَادْ لْجِيلْ ؟ وْلَمَّنْ كَيْشَبْهُو ؟ 32 كَيْشَبْهُو لْشِي وْلاَدْ كٌاعْدِينْ فِي السُّوقْ وْكَيْغَوْتُو عْلَى بَعْضِيَاتْهُمْ: غَنِّينَا لِكُمْ وْمَا شْطَحْتُو، وْنْدَبْنَا لِكُمْ وْمَا بْكِيتُو 33 جَا يُوحَنَّا لْمَعْمَدَانْ مَا كَيَّاكُلْ خُبْزْ وْمَا كَيْشْرُبْ شْرَابْ، وْكٌلْتُو فِيهْ جَنْ ! 34 وْجَا وَلْدْ لْإِنْسَانْ كَيَّاكُلْ وْكَيْشْرُبْ، كٌلْتُو هَادْ الرَّجَلْ وَكَّالْ وْسْكَايْرِي، وْمْصَاحَبْ مْعَ  مَّالِينْ الضَّرِيبَة وْلْمُذْنِبِينْ 35 وَلَكِنْ لْحَكْمَة كَتْبَانْ بَلِّي هِيَ حَقْ بْوْلاَدْهَا كُلْهُمْ« .

يَسُوعْ كَيْغْفَرْ لَمْرَاة مُذْنِبَة:

36 وْعْرَضْ عْلِيهْ وَاحْدْ لْفَرِّيسِي يْجِي يَّاكُلْ عَنْدُه، وْدْخَلْ لْعَنْدُه لَلدَّارْ وْكٌلَسْ يَّاكُلْ.37 وْكَانْتْ في لْمْدِينَة وَاحْدْ لَمْرَاة خَارْجَة عْلَى الطْرِيقْ، وْسَاقَتْ لْخْبَارْ بَلِّي يَسُوعْ مَعْرُوضْ في  دَارْ لْفَرِّيسِي وْجَاتْ وْجَابَتْ مْعَاهَا قَرْعَة دْ الرْخَامْ دْيَالْ الرِّيحَة، 38 وْوَقْفَاتْ مَنْ وْرَاهْ عَنْدْ رَجْلِيهْ كَتْبْكِي وْبْدَاتْ كَتْفَزَّكٌ رَجْلِيهْ بَدْمُوعْهَا وْبْقَاتْ كَتْمْسَحْهُمْ بْشْعَرْهَا وْتْبُوسْهُمْ وْتْدْهَنْهُمْ بْالرِّيحَة. 39 وْمَلِّي شَافْ لْفَرِّيسِي مُولْ لْعْرَاضَة آشْ وْقَعْ، كٌالْ مْعَ رَاسُه:» كُونْ كَانْ هَادْ الرَّجَلْ نَبِي كُونْ عْرَفْ شْكُونْ هِيَ هَادْ لَمْرَاة اللِّي كَتْمَسُّه وْآشْ كَتْسْوَى حِيتْ هِيَ خَارْجَة عْلَى الطْرِيقْ !«  . 40 وْكٌالْ لِهْ يَسُوعْ: »  يَاسِمْعَانْ عَنْدِي مَا نْكٌولْ لِكْ !« وْهُوَ يْجَاوْبُه سِمْعَانْ:» كٌولْ لِيَّ آسِيدِي ! « 

41 وْكٌالْ لِهْ يَسُوعْ: »كَانْ وَاحْدْ الرَّجَلْ كَيْتْسَالْ لْجُوجْ دْ الرْجَالْ شِي فْلُوسْ وَاحْدْ خَمْسْمْيَّةْ دِينَارْ وْلَخُرْ خَمْسِينْ (دِينَارْ كَيْسَاوِي خَدْمَةْ عَامَلْ في نْهَارْ وَاحْدْ). 42 وْحِيتْ مَا كَانْ عَنْدْهُمْ مْنِينْ يْرَدُّو الدِّينْ اللِّي عْلِيهُمْ سْمَحْ لِهُمْ بْجُوجْ ، إِيوَا شْكُونْ فِيهُمْ اللِّي غَادِي يْبْغِيهْ كْثَرْ ؟«.

43 وْجَاوْبُه سِمْعَانْ:»  كَنْظُنْ اللِّي غَيَبْغِيهْ كْثَرْ هُوَ اللِّي سْمَحْ لِهْ في لْكْثِيرْ «  وْكٌالْ لِهْ يَسُوعْ :» عَنْدَكْ لْحَقْ « 44 وْتْلَفَّتْ لَلْمْرَاة وْكٌالْ لْسِمْعَانْ:» وَاشْ شَفْتِ هَادْ لْمْرَاة ؟ أَنَا دْخَلْتْ لْدَارَكْ وْمَا كَبِّيتِي عْلَى رَجْلِيَّ حَتَّى قَطْرَةْ دْ لْمَا وْامَّا هِي رَاهْ غَسْلاَتْهُمْ بْدْمُوعْهَا وْمَسْحَاتْهُمْ بْشْعَرْهَا. 45 انْتَ مَا بَسْتِي رَاسِي حَتَّى مَرَّة وَحْدَة وْامَّا هِيَ مَلِّي دَخْلَتْ وْهِيَ كَتْبُوسْ في رَجْلِيَّ. 46 انْتَ مَادْهَنْتِي رَاسِي حَتَّى بْالزِّيتْ وْامَّا هِيَ رَاهْ بْالرِّيحَة دَهْنَتْ رَجْلِيَّ .47 عْلَى دَاكْ الشِّي نْكٌولْ لِكْ: تْغَفْرَتْ لِهَا ذْنُوبْهَا لْكْثِيرَة حِيتْ بَانْتْ عْلِيهَا بْزَّافْ دْ لْمَحَبَّة وَلَكِنْ اللِّي كَيْتْغْفَرْ لِهْ غِيرْ شْوِيَّة كَيْحَبْ شْوِيَّة«.    48 وْكٌالْ  لَلْمْرَاة:» رَاهْ ذْنُوبَكْ تْغَفْرَتْ ! « 49 وْبْدَاوْ النَّاسْ اللِّي كٌالْسِينْ مْعَاهْ في لْمِيدَة كَيْسَوْلُو رْيُوسْهُمْ:  »آشْ يْكُونْ هَذَا كٌاعْ حْتَى يْغْفَرْ الذْنُوبْ ؟ 50 وْكٌالْ يَسُوعْ لَلْمْرَاة:» رَاهْ إِيـمَانَكْ نَجَّاكْ سِيِري عْلَى سْلاَمْتَكْ !«
الإصحـاح الثامن 

لْعْيَالاَتْ اللِّي آمْنُو بْيَسُوعْ وْتَبْعُوهْ:

1 وْمَنْ بَعْدْ دَاكْ الشِّي مْشَى يَسُوعْ مَنْ مْدِينَة لْمْدِينَة وْمَنْ دُوَّارْ لْدُوَّارْ كَيْوْعَظْ وْكَيْخَبَّرْ بْمَمْلَكَةْ الله. وْكَانُو مْعَاهْ التْلاَمَذْ دْيَاوْلُه بَالْثْنَاعْشْ 2 وْشِي عْيَالاَتْ شْفَاهُمْ مَنْ الجْنُونْ وْ لْمَرَضْ وْهُمَ مَرْيَمْ اللِّي مْسَمِّينْهَا لْمَجْدَلِيَة اللِّي خَرْجُو مَنْهَا سَبْعَةْ الجْنُونْ، 3 وْحَنَّة مَرْةْ خُوزِي وْكِيلْ لْمَلِكْ هِيرُودُوسْ ، وْمْرَاة سْمِيتْهَا سُوسَنَّة ، وْبْزَّافْ دْ لْعْيَالاَتْ خْرِينْ اللِّي كاَنُو كَيْعَاوْنُوهُمْ مَنْ فْلُوسْهُمْ. 

مَثَلْ الرَّجَلْ اللِّي كَيْزْرَعْ :

4 وْقَصْدُوهْ النَّاسْ مَنْ كُلْ مْدِينَة وْمَلِّي تْجْمَعْ بْنَادَمْ كْثِيرْ تْكَلَّمْ مْعَاهُمْ بْوَاحْدْ لْمَثَلْ ، وْكٌالْ: »
5 خْرَجْ وَاحْدْ الرَّجَلْ بَاشْ يْزْرَعْ. وْهُوَ كَيْزْرَعْ طَاحْ  شِي حَبْ في جَنْبْ الطْرِيقْ وْهُمَ يْعَفْسُو عْلِيهْ الرَّجْلِينْ وْكْلاَوْهْ الطْيُورْ. 6 وْشِي حَبْ خُرْ طَاحْ عْلَى لْحْجَرْ، وْمَلِّي نْبَتْ، دَغْيَا يْبَسْ حِيتْ مَا طَاحَشْ في أَرْضْ رَاوْيَّة . 7 وْطَاحْ شِي حَبْ خُرْ بِينْ الشُّوكْ ، وْكْبَرْ مْعَاهْ الشُّوكْ وْخَنْقُه . 8 وْاللِّي طَاحْ مَنُّه في لَرْضْ لْجَيْدَة نْبَتْ ، وْجَابْ مْيَّةْ حَبَّة «.

وْعَيَّطْ يَسُوعْ بْصَوْتْ عَالِي: » اللِّي عَنْدُه شِي وَذْنِينْ بَاشْ يْسْمَعْ، يْسْمَعْ ! « 

لْغَرَضْ مَنْ  لْمْثَالْ:

9 وْسَوْلُوهْ التْلاَمَذْ دْيَاوْلُه:» آشْنَا هُوَ مَعْنَى هَادْ لْمَثَلْ ؟« ، 10 وْهُوَ يْجَاوْبْهُمْ: » انْتُمَ تَّعْطَى لِكُمْ تْعَرْفُو سْرَارْ مَمْلَكَةْ الله وْامَّا غِيرْكُمْ كَنْتْكَلْمُو مْعَاهُمْ عْلِيهْ بَالْمْثَالْ بَاشْ يْكُونُو شَايْفِينْ بْعِينِيهُمْ وْمَا كَيْشُوفُو، وْسَامْعِينْ بْوَذْنِيهُمْ وْمَا كَيْفَهْمُو.

تَفْسِيرْ لْمَثَلْ دْ الزَّارْعْ:

11 وْهَذَا هُوَ مَعْنَى هَادْ لْمَثَلْ: الزْرَعْ هُوَ كْلاَمْ الله. 12 وْاللِّي طَاحْ مَنُّه في جَنْبْ الطْرِيقْ هُمَ اللِّي سَمْعُو كْلاَمْ الله وْكَيْجِي إِبْلِيسْ وْكَيْحَيَّدْ لْكْلاَمْ مَنْ قَلْبْهُمْ بَاشْ مَا يْآمْنُوشْ بِهْ وْيْنْجَاوْ 13 وْاللِّي طَاحْ مَنُّه عْلَى لْحْجَرْ هُمَ اللِّي كَيْسَمْعُو لَكْلاَمْ الله وْيْقَبْلُوهْ بْالْفَرْحَة، وَلَكِنْ هَدُو دَايْرِينْ بْحَالْ شِي غَرْسْ بْلاَ جْدَرْ كَيْآمْنُو وَقْتْ قْلِيلْ حَتَّى كَيْتْغَرْ بِهُمْ وْكَيْضَيْعُو إِيمَانْهُمْ. 14 وْاللِّي طَاحْ مَنُّه بِينْ الشُّوكْ هُمَ النَّاسْ اللِّي كَيْسَمْعُو كْلاَمْ الله وْحِيتْ كَيْدِّيوْهَا غِيرْ في هْمُومْ الدَّنْيَا وْخَيْرَاتْهَا وْشَهْوَاتْهَا كَيْتْخَنْقُو، وْغَلَّتْهُمْ مَا كَتْطِيبْشْ. 15 وْامَّا اللِّي طَاحْ في لَرْضْ لْجَيْدَة هُمَ النَّاسَ اللِّي كَيْسَمْعُو كْلاَمْ الله كَيْقَبْلُوهْ دَغْيَا بْقَلْبْ صَادَقْ وْنِيَّة مَزْيَانَة وْبْصْبَرْهُمْ كَيْكُونْ مَنْهُمْ خِيرْ كْثِيرْ«. 

مَثَلْ لْقَنْدِيلْ: 
16 » وَاشْ عَمَّرْكُمْ شَفْتُو شِي حَدْ كَيْشَعَّلْ لْقَنْدِيلْ وْكَيْكْفِي عْلِيهْ السْطَلْ وْلاَ كَيْحَطُّه تَحْتْ السْرِيرْ ؟ لاَّ ! وَلَكِنْ كَيْحَطُّه في بْلاَصَة عاَلْيَة بَاشْ يْضَوِّي لْهَدُوكْ النَّاسْ اللِّي دَاخْليِنْ.

17 كٌاعْ اللِّي مْخَبِّي غَادِي يْبَانْ وْكٌاعْ اللِّي مَسْتُورْ غاَدِي يْتَّفْضَحْ وْيْعَرْفُوهْ النَّاسْ. 18 رَدُّو بَالْكُمْ مَلِّي تْكُونُو كَتْسَمْعُو كْلاَمْ الله، حِيتْ اللِّي عَنْدُه شِي حَاجَة كَتْزَادْ لِهْ، وْاللِّي مَا عَنْدُوشْ حَتَّى هَدَاكْ الشِّي اللِّي كَيْحْسَابْ لِهْ دْيَالُه كَيْتْكٌلَعْ لِهْ «.

أُمْ يَسُوعْ وْخُوتُه:  ‍‍‍‌

19 وْجَاوْ لْعَنْدْ يَسُوعْ امُّه وْخُوتُه، وْمَنْ كَثْرَةْ الزْحَامْ مَا قَدْرُوشْ يْوَصْلُو لْعَنْدُه. 20 وْ كٌالُو لِهْ شِي نَاسْ: »  امُّكْ وْخُوتْكْ وَاقْفِينْ عْلَى بَرَّا دْ الدَّارْ بْغَاوْ يْشُوفُوكْ «. 21 وْهُوَ يْجَاوْبْهُمْ: » امِّي وْخُوتِي هُمَ اللِّي كَيْسَمْعُو كْلاَمْ الله وْكَيْدِيرُو بِهْ «.

يَسُوعْ كَيْهَدَّنْ الرِّيحْ لْقْوِيَّة:

22 وْفي وَاحْدْ النْهَارْ رْكَبْ في لْفْلُوكَة هُوَ وْتْلاَمْذُه، وْكٌالْ لِهُمْ: » آجِيوْ نْقَطْعُو لْجِّيهَة لْخْرَى دْيَالْ لْبْحَرْ «. وْبْدَاوْ كَيْقَطْعُو. 23 وْمَلِّي كَانُو غَادِينْ نْعَسْ يَسُوعْ، وْتْحَرْكَاتْ رِيحْ قْوِيَّة وْهَاجْ لْبْحَرْ حَتَّى عْلاَيَنْ تْعْمَرْ لْفْلُوكَة بْالْمَا، وْوَلاَّوْ في خَطَرْ. 24 وْقَرْبُو التْلاَمَذْ لْعَنْدْ يَسُوعْ وْفَيْقُوهْ وْكٌالُو لِهْ: » آ سِيدِي، آ سِيدِي ! رَاهْ حْنَا غَادِي نْمُوتُو !« وْنَاضْ يَسُوعْ وَقَّفْ الرِّيحْ وْلْمَّاجْ لْقْوِيَّة، وْهِيَ تْهَدَّنْ وْزْيَانْ لْجَوْ. 25 وْكٌالْ لِهُمْ يَسُوعْ:» فِينْ هُوَ إِيـمَانْكُمْ ؟« وْهُمَ يْخَافُو وْتْعَجْبُو، وْكٌالُو لْبَعْضِيَاتْهُمْ:» شْكُونْ هُوَ هَذَا اللِّي حْتَى الرِّيحْ وْلْمَّاجْ كَيْآمَرْهَا وْكَتْطِيعُه «.

يَسُوعْ كَيْخَرَّجْ الجْنُونْ وْلْحْلاَلَفْ كَيْغَرْقُو:

26 وْوَصْلُو لْبْلاَدْ لْجَرَّاسِيِّينْ اللِّي في الجِّهَة لُخْرَى مَنْ بْحَرْ لْجَلِيلْ، 27 وْمَلِّي نْزَلْ يَسُوعْ لَلْبَرْ تْلاَكٌى مْعَاهْ وَاحْدْ الرَّجَلْ مَنْ لْمْدِينَة مَسْكُونْ، وْوَقْتْ طْوِيلْ وْهُوَ عَرْيَانْ، وْمَا كَانَشْ كَيْسْكُنْ في الدَّارْ وَلَكِنْ كَانْ كَيْسْكُنْ غِيرْ في لْقْبُورْ. 28 وْغِيرْ شَافْ يَسُوعْ، وْهُوَ يْغَوَّتْ وْتْلاَحْ عَنْدْ رَجْلِيهْ وْكٌالْ بْصَوْتْ عَالِي: » آشْ بِينِي وْبِينَكْ، يَا يَسُوعْ يَا وَلْدْ الله لْعَالِي ! أَنَا مْزَاوْكٌ فِيكْ مَا تْعَدَّبْنِيشْ «. 29 كٌالْ هَادْ الشَّي حِيتْ يَسُوعْ آمَرْ الجَّنْ بَاشْ يْخْرُجْ مَنْ الرَّجَلْ. وْفي لْحَقِيقَة بْزَّافْ دْ لْمَرَّاتْ كَانْ هَادْ الجَّنْ كَيْصْرَعْ الرَّجَلْ، وْكَانْ كَيْتْحْبَسْ وْكَيْتْكَتَّفْ وْكَيْتَرْبَطْ بَالسْنَاسَلْ وْلْحْبَالْ وَلَكِنْ كَانْ كَيْقَطَّعْهُمْ كُلْهُمْ وْكَيْدِّيوْهْ الجْنُونْ لَلْخْلاَ.

30 وْسَوْلُه يَسُوعْ:»  آشْ سْمِيتْكْ ؟« وْرَدْ عْلِيهْ:» سْمِيتِي عَسْكَرْ«، حِيتْ كَانُو فِيهْ بْزَّافْ دْيَالْ الجْنُونْ. 31 وْرَغْبُو الجْنُونْ يَسُوعْ بَاشْ مَا يْجَرِّيشْ عْلِيهُمْ لَلْهَاوِيَّة 32.وْكَانَتْ تَمَّ قَطْعَة كْبِيرَة دْيَالْ لْحَلُّوفْ سَارْحَة في الجْبَلْ، وْطَلْبُو مَنُّه الجْنُونْ بَاشْ يْخَلِّيهُمْ يْدَخْلُو في لْحْلاَلَفْ وْهُوَ يْخَلِّيهُمْ يَسُوعْ. 33 وْخَرْجُو الجْنُونْ مَنْ الرَّجَلْ وْدَخْلُو في لْحْلاَلَفْ وْجَرَاوْ كُلْهُمْ لَلْهَبْطَة دْ الجْبَلْ وْطَاحُو في لْبْحَرْ وْغَرْقُو. 

34 وْمَلِّي شَافُو السُرَّاحْ دَاكْ الشِّي اللِّي جْرَى هَرْبُو وْدَيْعُو لْخْبَارْ في لْمْدِينَة وْالدْوَاوَرْ، 35 وْخَرْجُو النَّاسْ يْشُوفُو آشْ وْقَعْ، وْجَاوْ لْعَنْدْ يَسُوعْ وْصَابُو الرَّجَلْ اللِّي خَرْجُو مَنُّه الجْنُونْ كٌالْسْ حْدَى رَجْلِيهْ لاَبسْ حْوَايْجُه وْبْعَقْلُه، وْهُمَ يْتْخَلْعُو 36 وْخَبْرُوهُمْ دُوكْ اللِّي شَافُو هَادْ الشِّي كِيفَاشْ شْفَا يَسُوعْ الرَّجَلْ لْمَسْكُونْ، 37 وْطَلْبُو مَنْ يَسُوعْ هَلْ دِيكْ لْجِهَة دْيَالْ لْجَرَاسِيِّينْ كُلْهُمْ بَاشْ يْبَعَّدْ عْلِيهُمْ حِيتْ كَانُو خَايْفِينْ بْزَّافْ. وْرْكَبْ في لْفْلُوكَة وْتَمْ رَاجْعْ مَنْ تَمَّ.

38 وْامَّا الرَّجَلْ اللِّي خَرْجُو مَنُّه الجْنُونْ طْلَبْ مَنْ يَسُوعْ بَاشْ يْمْشِي مْعَاهْ، وَلَكِنْ يَسُوعْ صَيْفَطُه وْكٌالْ لِهْ: 39»  رْجَعْ لْدَارَكْ وْخَبَّرْهُمْ بْكٌاعْ دَاكْ الشِّي اللِّي دَارْ لِكْ الله«. وْمْشَى الرَّجَلْ كَيْبَرَّحْ في لْمْدِينَة كَامْلَة بْكٌاعْ دَاكْ الشِّي اللِّي دَارْ مْعَاهْ يَسُوعْ.

بَنْتْ يَايْرُسْ وْلْمْرَاة اللِّي مَسَّاتْ حْوَايْجْ يَسُوعْ:

40 وْمَلِّي رْجَعْ يَسُوعْ رَحْبَتْ بِهْ جْمَاعَةْ النَّاسْ اللِّي كَانَتْ كَتْسَنَّاهْ 41 وْجَا عَنْدُه وَاحْدْ الرَّجَلْ سْمِيتُه يَايْرُسْ وْهُوَ رَايْسْ دَارْ الصْلاَة، طَاحْ عْلَى رَجْلِينْ يَسُوعْ وْرَغْبُه يَدْخُلْ عَنْدُه لْدَارُه 42 حِيتْ عَنْدُه بَنْتْ وَحْدَة في عْمَرْهَا شِي ثْنَاعْشْرْ عَامْ كَانَتْ كَتْمُوتْ.

وْمَلِّي كَانْ غَادِي زَاحْمُوهْ النَّاسْ 43 وْكَانَتْ وَاحْدْ لْمْرَاة مْرِيضَة ثْنَاعْشْرْ عَامْ وْهِيَ كَدُّوزْ بَالدَّمْ. خَسْرَتْ كُلْ مَا كَانَتْ كَتْكْسَابْ عَنْد الطُبَّا وْمَا قْدَرْ حَتَّى وَاحْدْ يْدَاوِيهَا. 44 وْقَرْبَتْ مَنْ مُورَا يَسُوعْ وْغِيرْ مَسَّاتْ طَرْفْ حْوَايْجُه وْهُوَ يْتَحْبَسْ الدَّمْ .45 وْهُوَ يْكٌولْ يَسُوعْ لَلنَّاسْ:» شْكُونْ اللِّي مَسْنِي ؟ « وْنَكْرُو كُلْهُمْ، وْنْطَقْ بُطْرُسْ وْكٌالْ:» يَاسِيدِي، النَّاسْ كُلْهُمْ ضَايْرِينْ بِكْ وْ مْزَاحْمِينْكْ وْكَتْكٌولْ شْكُونْ اللَّي مَسْنِي ؟« 46 وْهُوَ يْجَاوْبْ يَسُوعْ:»  كٌلْتْ لِكُمْ شِي حَدْ مَسْنِي! حِيتْ حَسِّيتْ بْشِي قُوَّة خَرْجَتْ مَنِّي « . 47 وْمَلِّي بَانْ لَلْمْرَاة بَلِّي مَا بْقَاتْشْ قَادْرَة تْخَبِّي دَاكْ الشِّي اللِّي دَارَتْ، جَاتْ لْعَنْدُه كَتْرَعَّدْ بْالْخَلْعَة وْتَرْمَاتْ عْلَى رَجْلِيهْ، وْخَبْرَاتُه كٌدَّامْ النَّاسْ كُلْهُمْ عْلاَشْ مَسَّاتُه وْكِيفَاشْ بْرَاتْ دَغْيَا. 48 وْهُوْ يْكٌولْ لِهَا:» آبَنْتِي، رَاهْ إِيـمَانَكْ نَجَّاكْ، سِيرِي عْلَى سْلاَمْتَكْ «.

49 وْفي لْوَقْتْ اللِّي كَانْ كَيْتْكَلَّمْ جَا وَاحْدْ لْمَرْسُولْ مَنْ دَارْ يَايْرُسْ وْكٌالْ لِهْ:» بَنْتَكْ رَاهَا مَاتَتْ بْلاَ مَا تْعَذَّبْ السَيَّدْ بَاقِي «. 50 وْسَمْعُه يَسُوعْ، وْكاٌلْ لْيَايْرُسْ:» مَا تْخَافْشْ غِيْر آمَنْ، وْتْكُونْ بَنْتَكْ بِخَيْرْ«. 

51 وْمَلِّي وْصَلْ لَلدَّارْ، مَا خَلاَّ حَتَّى حَدْ يْدْخُلْ مَنْ غِيرْ بُطْرُسْ وْيُوحَنَّا وْيَعْقُوبْ وْبَّاتْ لْبَنْتْ وْامْهَا. 52 وْكَانُوا كٌاعْ النَّاسْ كَيْبْكِيوْ وْكَيْنُوحُو عْلَى لْبَنْتْ. وَلكِنْ كٌالْ لِهُمْ يَسُوعْ:» مَاتْبْكِيوْشْ  عْلِيهَا، رَاهَا مَا مَاتَتْشْ رَاهَا غِيرْ نَاعْسَة «  53 وْهُمَ يْبْدَاوْ كَيْضَحْكُو عْلِيهْ حِيتْ عَارْفِينْهَا مَاتَتْ. 54 وَلَكِنْ هُوَ شَدْ في يَدْ الْبَنْتْ وْهُوَ يْعَيَّطْ عْلِيهَا وْكٌالْ:» نُوضِي يا بَنْتِي ! « 55 وْهِيَ تْرْجَعْ الرُّوحْ فِيهَا وْنَاضَتْ دِيكْ السَّاعَة، وْآمَرْهُمْ بَاشْ يْعْطِيوْهَا تَّاكُلْ .56 وْتْعَجْبُو وَالِدِيهَا، وْوَصَّاهُمْ بَاشْ مَا يْخَبْرُو حَدْ بْدَاكْ الشِّي اللِّي وْقَعْ.

الإصحـاح التاسع

 يَسُوعْ كَيْصَيْفَطْ تْلاَمْذُه لْثْنَاعْشْ:

1 وْجْمَعْ يَسُوعْ تْلاَمْذُه لْثْنَاعْشْ وْعْطَاهُمْ قُوَّة وْحْكَامْ عْلَى لْجَّنْ وْبَاشْ يْشَافِيوْ لْمْرَاضْ،2 وْصَيْفَطْهُمْ بَاشْ يْخَبْرُو بْمَمْلَكَةْ الله وْيْشَافِيوْ لْمْرَاضْ. 3 وْكٌالْ لِهُمْ:» مَاتْهَزُّو مْعَاكُمْ حَتَّى شِي حَاجَة وْانْتُمَ مْسَافْرِينْ؛ لاَ عْصَا لاَ مَزْوَدْ لاَ خُبْزْ لاَ فْلُوسْ وْمَا تَّاخْذُو مْعَاكُمْ مَنْ الجْلاَلَبْ غِيرْ دَاكْ الشِّي اللِّي عْلَى ظْهَرْكُمْ.4  وْالدَّارْ اللِّي دْخَلْتُو لِهَا هِيَ فِينْ تْبْقَاوْ حَتَّىتْمْشِيوْ بْحَالْكُمْ 5 وْالنَّاس اللِّي مَا يْقَبْلُوكُمْشْ خَرْجوُ مَنْ مْدِينْتْهُمْ وْسُوسُو التْرَابْ مَنْ تَحْتْ رَجْلِيكُمْ شْهَادَة عْلِيهُمْ «.

6 وْمَنْ بَعْدْ هَادْ الشِّي خَرْجُو التْلاَمَذْ وْمْشَاوْ لَلدْوَاوَرْ كَيْخَبْرُو بْخْبَارْ لْفَرْحَة وْكَيْشَافِيوْ لْمْرَاضْ في كُلْ بْلاَصَة. 

 هِيرُودُسْ حَايْرْ:

7 وْمَلِّي سْمَعْ هِيُرودُسْ لْعَامْلْ بْكُلْ مَا كَانْ كَيْجْرَا، حَارْ عْلَىحَقَّاشْ شِي نَاسْ كَانُو كَيْكٌولُو: »  هَذَا يُوحَنَّا النَّبِي اللِّي بْعَثْ مَنْ لْمُوتْ « 8 وْنَاسْ خْرِينْ كٌالُو:» رَاهْ هَذَا النَّبِي إِيلِيَّا اللِّي بَانْ !« ، وْوَحْدِينْ خْرِينْ كٌالُو:» هَذَا وَاحْدْ مِنْ لْأَنْبِيَا اللَّوْلِينْ اللِّي بْعَثْ «. 9 وَلَكِنْ هِيـرُودُسْ كٌالْ:» يُوحَنَّا، رَانِي قْطَعْتْ رَاسُه، إِيوَا شْكُونْ هَذَا اللِّي كَنْسْمَعْ عْلِيهْ بْحَالْ هَادْ لْخْبَارْ ؟ « وْكَانْ بَاغِي يْشُوفُو.

يَسُوعْ كَيْوَكَّلْ خَمْسَلاَفْ وَاحْدْ:

10 وْبَعْدْمَا رَجْعُو الرُّسُلْ خَبْرُو يَسُوعْ بْكٌاعْ دَاكْ الشِّي اللِّي دَارُو، وْدَّاهُمْ وْتْعْزَلْ بِهُمْ في جِهَةْ وَاحْدْ لْمْدِينَة سْمِيتْهَا بَيْتْ صَيْدَا، 11 وْمَلِّي عَرْفُو النَّاسْ بَلِّي كَايْنْ تَمَّ تَبْعُوهْ، وْرَحَّبْ بِهُمْ وْتْكَلَّمْ لِهُمْ عْلَى مَمْلَكَةْ الله، وْشَافَى كُلْ مَنْ كَانْ مَحْتَاجْ مَنْهُمْ لِلشِّفَا،  12 وَمَلِّي بْدَاتْ الشَّمْسْ كَتَغْرَبْ، قَرْبُو لِهْ تْلاَمْذُه لثْنَاعْشْ وْكٌالُو لِهْ:»  فَرَّقْ هَادْ لْجْمَاعَة دْ النَّاسْ بَاشْ يْمْشِيوْ لْدْوَاوَرْ وْلْبْلاَيْصْ اللِّي دَايْرِينْ بِهُمْ، بَاشْ يْبَاتُو فِيهَا وْيْلْكٌاوْ مَا يَّاكْلُو عْلَىحَقَّاشْ حْنَا في لْخْلاَ «. 13 وْكٌالْ لِهُمْ يَسُوعْ: » عْطِيوْهُمْ انْتُمَ نِّيتْ مَا يَّاكْلُو «، وْهُمَ يْجَاوْبُوهْ: » مَاعَنْدْنَا غِيرْ خَمْسَةْ لْخُبْزَاتْ وْجُوجْ دْ لْحُوتَاتْ مَنْ غِيرْ إِلاَ مْشِينَا وْشْرِينَا لْمَاكْلَة لْدُوكْ النَّاسْ كُلْهُمْ «. 14 عْلَى حَقَّاشْ كَانُو شِي خَمْسَلاَفْ وَاحْدْ، وْلَكِنْ كٌالْ يَسُوعْ لَلتْلاَمْذْ دْيَاوْلُه: » كٌلْسُوهُمْ جْمَاعَة جْمَاعَة، وْكُلْ جْمَاعَة يْكُونُو فِيهَا شِي خَمْسِينْ وَاحْدْ.15 وْدَاكْ الشِّي اللِّي دَارُو، 16 وْهُوَ يَّاخُدْ دُوكْ لْخَمْسَةْ دْيَالْ لْخُبْزَاتْ وْجُوجْ لْحُوتَاتْ، وْهَزْ عِينِيهْ لَلسْمَا وْشْكَرْ الله عْلَى لْمَاكْلَة وْقَسَّمْهَا وْعْطَى لْتْلاَمَذُه بَاشْ يْفَرْقُوهَا عْلَى الجْمَاعَة.

17 وْكْلاَوْ كُلْهُمْ حَتَّى شَبْعُو وْفي اللَّخَرْ عَمْرُو التْلاَمَذْ ثْنَاعَشْ كٌفَّة مَنْ لْكْسُورْ اللِّي شَاطَتْ.

بُطْرَسْ كَيْشْهَدْ بَلِّي يَسُوعْ هُوَ لْمَسِيحْ:

18 وَاحْدْ لْمَرَّة كَانْ يَسُوعْ كَيْصَلِّي بُوحْدُه وْكَانُو التْلاَمَذْ دْيَاوْلُه مْعَاهْ، وْهُوَ يْسَوَّلْهُمْ:» شْكُونْ أَنَا في رَايْ النَّاسْ ؟ « 19 وْجَاوْبُوهْ: » شِي كٌيْكُولْ انْتَ النَّبِي يُوحَنَّا لْمَعْمَدَانْ، وْشِي كٌيْكُولْ النَّبِي إِلِيَّا، وْوَحْدِينْ خْرِينْ كَيْكٌولُو نَبِي مِنْ لْأَنْبِيَا اللَّوْلِينْ بْعَثْ مَنْ لْمُوتْ«.

20 وْعَاوْدْ سَوَّلْهُمْ يَسُوعْ: » وَاشْنُو كَتْحَسْبُونِي انْتُمَ ؟ « وْهُوَ يْجَاوْبُه بُطْرُسْ:»  انْتَ هُوَ مَسِيحْ الله !« 

21 وْوَصَّاهُمْ يَسَوعْ بْزَّافْ بَاشْ مَا يْكٌولُو هَادْ لْكْلاَمْ حَتَّى لْشِي حَدْ.

يَسُوعْ كَيْتْنَبَّئْ بْالْمُوتْ وْلْقَيَّامَة دْيَالُه:

22 وْكٌالْ لَلتْلاَمَذْ دْيَاوْلُه:» لاَزَمْ عْلَى وَلْدْ لْإِنْسَانْ مَايْتَّقْبَلْشْ مَنْ لْكْبَارْ وْرُؤَسَا دْ رْجَالْ الدِّينْ  وْلْعُلَمَا دْ الشْرَعْ، وْلاَزَمْ يْتْعَذَّبْ بْزَّافْ وْيْتَّقْتَلْ. وْفي النْهَارْ الثَّالَثْ يْبْعَثْ مَنْ بِينْ لْمُوتَى«.

23 وْكٌالْ لَلنَّاسْ اللِّي حَاضْرِينْ كُلْهُمْ:» اللِّي بْغَى يْتْبَعْنِي خَاصُّه مَايْدِّيهَاشْ في رَاسُه وْخَاصُّه يْهَزْ صْلِيبُه وْيْكُونْ مُوجُودْ لَلعْذَابْ كُلْ نْهَارْ وْيْتْبَعْنِي، 24 عْلَىحَقَّاشْ اللِّي بْغَى يْنَجِّي حْيَاتُه، غَادِي يْضَيَّعْهَا، وْاللِّي ضَيَّعْ حْيَاتُه عْلَى قَبْلِي غَادِي يْنَجِّيهَا.

25 آشْ مَنْ نْفَعْ عَنْدْ بْنَادَمْ إِلاَ رْبَحْ الدَّنْيَا كُلْهَا وْضَيَّعْ وْلاَ هْلَكْ رَاسُه. 26 اللِّي حْشَمْ يكٌول بَلِّي كَيْعْرَفْنِي وْكَيْعْرَفْ كْلاَمِي، مَا غَيْرْضَاشْ وَلْدْ الإِنْسَانْ بَاشْ يْعَرْفُو مَلِّي يْرْجَعْ في لْعَزْ دْيَالُه وْدْيَالْ لْآبْ وْلْمَلاَيْكَة الطَّاهْرِينْ. 27 وْنْكُولْ لِكُمْ لْحَقْ: رَاهْ كَايْنْ في النَّاسْ اللِّي حَاضْرِينْ هْنَا اللِّي مَا غَادِيشْ يْدُوقُو لْمُوتْ حَتَّى يْشُوفُو مَمْلَكَةْ الله.

يَسُوعْ كَيْبَانْ في لْعَزْ دْيَالُه:

28 وْبَعْدْمَا كٌالْ هَادْ لْكْلاَمْ بْشِي ثْمَنْيَّامْ، دَّا يَسُوعْ مْعَاهْ بُطْرُسْ وْيُوحَنَّا وْيَعْقُوبْ، وْطْلَعْ لْجْبَلْ بَاشْ يْصَلِّي 29 وْمَلِّي كَانْ كَيْصَلِّي تْبَدْلاَتْ صِفْةْ وَجْهُه وْوَلاَّوْ حْوِيجُه بَيْضِينْ وْنَاصْعِينْ. 30 وْفي دِيكْ السَّاعَة بَانُو جُوجْ رْجَالْ كَيْتْكَلْمُو مْعَ يَسُوعْ، هُمَا النَّبِي مُوسَى وْالنَّبِي إِيلِيَّا، 31 وْبَانُو بْوَاحْدْ لْعَزْ سَمَاوِي، وْبْدَاوْ كَيْتْكَلْمُو لِهْ عْلَى لْمُوتْ اللِّي لاَبْدْ لِهْ مَنْهَا في مْدِينَةْ أُورْشَلِيمْ . 32 وْغْلَبْ النْعَاسْ عْلَى بُطْرُسْ وْصْحَابُه، وْفَاقُو وْشَافُو عَزْ يَسُوعْ وْالرْجَالْ بْجُوجْ اللِّي وَاقْفِينْ مْعَاهْ . 33 وْمَلِّي كَانْ النَّبِي مُوسَى وْالنَّبِي إِلِيَّا غَادِينْ يْتْفَارْقُو مْعَ يَسُوعْ، كٌالْ لِهْ بُطْرُسْ:» آ سِيدِي شْحَالْ مَزْيَانْ نَبْقَاوْ هْنَا، يَلاَّهْ نْدِيرُو ثْلاَثَةْ دْ النْوَايَلْ، وَحْدَة لِكْ وْوَحْدَة لْمُوسَى وْوَحْدَة لْإِلِيَّا «. وْكَانْ مَاكَيْعْرَفْشْ آشْ كَيْكٌولْ.

34 وْفي لْوَقْتْ فَاشْ كَانْ بُطْرُسْ كَيْتْكَلَّمْ، جَاتْ ضْبَابَة وْدَارَتْ عْلِيهُمْ الظَّلْ، وْتْخَلْعُو التْلاَمَذْ مَلِّي دَخْلُو وَسْطْهَا. 35 وْتْكَلَّمْ وَاحْدْ الصَّوْتْ مَنْ الضْبَابَة وْكٌالْ:» هَذَا هُوَ وَلْدِي اللِّي اخْتَرْتْ، لِهْ 

لَمَّنْ خَاصْكُمْ تْسَمْعُو ! «.

36 وْبَعْدْمَا تْكَلَّمْ هَادْ الصَّوْتْ شَافُو يَسُوعْ بُوحْدُه، وْسَكْتُو وْمَا عَاوْدُو لْحْتَى حَدْ في دِيكْ لِيَّامْ دَاكْ الشِّي اللِّي شَافُو.

يَسُوعْ كَيْشَافِي وْلَيِّدْ مَسْكُونْ:

37 وْلْغَدْ لِهْ، نَزْلُو مَنْ الجْبَلْ، وْتْلَكٌاوْ لِهْ نَاسْ كْثَارْ. 38 وْغَوَّتْ وَاحْدْ مَنْهُمْ وْكٌالْ:» آ سِيدِي، بْغِيتَكْ تْشُوفْ مَنْ حَالْ وَلْدِي لْوَاحْدْ اللِّي كَنْكْسَابْ، 39 عْلَىحَقَّاشْ كَيْغَفْلُه وَاحْدْ الجَّنْ وْكَيْبْدَا كَيْغَوَّتْ، وْكَيْصَرْعُه حْتَى كَيْخُرْجُو لْكْشَاكَشْ مَنْ فُمُّه، وْمَاكَيْطَلْقُه حْتَى كَيْعَيِّيهْ وْيْكَرْفْصُه. 40 وْرْغَبْتْ التْلاَمَذْ دْيَاوْلَكْ بَاشْ يْخَرْجُوهْ مَنُّه وَلَكِنْ مَا قَدْرُوشْ «.

41 وْجَاوْبْ يَسُوعْ وْكٌالْ:» وَلَيْنِّي رَاكُمْ جِيلْ فَاسَدْ وْمَا عَنْدُه إِيـمَانْ ! حَتَّى لْإِمْتَى غَادِي نْبْقَى مْعَاكُمْ وْنَصْبَرْ لِكُمْ ؟ « وْكٌالْ لَلرَّجَلْ: » قَرَّبْ وَلْدَكْ لْهْنَا !«
42 وْمَلِّي كَانْ لْوْلَـيِّدْ كَيْقَرَّبْ لْعَنْدْ يَسُوعْ، صَرْعُه الجَّنْ وْخَبْطُه مْعَ لَرْضْ، وْنْهَضْ يَسُوعْ في دَاكْ الجَّنْ وْشَافَى لَوْلَـيِّدْ وْرَدُّه لْـبَّاهْ. 43 وْتْعَجْبُو النَّاسْ اللِّي كَانُو حَاضْرِينْ كُلْهُمْ مَنْ عَظَمَةْ الله وْقُوْتُه.

يَسُوعْ كَيْتْنَبَّئْ مَرَّة خْرَى عْلَى لْمَوْتْ دْيَالُه: 


وْفي لْوَقْتْ فَاشْ كَانُو مَازَالِينْ كَيْتْعَجْبُو مَنْ كٌاعْ دَاكْ الشِّي اللِّي دَارْ يَسُوعْ، كٌالْ لَلْتْلاَمَذْ دْيَالُه: 44 » سَمْعُو مَزْيَانْ هَادْ الشِّي اللِّي غَنْكٌولْ لِكُمْ: رَاهْ وَلْدْ لْإِنْسَانْ غَادِي يْبَيَّعْ بِهْ شِي حَدْ للنَّاسْ«.45 وَلَيْنِّي التْلاَمَذْ مَافَهْمُوشْ هَادْ لْكْلاَمْ عْلَىحَقَّاشْ الله مَا عْطَاهُمْشْ لْقُوَّة بَاشْ يْفَهْمُو لْمَعْنَى دْيَالُه، وْكَانُو خَايْفِينْ يْسَوْلُوهْ آشْ بْغَى يْكٌولْ.

شْكُونْ هُوَ لْمْخَيَّرْ ؟

46 وْبْدَاوْ كَيْتْنَاقْشُو بِينَاتْهُمْ شْكُونْ هُوَ لَمْخَيَّرْ فِيهُمْ. 47 وْهُوَ يْعْرَفْ يَسُوعْ لْأَفْكَارْ اللِّي في قْلُوبْهُمْ، وْشَدْ وَاحْدْ لْوْلَـيِّدْ مَنْ يَدِّيهْ وْوَكٌفُه حْدَاهْ. 48 وْكٌالْ لِهُمْ:» اللِّي رَحَّبْ بْهَادْ لْوْلَـيِّدْ عْلَى قَبْلِي رَاهْ رَحَّبْ بِيَّ، وْاللِّي رَحَّبْ بِيَّ رَاهْ رَحَّبْ بْدَاكْ اللِّي صَيْفَطْنِي. عْلَىحَقَّاشْ لْمَحْكٌورْ فِيكُمْ كٌاعْ هُوَ لْمْخَيَّرْ فِيكُمْ «.

اللِّي مَاشِي هُوَ ضَدْكُمْ هُوَ مْعَاكُمْ:

49 وْكٌالْ لِهْ يُوحَنَّا:» آسِيدِي، رَاهْ شَفْنَا وَاحْدْ الرَّجَلْ كَيْصْرَعْ الجْنُونْ بْسْمِيْتَكْ وْمَاخَلِّينَاهْشْ، عْلَى حْقَّاشْ مَاكَيْتَبْعَكْشْ مْعَانَا«. 50 وْرَدْ عْلِيهْ يَسُوعْ وْكٌالْ:» غِيرْ خَلِّيوْهْ ! عْلَىحَقَّاشْ كٌاعْ اللِّي مَاشِي ضَدْكُمْ هُوَ مْعَاكُمْ «.

دُوَّارْ في بْلاَدْ السَّامِرَة مَا قْبَلْشْ يَسُوعْ:

51 وْمَلِّي وْصَلْ لْوَقْتْ بَاشْ يْتَّرْفَعْ يَسُوعْ لَلْسْمَا، قَرَّرْ بَاشْ يْمْشِي لْمْدِينَةْ أُورْشَلِيمْ. 52 وْصَيْفَطْ كٌدَّامُه شِي رُسُلْ بَاشْ يْسَبْقُوهْ، وْهُمَ يْمْشِيوْ وْدَخْلُو لْوَاحْدْ الدُوَّارْ في بْلاَدْ السَّامِرَة بَاشْ يْوَجْدُو لِهْ شِي دَارْ فِينْ يْكٌلَسْ .53 وْمَلِّي سَاقُو لْخْبَارْ مَّالِينْ هَادْ الدُوَّارْ بَلِّي بْغَى يْمْشِي لْمْدِينَةْ أُورْشَلِيمْ مَا رَحْبُوشْ بِهْ. 54 وْمَلِّي شَافْ يَعْقُوبْ وْيُوحَنَّا اللِّي هُمَ تْلاَمَذْ يَسُوعْ هَادْ الشِّي كٌالُو لِهْ:» آ سِيدْنَا، وَاشْ بْغِيتِي نْدْعِيوْ عْلِيهُمْ تْنْزَلْ لْعَافْيَّة مَنْ السْمَا تْهْلَكْهُمْ ؟« 55 وْتْلَفَّتْ يَسُوعْ وْخَاصْمْ عْلِيهُمْ، 56 وْمْشَاوْ لْدُوَّارْ آخُرْ.

كِيفَاشْ نْكُونُو تْلاَمَذْ يَسُوعْ:

57 وْمَلِّي كَانُو غَادِينْ في الطْرِيقْ، كٌالْ لِهْ وَاحْدْ الرَّجَلْ:» آسِيدِي، بْغِيتْ نْتَبْعَكْ فِينْ مَا مْشِيتِي «. 58 وْهُوَ يْجَاوْبُه يَسُوعْ:» الثْعَالَبْ عَنْدْهَا غِيرَانْهَا وْطْيُورْ السْمَا عَنْدْهَا عْشَاشْهَا وَلَكِنْ وَلْدْ لْإِنْسَانْ رَاهْ مَا عَنْدُه حَتَّى فِينْ يْسَنَّدْ رَاسُه «.

59 وْكٌالْ يَسُوعْ لْرَجَلْ خُرْ:» زِدْ تْبَعْنِي !« وْهُوَ يْجَاوْبُه هَادْ الرَّجَلْ:» خَلِّينِي بَعْدَ نْمْشِي نْدْفَنْ بَّا«. 60 وْرَدْ عْلِيهْ يَسُوعْ وْكٌالْ:» خَلِّي لْمُوتَى يْدَفْنُو لْمُوتَى دْيَالْهُمْ، أَمَّا انْتَ سِيرْ وْخَبَّرْ بْمَمْلَكَةْ الله «. 61 وْكٌالْ لِهْ وَاحْدْ آخُرْ:» بْغِيتْ نْتَبْعَكْ آ سِيدِي، وَلَكِنْ خَلِّينِي بَعْدَ نْتْصَايْفَطْ مْعَ دَارْنَا «. 62 وْرَدْ عْلِيهْ يَسُوعْ وْكٌالْ:» رَاهْ كٌاعْ اللِّي بْدَا كَيْحْرَثْ وْيْتْلَفَّتْ وْرَاهْ، مَا يْصْلَحْشْ لَلْمَمْلَكَةْ الله «.

الإصحـاح لعاشر

يَسُوعْ كَيْصَفَطْ ثْنِينْ وْسَبْعِينْ تِلْمِيذْ:

1 وْمَنْ بَعْدْ هَادْ الشِّي خْتَارْ الرَّبْ ثْنِينْ وْسَبْعِينْ خْرِينْ وْصَيْفَطْهُمْ جُوجْ جُوجْ بَاشْ يْسَبْقُوهْ لْمْدُنْ وْلْبْلاَيْصْ اللِّي بْغَى بَاشْ يْمْشِي لِهُمْ. 2 وْكٌالْ لِهُمْ:» لْحْصَادْ كْثِيرْ وَلَكِنْ لْحَصَّادَى قْلاَلْ، إِيوَا طَلْبُو مَنْ مُولْ لْحْصَادْ يْصَيْفَطْ حَصَّادَى لَلْحْصَادْ دْيَالُه. 3 سِيرُو ! هَانِي كَنْصَيْفَطْكُمْ بْحَالْ لْخَرْفَانْ بِينْ الذْيَّابْ.4 مَا تْهَزُّو مْعَاكُمْ لاَ شْكَارَة لاَ مَزْوَدْ لاَ نْعَالَة، وْمَا تْلاَهَاوْشْ بَالسْلاَمْ مْعَ النَّاسْ في الطْرِيقْ. 5 وْالدَّارْ اللِّي دْخَلْتُو لِهَا كٌولُو في اللَّوَّلْ: السَّلاَمْ عْلَى مَّالِينْ هَادْ الدَّارْ. 6 وْإِلاَ كَانْ فِيهَا اللِّي كَيْبْغِي السْلاَمْ، غَادِي يْوَصْلُه سْلاَمْكُمْ وْإِلاَ مَاكَانْشْ،  سْلاَمْكُمْ يَرْجَعْ لِكُمْ. 7 وْبْقَاوْ في دِيكْ الدَّارْ وْكُولُو وْشَرْبُو مَنْ دَاكْ الشِّي اللِّي عَنْدْ مَّالِيهَا، حِيتْ لْخَدَّامْ كَيَسْتَاهَلْ إِيجَارْتُه، وْمَا تَبْدَاوْشْ تْمْشِيوْ مَنْ دَارْ لْدَارْ. 8 وْلْمْدِينَة اللِّي دْخَلْتُو لِهَا وْقَبْلُوكُمْ مَّالِيهَا كُولُو مَنْ دَاكْ الشِّي اللِّي كَيْعْطِيوْكُمْ، 9 وْشَافِيوْ لْمَرْضَى دْيَاوْلْهُمْ وْكٌولُو لِهُمْ: رَاهْ مَمْلَكَةْ الله قْرِيبَة مَنْكُمْ. 10 وْلَمْدِينَة اللِّي دْخَلْتُو لِهَا وْمَا قَبْلُوكُمْشْ مَّالِيهَا خَرْجُو لَزْنَاقِيهَا وْكٌولُو: 11 حْتَى التْرَابْ دْيَالْ مْدِينْتْكُمْ اللِّي لْصَقْ في رَجْلِينَا نْسُوسُوهْ لِكُمْ، وَلَيِّنِي خَاصْكُمْ تْعَرْفُو بَلِّي مَمْلَكَةْ الله قْرِيبَة مَنْكُمْ. 12 وْنْكٌولْ لِكُمْ: رَاهْ عَاقِبْةْ مْدِينَةْ سَدُومْ في يُومْ لْحْسَابْ غَادِي تْكُونْ خَفْ مَنْ عَاقِبْةْ دِيكْ لْمْدِينَةْ.

لْمْدُنْ لْكَافْرَة:

13 يَا وِيلَكْ يَا مْدِينَةْ كُورَزِينْ ! يَا وِيلَكْ يَا مْدِينَةْ صَيْدَا ! كُونْ لْمُعْجِزَاتْ اللِّي وَقْعَاتْ فِيكُمْ وَقْعَاتْ في مْدُنْ صُورْ وْصَيْدَا، كُونْ شْحَالْ هَذَا تَابُو مَّالِيهَا، وْكُونْ لَبْسُو لْخَيْشْ وْكٌلْسُو عْلَى الرْمَادْ (بَاشْ يْبَيْنُو التُّوبَة دْيَالْهُمْ).

14 وَلكِنَ عَاقِبْةْ مْدُنْ صُورْ وْصَيْدَا في يُومْ لْحْسَابْ غَادِي تْكُونْ خَفْ مَنْ عَاقِبْتْكُمْ. 15 وْانْتِ يَامْدِينَةْ كَفَرْنَاحُومْ ! وَاشْ يْحْسَابْ لِكْ غَادِي تْطَلْعِي لَلسْمَا ؟ لاَّ، رَاكِ لْقَاعْ جَهَنَّمْ غَادِي تْهَبْطِي«.

16 وْكٌالَ يَسُوعْ لَلتْلاَمَذْ دْيَاوْلُه:» اللِّي سْمَعْ لِكُمْ سْمَعْ لِيَّ، وْاللِّي مَا قْبَلْكُمْشْ مَا قْبَلْنِيشْ، وْاللِّي مَا قْبَلْنِيشْ مَا قْبَلْشْ دَاكْ اللِّي صَيْفَطْنِي .

الرْجُوعْ دْيَالْ ثْنِينْ وْسَبْعِينْ تِلْمِيذْ:

17 وْرَجْعُو دُوكْ ثْنِينْ وْسَبْعِينْ تِلْمِيذْ فَرْحَانِينْ وْكٌالُو لْيَسُوعْ:» يَا رَبْ، حْتَى الجْنُونْ وَلاَّوْ كَيْطِيعُونَا بْاسْمِيتَكْ «. 18 وْهُوَ يْجَاوَبْهُمْ:» شَفْتْ الشِّيطَانْ طَايْحْ مَنْ السْمَا بْحَالْ لْبْرَقْ. 19 رِانِي عْطِيتْكُمْ قُوَّة بَاشْ تْوْطَاوْ عْلَى لْحْنَاشْ وْلْعْكٌارَبْ وْكُلْ قُوَّة دْيَالْ لْعْدُو وْحَتَّى حَاجَة مَا تْآدِيكُمْ. 20 وَخَّا دَاكْ الشِّي مَا خَاصْكُمْشْ تْفَرْحُو حِيتْ الجْنُونْ كَيْطِيعُوكُمْ وَلَكِنْ فَرْحُو عْلَى حَقَّاشْ سْمِيَاتْكُمْ مَكْتُوبَة في السْمَا عَنْدْ الله «.

يَسُوعْ كَيْفْرَحْ:

21 وْفي دِيكْ السَّاعَة فْرَحْ يَسُوعْ بْرُوحْ الله وْكٌالْ:» كَنْحَمْدَكْ آ بُويَا، يَا رَبْ السْمَا وْلَرْضْ، حِيتْ بَيَّنْتِ لَلْنَّاسْ اللِّي مَا عَارْفِينْشْ دَاكْ الشِّي اللِّي خَبِّيتِي عْلَى لْحُكَمَا وْلْفُهَمَا: وْهَكْدَا كَانْ مُرَادْكْ. 22 بُويَا عْطَانِي كُلْشِي وْحْتَى حَدْ مَا كَيْعْرَفْ شْكُونْ هُوَ وَلْدْ الله غِيرْ بُويَا السَّمَاوِي، وْلاَ شْكُونْ هُوَ بُويَا السَّمَاوِي غِيرْ وَلْدْ الله، وْدَاكْ اللِّي بْغَا وَلْدْ الله يْوَرِّيهْ لِهْ«. 23 وْتْلَفَّتْ لَلْتْلاَمَذْ وْكٌالْ لِهُمْ بُوحُدْهُمْ: » سَعْدَاتْ اللِّي يْشُوفْ دَاكْ الشِّي اللِّي كَتْشُوفُو ! 24 في لْحَقِيقَة، رَاهْ بَزَّافْ دْ لْأَنْبِيَا وْلْمُلُوكْ تْمَنَّاوْ يْشُوفُو دَاكْ الشِّي اللِّي كَتْشُوفُو وْمَا شَافُوهْشْ، وْيْسَمْعُو دَاكْ الشِّي اللِّي كَتْسَمْعُو وْمَا سَمْعُوهْشْ«.

لْمَثَلْ دْيَالْ الرَّجَلْ السَّامِرِي الصَّالَحْ:

25 وَاحْدْ لْمَرَّة نَاضْ وَاحْدْ لْعَالِمْ دْ الشْرَعْ وْسَوَّلْ يَسُوعْ بَاشْ يْحَصْلُه وْكٌالْ لِهْ:» آشْ خَاصْنِي نْدِيرْ بَاشْ تْكُونْ عَنْدِي لْحَيَاةْ الدَّايْمَة عَنْدْ الله ؟« 26 وْجَاوْبُه يَسُوعْ:» آشْنُو مَكْتُوبْ في شْرَعْ الله ؟ وَاشْ كَتْقْرَا فِيهْ ؟«  27 وْكٌالْ الرَّجَلْ:» بْغِي الرَّبْ لْإِلَهْ دْيَالَكْ بْكُلْ قَلْبَكْ، وْبْكُلْ نَفْسَكْ، وْبْكُلْ قُوْتَكْ، وْبْكُلْ عَقْلَكْ، وْبْغِي خُوكْ كِيفْمَا كَتْبْغِي رَاسْكْ «. 28 وْهُوَ يْكٌولْ لِهْ يَسُوعْ :» عَنْدَكْ الصَّحْ،   دِيرْ هَادْ الشِّي وْتْحْيَا «.29 وَلَيْنِّي لْعَالِمْ دْ الشْرَعْ بْغَا يْبَيَّنْ بَلِّي عَنْدُه لْحَقْ في السُّؤَالْ دْيَالُه، وْهُوَ يْسَوَّلْ يَسُوعْ: » وَلَيْنِّي شْكُونْ هُوَ خُويَا ؟«
30 وْجَاوْبُه يَسُوعْ:» كَانْ وَاحْدْ الرَّجَلْ نَازَلْ مَنْ مْدِيَنةْ أُورْشَلِيمْ لْمْدِينَةْ أَرِيحَا، وْتْلَكٌاوْ لِهْ قُطَّاعْ الطْرِيقْ وْهُمَ يْعَرِّيوْهْ وْضَرْبُوهْ، وْخَلاَّوْهْ مَرْمِي بِينْ لْمُوتْ وْلْحْيَا . 31 وْتْصَادَفْ كَانْ وَاحْدْ رَجَلْ الدِّينْ نَازَلْ مَنْ دِيكْ الطْرِيقْ وْمَلِّي شَافُه رَاغْ عْلِيهْ وْكَمَّلْ طْرِيقُه. 32 وْجَا ثَانِي وَاحْدْ مَنْ قْبِيلَةْ اللاَّوِيِّينْ لْدِيكْ لْبْلاَصَة وْشَافُه وْرَاغْ عْلِيهْ حَتَّى هُوَ وْكَمَّلْ طْرِيقُه. 33 وْلَكِنْ مَلِّي لْكٌاهْ وَاحْدْ الرَّجَلْ سَامِرِي كَانْ مْسَافَرْ، شَافُه وْحَنْ عْلِيهْ. 34 وْقَرَّبْ لِهْ وْدَاوَى الجْرُوحْ دْيَاوْلُه بْشْوِيَّة دْيَالْ الزِّيتْ وْلْخْمَرْ وْحَزَّمْهَا، وْمَنْ بَعْدْ رَكْبُه عْلَى لْبْهِيمَة دْيَالُه وْدَّاهْ لْوَاحْدْ لْفَنْدَقْ وْتْهَلَّى فِيهْ.

35 وْلْغَدْ لِهْ عْطَى الرَّجَلْ السَّامِرِي لْمُولْ لْفَنْدَقْ جُوجْ دِينَارَاتْ وْكٌالْ لِـهْ: تْهَلَّى فِيهْ وْشْحَالْ مَا خْسَرْتِي تَاعْ لْفْلُوسْ فُوقْ دَاكْ الشِّي اللِّي عْطِيتَكْ غَادِي نْزِيدُه لِكْ مَلِّي نْرْجَعْ.

36 إِيوَا دَابَ شْكُونْ هُوَ مَنْ هَادْ الثْلاَثَة اللِّي كَيْبَانْ لِكْ خُو الرَّجَلْ اللِّي تْلَكٌاوْ لِهْ قُطَّاعْ الطْرِيقْ؟« 37 وْجَاوْبُه لْعَالِمْ دْ الشْرَعْ:» دَاكْ اللِّي حَنْ عْلِيهْ «. وْهُوَ يْكٌولْ لِهْ يَسُوعْ :» إِيوَا سِيرْ حَتَّى انْتَ وْدِيرْ بْحَالُه«.

يَسُوعْ عَنْدْ مَرْيَمْ وْخُتْهَا مَرْتَا:

38 وْمَلِّي كَانُو غَادِينْ في طْرِيقْ السْفَرْ، دْخَلْ يَسُوعْ لْوَاحْدْ الدُوَّارْ، وْرَحْبَاتْ بِهْ وَاحْدْ لْمْرَاة سْمِيتْهَا مَرْتَا في دَارْهَا. 39 وْكَانَتْ عَنْدْهَا خَتْهَا سْمِيتْهَا مَرْيَمْ كٌلْسَتْ عَنْدْ رَجْلِينْ يَسُوعْ كَتْسْمَعْ لْكْلاَمُه. 40 وْامَّا مَرْتَا كَانَتْ مَدَّايَّاهَا غِيرْ في الشْقَا دْ الدَّارْ، وْجَاتْ وْكٌالَتْ لْيَسُوعْ:» يَا رَبْ، وَاشْ مَا بْقِيتْ فِيكْ تْخَلِّينِي خْتِي نْخْدَمْ غِيرْ بُوحْدِي ؟ كٌولْ لِهَا تْنُوضْ تْعَاوَنِّي !« 

41 وْجَاوْبْهَا الرَّبْ وْكٌالْ:» آ مَرْتَا، آ مَرْتَا، انْتِ مْقَلْقَة وْمَدَّايَّاهَا في بْزَّافْ دْ لْحْوَايْجْ، 42 وَلَيْنِّي غِيرْ حَاجَة وَحْدَة لاَشْ مَحْتَاجِينْ. وْمَرْيَمْ هِيَ اللِّي اخْتَارَتْ لْحَاجَة لَمْخَيْرَة اللِّي مَا يْكٌلَّعْهَا لِهَا حَدْ«.

الإصحاح لحداعش

يَسوعْ كَيْعَلَّمْ تْلاَمْذه كِيفَاشْ يْصَلِّيوْ:

1 وْكَانْ يَسُوعْ كَيْصَلِّي في وَاحْدْ لْبْلاَصَة، وْمَلِّي سَالَ لْصْلاَة، كٌالْ لِهْ وَاحْدْ مَنْ تْلاَمْـذُه:

» يَا رَبْ ! عَلَّمْنَا كِيفَاشْ نْصَلِّيوْ بْحَالْ كِيفْ عَلَّمْ النَّبِي يُوحَنَّا التْلاَمَذْ دْيَاوْلُه «. 2 وْكٌالْ لِهُمْ يَسُوعْ:» وَقْتْمَا صَلِّيتُو كٌولُو:

يَا بُونَا [اللِّي في السْمَا ]

بْغِينَا تْقَدَّسْ سْمِيتَكْ 

وْتْجِي مَمْلَكْتَكْ 

3 رْزَقْنَا كُلْ يُومْ خُبْزْ نْهَارْنَا 

4 وْاسْمَحْ لِينَا في ذْنُوبْنَا،

كِيفْ كَنْسَمْحُو لْدُوكْ اللِّي كَيْذَنْبُو في حَقْنَا. 

وْحْفَظْنَا بَاشْ مَا نْطِيحُوشْ في التَّجْرِبَة«، 

5 وْزَادْ كٌالْ لِهُمْ يَسُوعْ:» شْكُونْ فِيكُمْ اللِّي عَنْدُه شِي صَاحْبُه وْكَيْمْشِي عَنْدُه في نُصْ اللِّيلْ وْكَيْكٌولْ لِهْ: سَلَّفْنِي آ صَاحْبِي ثْلاَثَةْ لْخُبْزَاتْ، 6 عْلَىحَقَّاشْ جَا عَنْدِي وَاحْدْ الضَّيْفْ مَنْ السْفَرْ وْمَا عَنْدِي مَا نْعْطِيهْ، 7 وْكَيْجَاوْبُه صَاحْبُه مَنْ الدَّارْ: مَا تْصَدَّعْنِيشْ ! رَاهْ بَابْ دَارِي مَسْدُودْ وْوْلاَدِي نَاعْسِينْ مْعَايَ في لْفْرَاشْ، وْمَا نْقْدَرْشْ نُوضْ نْعْطِيكْ دَاكْ الشِّي اللِّي بْغِيتِي.

8 رَانِي نْكٌولْ لِكُمْ لْحَقْ: إِلاَ مَا قْضَى لِيهْشْ لْغَرَضْ دْيَالُه حِيتْ هُوَ صَاحْبُه، غَادِي يْنُوضْ وْيْعْطِيهْ كُلْ مَا كَيْحْتَاجْ عْلَىحَقَّاشْ بْقَى شَادْ في الطَّلْبَة دْيَالُه. 9 عْلَى هَادْ الشِّي نْكٌولْ لِكُمْ: طَلْبُو تَّاخْدُو فَتْشُو تَلْكٌاوْ، دَقُّو لْبَابْ يَتْحَلْ لِكُمْ. 10 رَاهْ كٌاعْ اللِّي طْلَبْ يْتَعْطَى لِهْ، وْكٌاعْ اللِّي فَتَّشْ يَلْكٌى، وْكٌاعْ اللِّي دَقْ لْبَابْ يَتْحَلْ لِهْ. 11 وَاشْ فِيكُمْ شِي بُو اللِّي كَيْطْلُبْ مَنُّه وَلْدُه حُوتَة وْكَيْعْطِيهْ في بْلاَصَةْ لْحُوتَة لَفْعَى ؟ 12 وْلاَ كَيْطْلُبْ مَنُّه بَيْضَة وْكَيْعْطِيهْ عَكٌرْبَة ؟ 13 إِيوَا غِيرْ انْتُمَ اللِّي مَا مَزْيَانِينْشْ كَتْعَرْفُو كِيفَاشْ تْعْطِيوْ دَاكْ الشِّي اللِّي مَزْيَانْ لْوْلاَدْكُمْ، وْعْسَاكُمْ بُوكُمْ اللِّي في السْمَا كِيفَاشْ مَا يْعْطِيشْ الرُوحْ القُدُسْ لَلِّي كَيْطَلْبُوهْ ؟« 

يَسُوعْ وْمَلِكْ لْجَّنْ بَعْلَزَبُولْ:   

14 وْكَانْ وَاحْدْ لْمَرَّة يَسُوعْ كَيْصْرَعْ وَاحْدْ الرَّجَلْ فِيهْ جَنْ زَيْزُونْ، وْمَلِّي خْرَجْ مَنُّه هَادْ الجَّنْ، تْكَلَّمْ الرَّجَلْ وْتْعَجْبُو النَّاسْ لْحَاضْرِينْ. 15 وَلَيْنِّي شِي وَحْدِينْ فِيهُمْ كٌالُو:» رَاهْ كَيْخَرَّجْ الجْنُونْ حِيتْ بَعْلَزَبُولْ مَلِكْ لْجَّنْ كَيْعَاوْنُه«. 16 وْشِي وَحْدِينْ خْرِينْ بْغَاوْ يْجَرْبُوهْ وْطَلْبُو مَنُّه بَاشْ يْدِيرْ مُعْجِزَة مَنْ السْمَا. 17 وَلَكِنْ هُوَ عْرَفْ النِيَّة دْيَالْهُمْ وْكٌالْ لِهُمْ:» كُلْ مَمْلَكَة تْقَسْمَاتْ غَادِي تْطِيحْ، وْكُلْ عَائِلَة ضَدْ عَائِلَة غَادِي تْشَتَّتْ. 18 وْإِلاَ تَّقْسَمْ الشِّيطَانْ وْوَلَّى ضَدْ رَاسُه كِيفَاشْ غَـادِي تْبْقَى مَمْلَكْتُه مَازَالْ ؟ كَنْكٌولْ لِكُمْ هَادْ لْكْلاَمْ حِيتْ كَتْكٌولُو بَلِّي كَنْصْرْعَ لْجَّنْ بْبَعْلَزَبُولْ. 19 وْإِلاَ كَنْتْ بْبَعْلَزَبُولْ بَاشْ كَنْصْرَعْ لْجَّنْ، بِمَنْ كَيْصَرْعُوهُمْ النَّاسْ اللِّي مْعَاكُمْ ؟ هَادْ الشِّي عْلاَشْ هُمَ اللِّي غَادِي يْحَكْمُو عْلِيكُمْ. 20 وْإِلاَ كَنْتْ بْيَدْ الله بَاشْ كَنْصْرَعْ لْجَّنْ، رَاهْ مَمْلَكَةْ الله هَادِي اللِّي جَاتْكُمْ.

21 مَلِّي كَيْكٌابَلْ شِي رَجَلْ صْحِيحْ مْسَلَّحْ دَارُه كَيْكُونْ كٌاعْ دَاكْ الشِّي اللِّي عَنْدُه في لَمَانْ، 22 وَلَيْنِّي إِلاَ هْجَمْ عْلِيهْ شِي رَجَلْ اللِّي صَحْ مَنُّه وْغَلْبُه، كَيْحَيَّدْ لِهْ سْلاَحُه عْلاَشْ كَانْ كَيْعَوَّلْ وْكَيْفَرَّقْ كٌاعْ دَاكْ الشِّي اللِّي كَيْمْلَكْ.

23 اللِّي مَا شِي مْعَايَ ضَدِّي، وْاللِّي مَا كَيْجْمَعْشْ مْعَايَ كَيْفَرَّقْ.

الرْجُوعْ دْيَالْ لْجَّنْ:  

24 » وْمَلِّي كَيْخْرُجْ شِي جَنْ مَنْ شِي بْنَادَمْ، كَيْمْشِي يْدُورْ في لْخْلاَ بَاشْ يْرْتَاحْ، وْمَلِّي مَا كَيْلْكٌاشْ  الرَّاحَة كَيْكٌولْ: أَرَا نْرْجَعْ لْدَارِي اللِّي خْرَجْتْ مَنْهَا. 25 وْكَيْرْجَعْ لِهَا وْكَيْلْكٌاهَا مْشَطْبَة وْمْكٌادَة. 26 وْمَنْ بَعْدْ كَيْمْشِي وْكَيْجِيبْ مْعَاهْ سَبْعَةْ الجْنُونْ شَرْ مَنُّه، وْكَيْدَخْلُو وْكَيْسَكْنُو تَمَّ، وْكَتْوَلِّي حَالَةْ دَاكْ بْنَادَمْ في اللَّخَرْ صْعَبْ مَنْ كِيفْ كَانَتْ في اللَّوَّلْ«. 

سَعْدَاتْ اللِّي كَيْدِيرْ بْكْلاَمْ الله:    

27 وْفي لْوَقْتْ فَاشْ كَانْ كَيْتْكَلَّمْ، كٌالْتْ وَاحْدْ لْمْرَاة مَنْ الجْمَاعَة بْصَوْتْ عَالِي:» سَعْدَاتْ لْمْرَاة اللِّي حَمْلَتْ بِكْ وْرَضْعَاتَكْ «. 28 وْرَدْ عْلِيهَا يَسوُعْ:» إِيِّهْ، وَلَكِنْ سَعْدَاتْ دُوكْ اللِّي كَيْسَمْعُو كْلاَمْ الله وْكَيْدِيرُو بِهْ «.

النَّاسْ بْغَاوْ شِي عَلاَمَة:

29 وْمَلِّي كَثْرُو النَّاسْ لْحَاضْرِينْ، بْدَا كَيْكٌولْ لِهُمْ :» هَادْ لْجِيلْ فَاسَدْ كَيْطْلُبْ عَلاَمَة وْمَا غَادِي تَّعْطَاهْ حَتَّى شِي عَلاَمَة غِيرْ عَلاَمَةْ النَّبِي يُونَانْ. 30 وْكِيفْ كاَنْ النَّبِي يُونَانْ عَلاَمَة لْهَلْ مْدِينَةَ نِينَوَى، غَادِي يْكُونْ وَلْدْ لْإِنْسَانْ هُوَ لْعَلاَمَة دْيَالْ هَادْ لْجِيلْ. 31 وْفي يُومْ لْحْسَابْ، غَادْيَة تْبْعَثْ مَلِكَةْ لْجَنُوبْ مْعَ هَادْ لْجِيلْ وْتْشْهَدْ عْلِيهْ، عْلَىحَقَّاشْ هِيَ جَاتْ مَنْ  بْلاَدْ بْعِيدَة بَاشْ تْسْمَعْ لْحَكْمَةْ سُلَيْمَانْ، وْهَا هُوَ دَابَ هْنَا وَاحْدْ فْضَلْ مَنْ سُلَيْمَانْ. 32 وْغَادِي يْبَعْثُو سُكَانْ مْدِينَةْ نِينَوَى في يُومْ لْحْسَابْ مْعَ هَادْ لْجِيلْ وْيْشَهْدُو عْلِيهْ، عْلَىحَقَّاشْ هُمَ تَابُو مَلِّي عْلَمْهُمْ النَّبِي يُونَانْ، وْهَا هُوَ دَابَ هْنَا وَاحْدْ فْضَلْ مَنْ يُونَانْ !

نُورْ الذَّاتْ:  

33 » حْتَى حَدْ مَا كَيْشْعَلْ لْقَنْدِيلْ وْيْحُطُّه في بْلاَصَة مْخَبْيَّة وْلاَ كَيْكْفِي عْلِيهْ السْطَلْ، وَلَكِنْ كَيْحُطُّه في شِي بْلاَصَة عَالْيَّة بَاشْ النَّاسْ اللِّي دَاخْلِينْ يْشُوفُو الضُّو. 34 قَنْدِيلْ الذَّاتْ هُوَ لْعِينْ. إِلاَ كَانْتْ عِينِيكْ مَزْيَانَة، ذَاتَكْ كُلْهَا غَادِي تْكُونْ مْضَوْيَّة. وْإِلاَ كَانْتْ عِينِيكْ مْرِيضَة، ذَاتَكْ كُلْهَا غَادِي تْكُونْ  مْظَلْمَة. 35 عْلَى هَادْ الشِّي، رَدْ لْبَالْ لَيْوَلِّي النُّورْ اللِّي فِيكْ ظْلاَمْ. 36 وْإِلاَ كَاَنْتْ ذَاتَكْ كُلْهَا مْضَوْيَّة، وْمَا فِيهَا حَتَّى شِي أَثْرْ دْيَالْ الظْلاَمْ، رَاهْ غَادِي تْضَوِّي كُلْهَا بْحَالْ إِلاَ ضَوَّى لِكْ لْقَنْدِيلْ بْالضَّوْ دْيَالُه «.

يَسُوعْ كَيْخَاصَمْ عْلَى جْمَاعَةْ لْفَرِّيسِيِّينْ وْلْعُلاَمَا دْ الشْرَعْ: 

37 وْفي لْوَقْتْ فَاشْ كَانْ كَيْتْكَلَّمْ، عْرَضْ عْلِيهْ وَاحْدْ مَنْ جْمَاعَةْ لْفَرِّيسِيِّينْ بَاشْ يْتْغَدَّى عَنْدُه. وْدْخَلْ لْدَارُه وْكٌلَسْ يَّاكُلْ. 38 وْتْعَجَّبْ لْفَرِّيسِي فَاشْ شَافْ يَسُوعْ كَيْكٌلَسْ لَلْمَاكْلَة بْلاَ مَا يْغْسَلْ يَدِّيهْ بْحَالْ الشْكَلْ كِيفْ كَيْغَسْلُو هُمَ قْبَلْ مَنْ لْغْدَا. 39 وْكٌالْ لِهْ الرَّبْ يَسُوعْ:» انْتُمَ يَا جْمَاعَةْ لْفَرِّيسِيِّينْ كَتْنَقِّيوْ لْكَاسْ وْلْكٌصْعَة مَنْ بَرَّا، وَلَيْنِّي كٌلُوبْكُمْ عَامْرَة بْالطْمَعْ وْالشَّرْ. 40 يَا هَادْ لْـحُمَّاقْ ! وَاشْ مَا شِي اللِّي خْلَقْ بَرَّا هُوَ نِّيتْ اللِّي خْلَقْ لْدَاخَلْ ؟ 41 صَدْقُو عْلَى لْمَسَاكِينْ مَنْ دَاكْ الشِّي اللِّي في كِيسَانْكُمْ وْفي كٌصَاعِيكُمْ، وْكُلْشِي غَادِي يْوَليِّ لِكُمْ نْقِي.

42 وَلَكِنْ يَا وِيلْكُمْ يَا جْمَاعَةْ لْفَرِّيسِيِّينْ ! رَاكُمْ كَتْعَشْرُو مَنْ النَعْنَاعْ وْالزَّعْتَرْ وْكٌاعْ النْوَاعْ لُخْرَى دْيَالْ لْعْشُوبْ، وْمَا كَتْدِّيوْهاَشْ في لْعَدْلْ وْمَحَبَّةْ الله. رَاهْ خَاصْكُمْ تْدِيرُو هَادْ الشِّي بْلاَ مَا تْنْسَاوْ الشِّي لاَخُرْ.

43 يَا وِيلْكُمْ يَا جْمَاعَةْ لْفَرِّيسِييِّنْ ! رَاهْ عْزِيزْ عْلِيكُمْ تْشَدُّو لْبْلاَيْصْ لْكٌدَّامِيَّة في دْيُورْالصْلاَة ، وْكَيْعْجَبْكُمْ يْبُوسُو لِكُمْ النَّاسْ عْلَىيْدِّيكُمْ في لْسْوَاقْ. 44 يَا وِيلْكُمْ ! رَاكُمْ بْحَالْ لْقْبُورْ لْمَنْسِيَّة، كَيْعَفْسُو عْلِيهَا النَّاسْ بْلاَ مَا يْعَرْفُو «.

45 وْكٌالْ لِهْ وَاحْدْ لْعَالِمْ دْ الشْرَعْ:» آ سِيدِي، رَاكْ بْهَادْ لْكْلاَمْ كَتْعَايْرْنَا حَتَّى حْنَا ! ‍‍‍‍‍‍« 46 وْجَاوْبُه يَسُوعْ: » يَا وِيلْكُمْ حَتَّى انْتُمَ يَا لْعُلَمَا دْ الشْرَعْ، رَاكُمْ كَتْحَطُّو حْمَلْ ثْقِيلْ عْلَى ظْهَرْ النَّاسْ، وَلَيْنِّي مَا كَتْهَزُّو حَتَّى شْوِيَّة مَنْ بْحَالْ هَادْ الثْقُلْ. 47 يَا وِيلْكُمْ ! رَاكُمْ كَتْبْنِيوْ قْبُورْ لْأَنْبِيَا وْجْدُودْكُمْ هُمَ اللِّي قَتْلُوهُمْ. 48 وْبْهَادْ الشِّي كَتْشَهْدُو عْلَى جْدُودْكُمْ وْكَتْوَافْقُو عْلَى فْعَايْلْهُمْ: هُمَ قَتْلُو لْأَنْبِيَا وْانْتُمَ كَتْبْنِيوْ قْبُورْهُمْ. 49 وْعْلَى هَادْ الشِّي مَدْكُورْ في وَاحْدْ لْكْتَابْ سْمِيتُه حَكْمَةْ الله: » نْصَايْفَطْ لِهُمْ لْأَنْبِيَا وْالرُّسُلْ، وْغَادِي يْتْعَدَّاوْ عْلَى شِي وَحْدِينْ فِيهُمْ وْيْقَتْلُوهُمْ، 50 بَاشْ نْحَاسَبْ هَادْ لْجِيلْ عْلَى دَمْ كُلْ لْأَنْبِيَا اللِّي سَالْ مَنْ نْهَارْ تْخْلَقْ لْعَالَمْ، 51 مَنْ دَمْ هَابِيلْ حَتَّى لْدَمْ زَكَرِيَّا اللِّي تْقْتَلْ بِينْ لْمَذْبَحْ وْبِيتْ الله. وْنْكٌولْ لِكُمْ لْحَقْ: رَانِي غَادِي نْحَاسَبْ هَادْ لْجِيلْ عْلَى دَمْ هَدُوكْ كُلْهُمْ !

 52 يَا وِيلْكُمْ يَا لْعُلَمَا دْ الشْرَعْ ! رَاكُمْ خْدِيتُو السَّارُوتْ دْيَالْ بَابْ لْعِلْمْ وْمَا دْخَلْتُو وْمَا خَلِّيتُو اللِّي يْدْخُلْ«.

53 وْمَلِّي كَانْ خَارَجْ مَنْ تَمَّ، بْدَاوْ لْعُلَمَا دْ الشْرَعْ وْجْمَاعَةْ لْفَرِّيسِيِّينْ كَيْزَيْرُو عْلِيهْ بْزَّافْ وْكَيْسَوْلُوهْ حَوَايْجْ كْثِيرَة صْعِيبَة، 54 وْبْقَاوْ حَاضْيِّينُه بَاشْ يْلْكٌاوْ عْلِيهْ شِي سَبَّة في كْلاَمهُ يْتَّهْمُوهْ بِهَا.

الإصحاح لثناعش

خَاصْنَا نْكُونُو صَادْقِينْ:

1 وْفي دَاكْ لْوَقْتْ تْجَمْعُو بْزَّافْ دْ النَّاسْ، حَتَّى وَلاَّوْ كَيْعَفْسُو عْلَى بَعْضِيَاتْهُمْ وْتْكَلَّمْ مْعَ تْلاَمْذُه هُمَ اللَّوْلِينْ وْكٌالْ لِهُمْ:» رَدُّو بَالْكُمْ مَنْ خْمِيرَةْ جْمَاعَةْ لْفَرِّيسِيِّينْ اللِّي هِيَ النِّفَاقْ. 2 عْلَى حَقَّاشْ كٌاعْ اللِّي مَسْتُورْ غَيْتْعَرَّى، وْكٌاعْ اللِّي مْخَبِّي غَيْبَانْ. 3 وْعْلَى دَاكْ الشِّي اللِّي كٌلْتُوهْ في اللِّيلْ غَادِي يْسَمْعُوهْ النَّاسْ في النْهَارْ، وْكٌاعْ اللِّي وَشْوَشْتُو بِهْ في لْبْيُوتْ الدَخْلاَنِيَّة غَادِي يْبَرْحُو بِهْ النَّاسْ فُوقْ السْطُوحَ. 4 وْرَانِي نْكٌولْ لِكُمْ يَا حْبَابِي: مَا تْخَافُوشْ مَنْ دُوكْ اللِّي يْقَتْلُو بْنَادَمْ وْمَنْ بَعْدْ هَادْ الشِّي مَا يْقَدْرُو يْدِيرُو حَتَّى شِي حَاجَة. 5 وَلَكِنْ نْوَرِّيكُمْ شْكُونْ اللِّي خَاصْكُمْ تْخَافُو مَنُّه: خَافُو مَنْ دَاكْ اللِّي مَنْ بَعْدْمَا يْقْتُلْكُمْ قَادَرْ بَاشْ يْرْمِيكُمْ في جَهَنَّمْ. وْنْكٌولْ لِكُمْ لْحَقْ: مَنْ هَذَا مْنَّاشْ تْخَافُو.

6 يَاكْ خَمْسَةْ الطْيُورْ كَيْتْبَاعُو غِيرْ بْجُوجْ دْرَاهَمْ ؟ وَلَيْنِّي الله مَا كَيْنْسَى حَتَّى شِي وَاحْدْ مَنْهُمْ. 7 وْكْثَرْ مَنْ هَادْ الشِّي حَتَّى شْعَرْ رَاسْكُمْ رَاهْ مَحْسُوبْ. إِيوَا مَا تْخَافُوشْ، رَاكُمْ حْسَنْ مَنْ بْزَّافْ دْيَالْ الطْيُورْ !«
8 وْرَانِي نْكٌولْ لِكُمْ لْحَقْ: اللِّي يْعْتَرْفْ بِيَّ كٌدَّامْ النَّاسْ، غَيْعْتَرْفْ بِهْ وَلْدْ لْإِنْسَانْ كٌدَّامْ مَلاَيْكَةْ الله. 9 وْاللِّي نْكَرْنِي كٌدَّامْ النَّاسْ، غَيْنَكْرُه وَلْدْ لْإِنْسَانْ كٌدَّامْ مَلاَيْكَةْ الله. 10 وْاللِّي كٌالْ شِي كَلْمَة ضَدْ وَلْدْ لْإِنْسَانْ غَادَة تْغْفَرْ لِهْ، وْامَّا اللِّي يُوقْفْ ضَدْ رُوحْ الله رَاهْ مَا غَادِيشَايْ يْتَغْفَرْ لِهْ.

11 وْمَلِّي جَرُّوكْمْ لَلْمَحَاكِمْ وْلْعَنْدْ لْمَخْزَنْ بَاشْ يْحَكْمُو عْلِيكُمْ، مَا تْخَمْمُو لاَ كِيفَاشْ تْجَاوْبُو  وْلاَ آشْنُو تْكٌولُو، 12 عْلَىحَقَاشْ دِيكْ السَّاعَة غَادِي يْعَلَّمْكُمْ رُوحْ الله مَا تْكٌولُو«.

لْمَثَلْ دْ الرَّجَلْ اللِّي لَبَاسْ عْلِيهْ:

13 وْكٌالْ وَاحْدْ مَنْ الجْمَاعَة لْيَسُوعْ:» آ سِيدِي، كٌولْ لْخُويَا يْعْطِينِي حَقِّي مَنْ لْوَرْثْ !« 14 وْهُوَ يْجَاوْبُه: » يَا هَادْ الرَجَلْ، شْكُونْ دَارْنِي عْلِيكُمْ قَاضِي حْتَى نْقَسَّمْ لِكُمْ لْوَرْثْ ؟« 15 وْكٌالْ لَلْجْمَاعَة:» رَدُّو لْبَالْ وْحْضِيوْ رَاسْكُمْ مَنْ الطْمَعْ، رَاهْ كَثْرَةْ لْفْلُوسْ مَا كَتْطَوَّلْشْ لْعْمَرْ «.

16 وْكٌالْ لِهُمْ هَادْ لْمَثَلْ:» هَذَا وَاحْدْ الرَّجَلْ لَبَاسْ عْلِيهْ عْطَاتُه أَرْضُه غَلَّة كْثِيرَة، 17 وْكٌالْ مْعَ رَاسُه: » مَا عَنْدِي حَتَّى شِي بِيتْ لْخْزِينْ  نْحُطْ فِيهْ لْغَلَّة دْيَالِي، آشْنُو نْدِيرْ ؟ 18 وْمَنْ بَعْدْ كٌالْ: هَادْ الشِّي اللِّي غَنْدِيرْ: نْرَيَّبْ بْيُوتْ لْخْزِينْ اللِّي عَنْدِي وْنْبْنِي اللِّي كْبَرْ مَنْهَا وْنْحُطْ فِيهَا كٌمْحِي كُلُّه وْكٌاعْ لْخَيْرَاتْ دْيَالِي. 19 وْنْكٌولْ مْعَ رَاسِي: دَابَ عَنْدِي خِيرْ كْثِيرْ في لْخْزِينْ كٌادْنِي في سْنِينْ. أَرَا نْرْتَاحْ وْنَّاكُلْ وْنْشْرَبْ وْنْتْمَتَّعْ مْعَ رَاسِي ! 20 وَلَكِنْ الله كٌالْ لِهْ: يَا هَادْ لْحْمَقْ ! رَاهْ في هَادْ اللِّيلَة، نْكٌولْ لِكْ رَجَّعْ لِيَّ رُوحْكْ، وْهَادْ الشِّي اللِّي وَجَّدْتِيهْ شْكُونْ اللِّي غَادِي يْوَرْثُه؟ 

21 بْـحَالْ هَكَّا غَادِي تْكُونْ عَاقِبْةْ كُلْ وَاحْدْ مْدِّيهَا غِيرْ في جْـمِيعْ لْفْلُوسْ بْلاَ مَا يْكُونْ غَنِي كٌدَّامْ الله« . 

رْجَانَا في الله:

22 وْكٌالْ لَلْتْلاَمَذْ دْيَاوْلُه:» وْعْلَى هَادْ الشِّي نْكٌولْ لِكُمْ: مَا تْرَفْدُوشْ لْهَمْ مَنْ جِهْةْ حْيَاتْكْمْ آشْنُو تَّاكْلُو، وْلاَ مَنْ جِهْةْ ذَاتْكُمْ آشْنُو تْلَبْسُو. 23 عْلَى حَقَّاشْ لْحَيَاةْ مُهِمَّة كْثَرْ مَنْ لْمَاكْلَة، وْالذَّاتْ مُهِمَّة كْثَرْ مَنْ لْبَاسْ. 24 شُوفُو لْغْرَابْ، رَاهْ مَا كَيْزْرَعْ مَا كَيْحْصَدْ، وْمَا عَنْدُه لاَ مَطْمُورَة لاَ بِيتْ لْخْزِينْ، وْالله كَيْرَزْقُه ! وْعْسَاكْ انْتُمَ اللِّي قِيمْتْكُمْ كْثَرْ مَنْ قِيمَة الطْيُورْ. 25 شْكُونْ هَذَا اللِّي فِيكُمْ إِلاَ كْثَرْ هَمُّه يْقْدَرْ يْزِيدْ حْتَى سَاعَة لْعُمْرُه؟ 26 وْإِلاَ مَا كَنْتُو قَادْرِينْ حَتَّى عْلَى لْحْوَايْجْ الصْغِيرَة، عْلاَشْ كَتْرَفْدُو لْهَمْ لْحْوَايْجْ لُخْرَى ؟ 27 شُوفُو مَزْيَانْ لْوَرْدْ كِيفْ كَيْكُونْ إِلاَ كْبَرْ، رَاهْ مَا كَيْتْعَدَّبْ مَا كَيْغْزَلْ. وْرَانِي نْكٌولْ لِكُمْ لْحَقْ: حَتَّى سُلَيْمَانْ بْرَاسُه في يَّامْ لْعَزْ دْيَالُه عَمْرُه مَا لْبَسْ بْحَالْ شِي وَحْدَة فِيهُمْ. 28 وْإِلاَ كاَنْ الرْبِيعْ اللِّي كَيْكُونْ لْيُومْ نَابْتْ في الجْنَانْ، وْغَدَّا كَيْتَرْمَى في لْفَرَّانْ كَيْلَبْسُه الله هَكْدَاكْ، كِيفَاشْ مَا يْلَبَّسْكُمْشْ انْتُمَ مَا حْسَنْ مَنْ هَذَا يَا قْلاَلْ لِيمَانْ ؟ 29 إِيوَا حْتَى انْتُمَ مَا تْبْقَاوْشْ تْجَرِّيوْ غِيرْ مَنْ وْرَى مَاكْلْتْكُمْ وْشْرَابْكُمْ، وْمَا تْرَفْدُوشْ لْهَمْ ! 30 عْلَى حَقَّاشْ حَتَّى النَّاسْ اللِّي مَا كَيْعَرْفُوشْ الله كَيْدِّيوْهَا غِيرْ في هَادْ الشِّي، وْبُوكُمْ اللِّي في السْمَا كَيْعْرَفْ بَلِّي انْتُمَ مَحْتَاجِينْ لِهْ.31 وَلَكِنْ انْتُمَ قَلْبُو عْلَى مَمْلَكَةْ الله، وْهُوَ يْزِيدْكُمْ هَادْ الشِّي كُلُّه.

32 مَا تْخَافِيشْ آ الجْمَاعَة الصْغِيرَة دْيَالِي ! رَاهْ بُوكُمْ اللِّي في السْمَا بْغَا بَاشْ يَنْعَمْ عْلِيكُمْ وْيْعْطِيكُمْ لْمَمْلَكَة. 33 بِيعُو كٌاعْ اللِّي عَنْدْكُمْ، وْصَدْقُو ثَمَنُه، وْدِيرُو لِكُمْ صَرَّاتْ اللِّي مَا يْرْشَاوْ وْكَنْزْ في السْمَا مَا يْتْقَادَا، تَمَّ فِينْ مَا يْتْسْرَقْ مَا تَّاكْلُو سُوسَة. 34 عْلَىحَقَّاشْ فِينْ مَا كَانْ كَنْزْكُمْ، تَمَّ غَيْكُونْ قَلْبْكُمْ.

لْمَثَلْ دْ لْعْبِيدْ اللِّي فِيهُمْ الثِّقَة: 

35 كُونُو مْحَزْمِينْ وْمُوجُودِينْ وْقْنَادَلْكُمْ شَاعْلَة، 36 بْحَالْ لْعْبِيدْ اللِّي كَيْتْسَنَّاوْ سِيدْهُمْ يْرْجَعْ مَنْ لْعَرْسْ، بَاشْ غِيرْ يْجِي وْيْدُقْ لْبَابْ يْحُلُّو لِهْ. 37 سَعْدَاتْ دُوكْ لْعْبِيدْ اللِّي كَيْلْكٌاهُمْ سِيدْهُمْ سَاهْرِينْ كَيْتْسَنَّاوْهْ مَلِّي كَيْرْجَعْ. نْكٌولْ لِكُمْ لْحَقْ: رَاهْ كَيْهَزْ عْلَى كْمَامُه وْكَيْكٌلَّسْهُمْ لَلْمَاكْلَة وْكَيْخْدَمْ عْلِيهُمْ. 38 وْسَعْدَاتْهُمْ إِلاَ جَا قْبَلْ نَصْ اللِّيلْ وْلاَ قْبَلْ مَنْ لْفْجَرْ وْلْكٌاهُمْ عْلَى هَادْ لْحَالْ. 39 وْخَاصْكُمْ تْعَرْفُو بَلِّي كُونْ كاَنْ مُولْ الدَّارْ كَيْعْرَفْ آشْ مَنْ سَاعَة غَادِي يْجِي الشَّفَارْ، كُونْ مَا يْخَلِّيهْشْ يَسْرَقْ لِهْ دَارُه. 40 وْعَلَى هَادْ الشِّي كُونُو حَتَّى انْتُمَ مُوجُودِينْ، عْلَىحَقَّاشْ وَلْدْ لْإِنْسَانْ غاَدِي يْجِي في وَاحْدْ لْوَقْتْ اللِّي مَا كَتْعَرْفُوهْشْ«.

لْقَصَّة دْيَالْ لْوْكِيلْ اللِّي فِيهْ الثِّقَة:

41 وْسَوْلُه بُطْرُسْ:» وَاشْ غِيرْ لِنَا حْنَا لَمَّنْ كَتْعَاوَدْ هَادْ لْمَثَلْ يَا رَبْ، وْلاَ لَلنَّاسْ كُلْهُمْ ؟«
42 وْهُوَ يْجَاوْبُه الرَّبْ يَسُوعْ:» شْكُونْ هُوَ لْوْكِيلْ مُولْ لْعْقَلْ اللِّي كَيْثِيقْ فِيهْ سِيدُه وْكَيْكَلْفُه بَاشْ يْعْطِي لْخَدَّامَا دْيَالُه حَقْهُمْ دْ لْمَاكْلَة في وَقْتْهُ ؟ 43 سَعْدَاتْ هَادْ لْعَبْدْ اللِّي إِلاَ رْجَعْ سِيدُه كَيْلْكٌاهْ كَيْدِيرْ هَادْ لْخَدْمَة. 

44 نْكٌولْ لِكُمْ لْحَقْ: رَاهْ غَادِي يْكَلْفُه بْالْمَالْ دْيَالُه كُلُّه. 45 وَلَيْنِّي إِلاَ كٌالْ هَادْ لْعَبْدْ مْعَ رَاسُه: غَادِي يْتْعَطَّلْ سِيدِي في الرْجُوعْ دْياَلُه وْبْدَا كَيْضْرَبْ لْخَدَّامَا، رْجَالْ وْعْيَالاَتْ، وْكَيَّاكُلْ وْيْشْرُبْ وْيْسْكَرْ، 46 غَادِي يْرْجَعْ سِيدُه في وَاحْدْ النْهَارْ مَا عَوَّالْشْ عْلِيهْ وْفي سَاعَة مَا كَيْعْرَفْهَاشْ وْيْكَرْفْصُه وْيْرْمِيهْ مْعَ لْكُفَّارْ.

47 رَاهْ لْعَبْدْ اللِّي كَيْعْرَفْ آشْنُو بْغَى سِيدُه وْمَا كَيْدِيرْشْ بِهْ وْمَا كَيْوَجَّدْشْ رَاسُه، غَتْكُونْ عُقُوبْتُه كْبِيرَة. 48 وْامَّا دَاكْ اللِّي مَا كَيْعْرَفْشْ آشَنُو بْغَا سِيدُه وْكَيْدِيرْ شِي حَاجَة اللِّي كَتْسْتَاهَلْ لْعْقُوبَة، كَتْكُونْ عُقُوبْتُه خْفِيفَة. اللِّي تْعْطَى لِهْ لْكْثِيرْ غَادِي يْتْطْلَبْ مَنُّه لْكْثِيرْ، وْاللِّي تْحَطَّاتْ عَنْدُه شِي أَمَانَة كْثِيرَة غَادِي يْتْطْلَبْ مَنُّه مَا كْثَرْ مَنْهَا.

يَسُوعْ مْتْشَوَّقْ لْمَمْلَكَةْ الله:

49 لْمْجِي دْيَالِي غَيْنَوَّضْ لْفَتْنَة بِينْ النَّاسْ وْمَادَابِيَّ تْكُونْ بْدَاتْ ! 50 وَلَيّنِّي خَاصْنِي نْقَاسِي مَعْمُودِيَّةْ لْعْذَابْ، وْشْحَالْ كٌلْبِي مَقْبُوضْ عْلَى مَا تْكْمَلْ ! 51 وَاشْ يْحْسَابْ لِكُمْ جِيتْ بَاشْ نْجِيبْ لْـهْنَا لَلدَّنْيَا ؟ نْكٌولْ لِكُمْ لْحَقْ: لاَّ ! أَنَا جِيتْ بَاشْ نْفَرَّقْ. 52 مَنْ لْيُومْ غَادِي يْكُونُو في دَارْ وَحْدَة خَمْسَةْ النَّاسْ، وَلَيْنِّي غَيْتْقَسْمُو ثْلاَثَة مَنْهُمْ ضَدْ جُوجْ وْجُوجُ ضَدْ ثْلاَثَة. 53 يْضَادْ لْبُو وَلْدُه وْلْوَلْدْ بَّاهْ، وْتْضَادْ لُّمْ بَنْتْهَا وْلْبَنْتْ امْهَا، وْتْضَادْ لْعْكٌوزَة عْرُوسْتْهَا وْلْعْرُوسَة عْكٌوزْتْهَا«.

عَلاَمَاتْ السَّاعَة:

54 وْكٌالْ ثَانِي لَلجْمَاعَة :» غِيرْ كَتْشُوفُو شِي ضْبَابَة جَايَّة مَنْ لْغَرْبْ كَتْكٌولُو: غَادِي تْطِيحْ الشْتَا، وْكَتْطِيحْ، 55 وْإِلاَ ضَرْبَتْ الرِّيحْ مَنْ لْجَنُوبْ كَتْكٌولُو: غَادِي يْسْخُنْ لْحَالْ، وْكَيْسْخُنْ. 56 يَا هَادْ لْمُنَافِقِينْ ! كَتْفَهْمُو حَالْةْ السْمَا وْلَرْضْ، وْكِيفَاشْ مَا كَتْعَرْفُوشْ تْفَسْرُو هَادْ الزْمَانْ ؟ 

57 عْلاَشْ مَا تْحَكْمُوشْ آشْنُو اللِّي حَقْ غِيرْ مَنْ رَاسْكُمْ ؟ 58 إِلاَ تْشَكَّى مَنّكْ شِي وَاحْدْ عَنْدْ لْحَاكَمْ، دِيرْ جَهْدَكْ بَاشْ تْصَالَحْ مْعَاهْ مَا حَدَّكْ مَازَالْ في الطْرِيقْ، بَاشْ مَا يْجَرَّكْ لْقَاضِي، وْيْحُطُّكْ لْقَاضِي في يَدْ لْمْخَزْنِي، وْيَرْمِيكْ لْمْخَزْنِي في لْحَبْسْ. 59 وْنْكٌولْ لِكْ لْحَقْ: رَاهْ مَا غَتَخْرُجْ مَنْ تَمَّ حْتَى تْخَلَّصْ الدَّرْهَمْ اللَّخَرْ اللِّي عَنْدَكْ«.

الإصحاح الثلثاعش 

خَاصْنَا نْتُوبُو:

1 وْفي دَاكْ لْوَقْتْ، جَاوْ شِي نَاسْ وْعَاوْدُو لْيَسُوعْ عْلَى النَّاسْ اللِّي مَنْ لْجَلِيلْ اللِّي قْتَلْهُمْ لْحَاكَمْ بِيلاَطُسْ وْخَلَّطْ دَمْهُمْ بْدَمْ الذْبَايْحْ دْيَالْهُمْ. 2 وْهُوَ يْكٌولْ لِهُمْ يَسُوعْ:» وَاشْ يْحْسَابْ لِكُمْ بَلِّي هَادْ لْمُصِيبَة نَزْلاَتْ عْلَى دُوكْ لْجَلِيلِيِّينْ حِيتْ هُمَ مُذْنِبِينْ كْثَرْ مَنْ لْجَلِيلِيِّينْ لْخْرِينْ ؟ 3 في لْحَقِيقَة: لاَّ، وَإِلا مَا تَبْتُوشْ رَاكُمْ كُلْكُمْ غَادِي تْهَلْكُو حْتَى انْتُمَ. 4 وْدُوكْ الثْمَنْتَاعْشْ اللِّي طَاحْ عْلِيهُمْ بُرْجْ دُوَّارْ سِلْوَامْ وْقْتَلْهُمْ، وَاشْ يْحْسَابْ لِكُمْ بَلِّي هُمَ مُذْنِبِينْ كْثَرْ مَنْ النَّاسْ دْيَالْ مْدِينَةْ أُورْشَلِيمْ؟ 5 في لْحَقِيقَة: لاَّ، وَإِلاَ مَا تَبْتُوشْ رَاكُمْ كُلْكُمْ غَادِي تْهَلْكُو حَتَّى انْتُمَ«.

لْمَثَلْ دْ لْكَرْمَة اللِّي مَا تَعْطِي غَلَّة:

6 وْكٌالْ هَادْ لْمَثَلْ :» كَانْ عَنْدْ وَاحْدْ الرَّجَلْ كَرْمَة مَغْرُوسَة في الجْنَانْ دْيَالُه، وْجَا بَاشْ يْشُوفْ وَاشْ عْطَاتْ غَلَّتْهَا، وَلَيْنِّي مَا لْكٌى فِيهَا وَالُو. 7 وْهُوْ يْكٌولْ لَلجْنَايْنِي:» هَادِي ثَلْثْ سْنِينْ وَانَا كَنْجِي بَاشْ نْشُوفْ وَاشْ كاَيْنَة لْغَلَّة في هَادْ لْكَرْمَة وْمَا كَنْلْكٌى فِيهَا وَالُو، إِيوَا غِيرْ قْطَعْهَا ! عْلاَشْ نْخَلِّيوْهَا تْضَيِّعْ لَرْضْ بْلاَ فَايْدَة ؟ 8 وْرَدْ عْلِيهْ الجْنَايْنِي: خَلِّيهَا آ سِيدِي تَبْقَى عَامْ خُرْ، حَتَّى نْكَرْبَلْ التْرَابْ اللِّي دَايْرْ بِهَا وْنْدِيرْ لِهَا لْغْبَارْ. 9 وْإِلاَ عْطَاتْ غَلَّتْهَا لْعَامْ لْمَاجِي نْخَلِّيوْهَا، وْإِلاَ مَا عْطَاتْهَاشْ نْقْطَعْهَا«.

مْرَاة ظْهَرْهَا مَحْنِي كَتْشَافَى نْهَارْ السَّبْتْ:

10 وْكَانْ يَسُوعْ كَيْعَلَّمْ  في وَاحْدْ دَارْ الصْلاَة نْهَارْ السَّبْتْ، 11 وْكَانْتْ تَمَّ وَاحْدْ لْمْرَاة سَاكَنْهَا جَنْ مَرَّضْهَا ثْمَنْثَاعْشْ لْعَامْ، وْرَدْ ظْهَرْهَا مَحْنِي مَا تْقْدَرْشْ تَوْكٌفْ مْكٌادَة. 12 وْمَلِّي شَافْهَا يَسُوعْ عَيَّطْ لِهَا وْكٌالْ لِهَا: رَاكِي تْفَكِّيتِي آ لاَلَّة مَنْ لْمَرَضْ دْيَالَكْ !« 13 وْغِيرْ حَطْ عْلِيهَا يِدِّيهْ، وْهِيَ تْوْقَفْ مْكٌادَّة وْهِيَ تْحْمَدْ الله وْتْشَكْرُه. 14 وْزْعَفْ الرَّئِيسْ دْيَالْ دَارْ الصْلاَةْ، عْلَىحَقَّاشْ يَسُوعْ شَافَى لْمْرَاة نْهَارْ السَّبْتْ، وْهُوَ يْكٌولْ لَلنَّاسْ لْحَاضْرِينْ:» عَنْدْكُمْ سَتْ يَّامْ تْخَدْمُو فِيهَا، إِيوَا آجِيوْ تْشَافَاوْ في دُوكْ اللِّيامْ مَاشِي نْهَارْ السَّبْتْ !« 15 وْهُوَ يْرُدْ عْلِيهْ الرَّبْ يَسُوعْ:» يَا هَادْ لْمُنَافِقِينْ ! وَاشْ فِيكُمْ اللِّي مَا كَيْحَلْشْ الثُّورْ دْيَالُه وْلاَ حْمَارُه نْهَارْ السَّبْتْ وْيَدِّيهْ مَنْ بْلاَصَةْ لْعَلْفْ بَاشْ يْوَرْدُه ؟ 16 وْهَدِي مْرَاةْ مَنْ وْلاَدْ إِبْرَاهِيمْ، ثْمَنْثَاعْشْ لْعَامْ وْالشِّيطَانْ رَابَطْهَا، وَاشْ مَا وَاجَبْشْ تْفَكْ مَنْ التَّكْتِيفَة دْيَالْهَا نْهَارْ السَّبْتْ ؟ «
17 وْمَلِّي كٌالْ هَادْ لْكْلاَمْ، حَشْمُو هَدُوكْ اللِّي كَانُو كَيْضَادُّوهْ، وْفَرْحَاتْ الجْمَاعَة كُلْهَا بَالْمُعْجِزَاتْ اللِّي كَانْ كَيْدِيرْهَا.

لْمَثَالْ دْ لْحَبَّةْ الصْغِيرَة ولْخْمِيرَة:
18 وْكٌالْ يَسُوعْ:» لاَشْ كَتْشْبَهْ مَمْلَكَةْ الله ؟ وْبَاشْ نْشَبَّهْهَا ؟ 19 هِيَ بْحَالْ شِي حَبَّةْ صْغِيرَة خْدَاهَا شِي رَجَلْ وْزْرَعْهَا في أَرْضُه، وْكَبْرَاتْ وْوَلاَّتْ شَجْرَة كَتْعَشَّشْ طْيُورْ السْمَا في عْرُوشْهَا «.

20 وْعَاوَدْ كٌالْ :» بَاشْ غَادِي نْشَبَّهْ مَمْلَكَةْ الله ؟ 21 هِيَ بْحَالْ شِي خْمِيرَة خْدَاتْهَا شِي مْرَاة وْخَلْطَاتْهَا مْعَ ثْلاَثَة كِيلُو الدْكٌيكٌ حَتَّى خَمْرَاتْ لْعْجِينَة كُلْهَا«.

لْبَابْ الضَيِّقْ:

22 وْزَادْ في السَّفَرْ دْيَالُه لْجِهَةْ مْدِينَةْ أُورْشَلِيمْ، وْهُوَ كَيْعَلَّمْ في لْمْدُنْ وْالدْوَاوَرْ اللِّي كَيْدُوزْ مَنْهَا. 23 وْسَوْلُه وَاحْدْ وْكٌالْ لِهْ: » آسِيدِي وَاشْ دُوكْ اللِّي غَادِي يْنْجَاوْ قْلاَلْ ؟« وْهُوَ يْجَاوْبُه يَسُوعْ :» 24 دِيرُو جَهْدْكُمْ بَاشْ تْدَخْلُو مَنْ لْبَابْ الضَيِّقْ. حِيتْ نْكٌولْ لِكُمْ، رَاهْ بْزَّافْ دْ النَّاسْ غَادِي يْحَاوْلُو يْدَخْلُو وْمَا يْقَدْرُوشْ. 25 وْمَلِّي يْنُوضْ مُولْ الدَّارْ وْيْسَدْ لْبَابْ، غَادِي تْبْقَاوْ انْتُمَ بَرَّا كَتْدَقُّو لْبَابْ وْكَتْكٌولُو: حَلْ لِينَا آ سِيدِي ! وْيْجَاوَبْكُمْ: رَاهْ مَا كَنْعْرَفْشْ مْنِينْ جِيتُو ! 26 وْغَادِي تْكٌولُو: يَاكْ كْلِينَا وْشْرَبْنَا مْعَاكْ وْعَلَّمْتِي النَّاسْ في زْنَاقِينَا 27 وْيْكٌولْ لِكُمْ: رَاهْ مَا كَنْعْرَفْشْ مْنِينْ جِيتُو، بَعْدُو مَنِّي رَاهْ كُلْكُمْ مَا مَزْيَانِينْشْ !

28 تَمَّ غَادِي تْبَاكَاوْ وْتْغَزُّو سْنَانْكُمْ، حِيتْ تْشُوفُو إِبْرَاهِيمْ وْإِسْحَاقْ وْيَعْقُوبْ وْجْمِيعْ لْأَنْبِيَا في مَمْلَكَةْ الله وْانْتُمَ مَرْمَيِّينْ بَرَّا ! 29 وْغَادِي يْجِيوْ نَاسْ مَنْ الشَّرْقْ وْمَنْ لْغَرْبْ، وَمَنْ الشَّمَالْ وْمَنْ لْجَنُوبْ وْيْكٌلْسُو لَلْمِيدَة في مَمْلَكَةْ الله. 30 وْرَاهْ غَادِي يْوَلِّيوْ اللَّوْلِينْ هُمَ اللَّخْرِينْ وْاللَّخْرِينْ هُمَ اللَّوْلِينْ «.

مْعَزَّةْ مْدِينَةْ أُورْشَلِيمْ عَنْدْ يَسُوعْ:

31 وْفي دِيكْ السَّاعَة قَرْبُو شِي فَرِّيسِيِّينْ عَنْدْ يَسُوعْ وْكٌالُو لِهْ:» خْرُجْ وْسِيرْ مَنْ هْنَا، عْلَى حَقَّاشْ لْمَلِكْ هِيرُودُوسْ بْغَا بَاشْ يْقَتْلَكْ !« 32 وْجَاوْبْهُمْ:» سِيرُو كٌولُو لْدَاكْ الثَّعْلَبْ: هَانِي كَنْصْرَعْ الجْنُونْ وْكَنْشَافِي لْمْرَاضْ لْيُومْ وْغَدَّا، وْفي النْهَارْ الثَّالَثْ نْكَمَّلْ كُلْشِي. 33 وَلَيْنِّي لاَبَدْ مَا نْزِيدْ في طْرِيقِي لْيُومْ وْغَدَّا وْبَعْدْ غَدَّا، عْلَى حَقَّاشْ مَا يْمْكَنْشْ يْتَّهْلَكْ شِي نَبِي غِيرْ في مْدِينَةْ أُورْشَلِيمْ.

34 أُورْشَلِيمْ، يَا أُورْشَلِيمْ ! يَا اللِّي كَتْقُتْلِي لْأَنْبِيَا وْكَتْرْجَمِي دُوكْ اللِّي تْرَسْلُو لِكْ ! شْحَالْ مَنْ مَرَّة بْغِيتْ بَاشْ نْجْمَعْ وْلاَدَكْ كِيفْمَا كَتْجْمَعْ الدْجَاجَة فْلاَلَسْهَا وْكَتْحْضُنْ عْلِيهُمْ، وَلَيْنِّي مَا بْغِيتُوشْ. 35 هَانِي خَلِّيتْ لِكُمْ دَارْكُمْ. وْنْكٌولْ لِكُمْ لْحَقْ: رَاهْ مَا غَتْشُوفُونِي حَتَّى يْجِي النْهَارْ اللِّي تْكٌولُو فِيهْ: مَبْرُوكْ اللِّي جَايْ بْاِسْمْ الرَّبْ !«
الإصحاح الربعتاعش

يَسُوعْ كَيْشْفِي وَاحْدْ لْمْرِيضْ:

1 وْدْخَلْ نْهَارْ السَّبْتْ لْدَارْ وَاحْدْ مَنْ كْبَارْ جْمَاعَةْ لْفَرِّيسِيِّينْ بَاشْ يَّاكُلْ، وْكَانُو حَاضْيِّينُو آشْ غَيْدِيرْ. 2 وْجَا كٌدَّامُه وَاحْدْ الرَّجَلْ مْرِيضْ وَاحْدْ لْمَرْضْ مُوَرَّمْ ذَاتُه كُلْهَا، 3 وْسَوَّلْ يَسُوعْ لْعُلَمَا دْ الشْرَعْ وْجْمَاعَةْ لْفَرِّيسِيِّينْ وْكٌالْ لِهُمْ:» وَاشْ الشِّفَا نْهَارْ السَّبْتْ حْرَامْ وْلاَ حْلاَلْ ؟« 4 وْهُمَ يْسَكْتُو. وْشَدْ يَسُوعْ دَاكْ الرَّجَلْ مَنْ يَدِّيهْ وْشَافَاهْ وْطَلْقُه يْمْشِي في حَالُه. 5 وْمَنْ بَعْدْ كٌالْ لِهُمْ:» شْكُونْ فِيكُمْ اللِّي كَيْطِيحْ لِهْ وَلْدُه وْلاَ ثَوْرُه في لْبِيرْ وَاخَّا نْهَارْ السَّبْتْ وْمَا كَيْطَلْعُوشْ مَنُّه دَغْيَا ؟« 6 وْمَا قَدْرُوشْ يْجَاوْبُوهْ عْلَى هَادْ الشِّي.

لْمَعْرُوضْ مَا يْتْكَبَّرْشْ:

7 وْمَلِّي شَافْ بَلِّي شِي مَعْرُوضِينْ كَانُو كَيْخْتَارُو لْبْلاَيْصْ لْكٌدَّامِيَّة، عَاوَدْ لِهُمْ هَادْ لْمَثَلْ: 8» مَلِّي يْعْرَضْ عْلِيكْ شِي حَدْ لْعَرْسْ، مَا تْكٌلَسْشْ في لْمُوضَعْ لْكٌدَّامِي. عْلَىحَقَّاشْ يْقْدَرْ يْكُونْ في لْمَعْرُوضِينْ شِي وَاحْدْ خْيَرْ مَنَّكْ، 9 وْيْجِي دَاكْ اللِّي عْرَضْ عْلِيكْ وْعْلِيهْ وْيْكٌولْ لِكْ: عْطِيهْ بْلاَصْتَكْ ! وْتْحْشَمْ وْتْنُوضْ لْبْلاَصَة لْخْرَى. 10 وَلَكِنْ مَلِّي يْعْرَضْ عْلِيكْ شِي حَدْ، كٌلَسْ في لْبْلاَصَة اللُّورَانِيَّة كٌاعْ، بَاشْ إِلاَ جَا اللِّي عْرَضْ عْلِيكْ وْيْكٌولْ لِكْ: زِيدْ آ صَاحْبِي لْكٌدَّامْ، يْكْبَرْ شَانَكْ في عَيْنِينْ لْمَعْرُوضِينْ كُلْهُمْ، 11 عْلَىحَقَّاشْ كٌاعْ اللِّي كَيْتْكَبَّرْ كَيْصْغَرْ شَانُه، وْاللِّي كَيْتْوَاضَعْ كَيْكْبَرْ شَانُه«.

12 وْكٌالْ يَسُوعْ لْمُولْ لْعْرَاضَة :» مَلِّي تْدْيرْ شِي غْدَا وْلاَ شِي عْشَا، مَا تْعْرَضْشْ عْلَى صْحَابَكْ وْلاَ خُوتَكْ وْلاَ حْبَابَكْ وْلاَ جِيرَانَكْ اللِّي لَبَاسْ عْلِيهُمْ، لَيْعَرْضُو عْلِيكْ حَتَّى هُمَ وْتْكُونْ هَادِي هِيَ لْأُجْرَة دْيَالَكْ. 13 وَلَكِنْ مَلِّي تْدِيرْ شِي عْرَاضَة، عْرَضْ عْلَى لْمَسَاكِينْ وْلْمَعْطُوبِينْ وْلْعُرْجْ وْلْعَمْيِّينْ. 14 وْسَعْدَاتَكْ إِلاَ دَرْتِي هَادْ الشِّي، عْلَىحَقَّاشْ هَادْ النَّاسْ مَا غَيْقَدُرُوشْ يْجَازِيوْكْ، وْالله اللِّي غَادِي يْجَازِيكْ في قِيَّامَةْ الصَّالْحِينْ «.

لْمَثَلْ دْ لْعْرَاضَة:

15 وْمَلِّي سْمَعْ وَاحْدْ مَنَ لْمَعْرُوضِينْ هَادْ لْكْلاَمْ كٌالْ لْيَسُوعْ:» سَعْدَاتْ دَاكْ اللِّي يَّاكُلْ مَنْ لْمِيدَة في مَمْلَكَةْ الله !« 16 وْهُوَ يْجَاوْبُه:»  هَذَا وَاحْدْ الرَّجَلْ وَجَّدْ وَاحْدْ لْعْشَا كْبِيرْ وْعْرَضْ عْلَى نَاسْ كْثَارْ. 17 وْصَيْفَطْ لْعَبْدْ دْيَالُه في وَقْتْ لْعْشَا بَاشْ يْكٌولْ لَلْمَعْروُضِينْ: آجِيوْ مَرْحْبَا بِكُمْ، رَاهْ كُلْشِي مُوجُودْ ! 18 وَلَكِنْ بْدَا كُلْ وَاحْدْ فِيهُمْ كَيْتْهَرَّبْ. وْكٌالْ لِهْ اللَّوَّلْ: رَاهْ شْرِيتْ وَاحْدْ لَرْضْ، وْخَاصْنِي نْمْشِي نْشُوفْهَا، غِيرْ سْمَحْ لِيَّ عَفَاكْ. 19 وْكٌالْ لِهْ لاَخُرْ: سْمَحْ لِيَّ، رَاهْ شْرِيتْ خَمْسَةْ الزْوِيجَاتْ دْ لْبْكٌرْ وْغَادِي دَابَ نِّيتْ نْجَرَّبْهَا. 20 وْكٌالْ لِهْ وَاحْدْ آخُرْ: أَنَا تْزَوَّجْتْ، دَاكْ الشِّي عْلاَشْ مَا نْقْدَرْشْ نْجِي.

21 وْرْجَعْ لْعَبْدْ عَنْدْ سِيدُه وْخَبْرُه بْدَاكْ الشِّي اللِّي جْرَى، وْهُوَ يْزْعَفْ مُولْ الدَّارْ وْكٌالْ لْعَبْدْ دْيَالُه: خْرُجْ دَغْيَا لْزْنَاقِي وْلْدْرُوبَ دْيَاوْلْ لْمْدِينَةْ وْدَخَّلْ لْهْنَايَا لْمَسَاكِينْ وْلْمَعْطُوبِينْ وْلْعُرْجْ وْلْعَمْيِّينْ.

22 وْمَنْ بَعْدْ كٌالْ لْعَبْدْ: دَاكْ الشِّي اللِّي كٌلْتِي لِيَّ نْدِيرْ دَرْتُه، وَ مَا زَالْ كَايْنْ التِّيسَاعْ. 23 وْجَاوْبُه سِيدُه: خْرُجْ لَلدْرُوبَ وْبَرَّا دْ لْمْدِينَة وْلَزَّمْ عْلَى النَّاسْ يْدَخْلُو حَتَّى تْعْمَرْ دَارِي. 

24 وْنْكٌولْ لِكُمْ لْحَقْ: رَاهْ حَتَّى شِي وَاحْدْ مَنْ دُوكْ لْمَعْرُوضِينْ اللِّي عْرَضْتْ عْلِيهُمْ وْمَا جَاوْ، مَا غَيْدُوقْ عْشَايَّ ! «
آشْ خَاصْ تْلاَمَذْ يَسُوعْ يْدِيرُو:

25 وْكَانُو نَاسْ كْثَارْ غَادْيِّينْ مْعَ يَسُوعْ، وْتْلَفَّتْ وْكٌالْ:» 26 اللِّي جَا لْعَنْدِي وْمَا بْغَانِيشْ كْثَرْ مَنْ بَّاهْ وْامُّه، مْرَاتُه وْوْلاَدُه، خُوتُه وْخْوَاتَاتُه وْحْتَى كْثَرْ مَنْ نَفْسُه، مَا يْقْدَرْشْ يْكُونْ تَلْمِيذْ دْيَالِي. 27 وْاللِّي بْغَا يْكُونْ تَلْمِيذْ دْيَالِي خَاصُّه يْتْبَعْنِي وْيْهَزْ صْلِيبُه وْيْكُونْ وَاجَدْ يْتَّحْكَمْ عْلِيهْ بْالْمُوتْ. 28 شْكُونْ فِيكُمْ اللِّي كَيْبْغِي يَبْنِي بُرْجْ بْلاَ مَا كَيْكٌلَسْ في اللَّوَّلْ وْيْحْسَبْ لْمَصْرُوفْ بَاشْ يْشُوفْ وَاشْ قَادَرْ يْكَمْلُه ؟ 29 وْإِلاَ مَا دَارْشْ هَكْدَا، رَاهْ غَادِي يْحُطْ السَّاسْ وْمَا يْقْدَرْشْ يْكَمَّلْ لْبْنِي، وْكٌاعْ النَّاسْ اللِّي غَيْشُوفُوهْ غَادِي يْبْدَاوْ يْضَحْكُو عْلِيهْ 30 وْيْكٌولُو: هَادْ الرَّجَلْ بْدَا لْبْنِي وْمَا قْدَرْشْ يْكَمْلُه. 

31 وْلاَ وَاشْ كَايْنْ شِي مَلِكْ كَيْخْرُجْ يْتْحَارَبْ مْعَ شِي مَلِكْ خُرْ بْلاَ مَا يْكٌلَسْ وْيْتْشَاوَرْ مْعَ رَاسُه وَاشْ قَادَرْ يْتْحَارَبْ مْعَ وَاحْدْ عَنْدُه عَشْرِينْ أَلْفْ عَسْكْرِي وَاخَّا هُوَ عَنْدُه غِيرْ عَشْرَلاَفْ ؟ 32 وْإِلاَ لْقَى رَاسُه مَا قَادَرْشْ، غَادِي يْصَيْفَطْ لِهْ مَرْسُولِينْ دْيَاوْلُه مَاحَدُّه بَاقِي بْعِيدْ عْلِيهْ وْيْطْلُبْ مَنُّه لْمُصَالَحَة.

33 وْهَكْدَا مَا يْقْدَرْ حْتَى شِي حَدْ فِيكُمْ يْكُونْ تَلْمِيذْ دْيَالِي إِلاَ مَا سْمَحْشْ في كٌاعْ دَاكْ الشِّي اللِّي عَنْدُه.

مَثَلْ لَمَلْحَة:

34 لْمَلْحَة مَزْيَانَة، وَلَيْنِّي إِلاَ مْسَاسْتْ لْمَلْحَة، حَتَّى حَاجَة مَا تْقْدَرْ تْرَجَّعْ لِهَا مْلُوحِيتْهَا. 35 وْمَا كَتْبْقَى صَالْحَة لاَ لَلَّرْضْ لاَ لْمَازِيرْ، وْكَتْرْمَى بَرَّا. وْاللِّي عَنْدُه وَذْنِينْ بَاشْ يَسْمَعْ يَسْمَعْ «.

الإصحاح لخمستاعش

لْمَثَلْ دْ لْخْرُوفْ لْمْوَضَّرْ:

1 وْكَانُو كُلْ مَّالِينْ الضَّرِيبَة وْلْمُذْنِبِينْ كَيْقَرْبُو لْيَسُوعْ بَاشْ يْسَمْعُو لْكْلاَمُه. 2 وْكَانُو جْمَاعَةْ لْفَرِّيسِيِّينْ وْلْعُلَمَا دْ الشْرَعْ كَيْكٌمْكٌمُو وْكٌالُو:» هَادْ الرَّجَلْ كَيْرَحَّبْ بَلْمُذْنِبِينْ وْكَيَّاكُلْ مْعَاهُمْ !« 3 وْهُوَ يْرَدْ عِلِيهُمْ بْهَادْ لْمَثَلْ:4»  وَاشْ كَايْنْ فِيكُمْ اللِّي كَيْكُونْ عَنْدُه مْيَّةْ خْرُوفْ، وْكَيْتْوَضَّرْ لِهْ وَاحْدْ مَنْهُمْ، وْ مَا كَيْخَلِّيشْ التْسُعُودْ وْتْسْعِينْ في لْخْلاَ بَاشْ يْقَلَّبْ عْلَى لْخْرُوفْ لْمْوَضَّرْ حْتَى يْلْكٌاهْ ؟ 5 وْمَلِّي كَيْلْكٌاهْ كَيْفْرَحْ وْكَيْهَزُّه عْلَى كْتَافُه، 6 وْمَلِّي كَيْرْجَعْ لْدَّارْ، كَيْعْرَضْ عْلَى صْحَابُه وْجِيرَانُه وْكَيْكٌولْ لِهُمْ: فَرْحُو مْعَايَ عْلَىحَقَّاشْ لْكٌيتْ خْرُوفِي اللِّي كَانْ مْوَضَّرْ لِيَّ ! 7 وْنْكٌولْ لِكُمْ لْحَقْ: رَاهْ هَكْدَا كَتْكُونْ لْفَرْحَة في السْمَا بْمُذْنِبْ وَاحْدْ كَيْتُوبْ كْثَرْ مَنْ لْفَرْحَة بْتْسُعودْ وْتْسْعِينْ صَالَحْ مَا مَحْتَاجِينْشْ لَلْتُّوبَة.

لْمَثَلْ دْ الدَّرْهَمْ لْمَجْلِي:

8 وَاشْ إِلاَ شِي مْرَاة كَانُو عَنْدْهَا عَشْرَةْ الدْرَاهَمْ، وْتْجْلَى لِهَا دَرْهَمْ وَاحْدْ، وَاشْ مَا كَتْشَعَّلْشْ لْقَنْدِيلْ وْتْشَطَّبْ الدَّارْ وْتْقَلَّبْ مَزْيَانْ حْتَى تْلْكٌاهْ ؟ 9 وْمَلِّي كَتْلْكٌاه، كَتْعْرَضْ عْلَى صْحَابَاتْهَا وْجَارَاتْهَا وْكَتْكٌولْ لِهُمْ: فَرْحُو مْعَايَ عْلَىحَقَّاشْ لْكٌيتْ الدَّرْهَمْ اللَّي جْلِيتْ.

10 وْنْكٌولْ لِكُمْ لْحَقْ : رَاهْ كَيْفَرْحُو مْلاَيْكَةْ الله بْمُذْنِبْ وَاحْدْ كَيْتُوبْ «.

لْمَثَلْ دْ لْوَلْدْ لْعَاصِي: 

11 وْهُوَ يْعَاوَدْ لِهُمْ يَسُوعْ هَادْ لْقَصَّة:» كَانْ وَاحْدْ الرَّجَلْ عَنْدُه جُوجْ وْلاَدْ، 12 وْكٌالْ الصْغِيرْ فِيهُمْ لْبَّاهْ: آ بَّا عْطِينِي حَقِّي مَنْ لْوَرْثْ، وْهُوَ يْقْسَمْ عْلِيهُمَ دَاكْ الشِّي اللِّي كَانْ كَيْمْلَكْ. 13 وْبَعْدْ شِي يَّامَاتْ قْلاَلْ، جْمَعْ لْوَلْدْ الصْغِيرْ حَقُّه مَنْ لْوَرْثْ، وْسَافَرْ لْوَاحْدْ لْبَلاَدْ بْعِيدَة، وْتَمَّ ضَيَّعْ فْلُوسُه في وَاحْدْ لْعِيشَة دْيَالْ لْفْسَادْ. 14 وْمَلِّي خْسَر كُلْشِي، جَاتْ شِي يَّامَاتْ دْيَالْ الجُّوعْ صْعِيبَة في دِيكْ لْبْلاَدْ، وْمَا بْقَى عَنْدُه حَتَّى بَاشْ يْعِيشْ. 15 وْمْشَى بَاشْ يْخْدَمْ عَنْدْ وَاحْدْ الرَّجَلْ مَنْ دِيكْ لْبْلاَدْ، وْهُوَ يْصَيْفْطُه لَلَّرْضْ دْيَالُه بَاشْ يْسْرَحْ لْحَلُّوفْ. 16 وْوَلَّى كَيْتْشَهَّى بَاشْ يْشْبَعْ وَاخَّا غِيرْ مَنْ لْخَرُّوبْ اللِّي كَيَّاكْلُوهْ لْحْلاَلَفْ، وَلَيْنِّي حَتَّى حَدْ مَا كَيْعِطِيهْ لِهْ.17 وْهُوَ يْفَكَّرْ في حَالْتُه وْكٌالْ: شْحَالْ مَنْ لْخَدَّامَا عَنْدْ بَّا كَتْشِيطْ عْلِيهُمْ لْمَاكْلَة، وْأَنَا هْنَايَا كَنْمُوتْ بْالجُّوعْ. 18 أَرَا نُوضْ نْمْشِي عَنْدْ بَّا وْنْكٌولْ لِهْ: آ بَّا، رَانِي ذْنَبْتْ في حَقْ الله وْفي حَقَّكْ، 19 وْمَا نْسْتَاهَلْشْ بَاقِي نْتْسَمَّى وَلْدَكْ،  دِيرْنِي بْحَالْ وَاحْدْ مَنْ لْخَدَّامَا دْياَوْلَكْ.

20 وْنَاضْ رْجَعْ لْعَنْدْ بَّاهْ. وْمَلِّي كَانْ لْوَلْدْ مَازَالْ بْعِيدْ شَافُه بَّاهْ وْحَنْ عْلِيهْ وْجْرَى لْعَنْدُه وْعَنْكٌه وْبَاسُه. 21 وْكٌالْ لِهْ لْوَلْدْ: آ بَّا، رَانِي ذْنَبْتَ في حَقْ الله وْفي حَقَّكْ، وْمَا نْسْتَاهَلْشْ بَاقِي نْتْسَمَّى وَلْدَكْ. 22 وْلَكِنْ بَّاهْ كٌالْ لَلْخَدَّامَا دْياَوْلُه: جِيبُو دَغْيَا لْكَسْوَة لْمْخَيْرَة وْلَبْسُوهَا لِهْ، وْلَبْسُو لِهْ لْخَاتَمْ في صَبْعُه وْالنْعَالَة في رَجْلِيهْ. 23 وْجِيبُو لْعْجَلْ السْمِينْ وْذَبْحُوهْ بَاشْ نَّاكْلُو وْنْفَرْحُو، 24 عْلَىحَقَّاشْ وَلْدِي كَانْ مَيِّتْ وْهُوَ يْحْيَا، وْكَانْ مَجْلِي وْهُوَ يْتْلْكٌى. وْهُمَ يْبْدَاوْ لْفَرْحْ دْيَالْهُمْ.

25 وْكَانْ وَلْدُه لْكْبِيرْ خَدَّامْ في لْفَدَّانْ، وْمَلِّي رْجَعْ وْقَرَّبْ مَنْ الدَّارْ، سْمَعْ صَوْتْ لْغْنَا وْالشْطِيحْ. 26 وْعَيَّطْ لْوَاحْدْ لْخدَّامْ وْسَوْلُه: آشْ وَاقَعْ هْنَايَا ؟ 27 وْهُوَ يْجَاوْبُه: خُوكْ رْجَعْ وْذْبَحْ لِهْ باَّكْ لْعْجَلْ السْمِينْ، عْلَىحَقَّاشْ رْجَعْ لِهْ بِخِيرْ وْعْلَى خَيْرْ. 28 وْهُوَ يْتْقَلَّقْ لْوَلْدْ لَكْبِيرْ وْمَا بْغَاشْ يْدْخُلْ. وْخْرَجْ بَّاهْ لْعَنْدُه كَيْرَغْبُه بَاشْ يْدْخُلْ.

29 وكٌالْ لْبَّاهْ: شْحَالْ هَذَا مَنْ عَامْ وْأَنَا خَدَّامْ عَنْدَكْ وْعَمَّرْنِي مَا عْصِيتَكْ. وْوَاخَّا دَاكْ الشِّي مَعْزَة هِيَ اللَّخْرَة عَمْرَكْ مَا عْطِيتِيهَا لِيَّ بَاشْ نْفْرَحْ مْعَ صْحَابِي. 30 وَلَكِنْ مَلِّي رْجَعْ هَادْ وَلْدَكْ بَعْدْمَا ضَيَّعْ دَاكْ الشِّي اللِّي عْطِيتِيهْ عْلَى لْعْيَالاَتْ لْفَاسْدَاتْ، ذْبَحْتِ لِهْ لَعْجَلْ السْمِينْ !

31 وْهُوَ يْجَاوْبُه بَّاهْ: آ وْلِيدِي، انْتَ دِيـمَا مْعَايَا، وْكُلْ حاَجَة عَنْدِي رَاهَا دْيَالَكْ. 32 وَلَكِنْ كَانْ لاَبَدْ لِنَا مَا نْفَرْحُو وْنَّشْطُو، عْلَىحَقَّاشْ هَادْ خُوكْ كَانْ مَيِّتْ وْهُوَ يْحْيَا وْكَانْ مَجْلِي وْهُوَ يْتْلْكٌى«.

الإصحـاح الستاعش

لْمَثَلْ دْيَالْ لْوْكِيلْ لْخَايْنْ:

1 وْعَاوْدْ تَانِي كٌالْ لْتْلاَمَذْ دْيَاوْلُه :» كَانْ وَاحْدْ الرَّجَلْ لَبَاسْ عْلِيهْ عَنْدُه خَدَّامْ مُّوكْلُه عْلَى مَلْكُه، وْجَاوْ شِي نَاسْ لْعَنْدْ هَادْ الرَّجَلْ وْكٌالُو لِهْ بَلِّي وْكِيلُه كَيْضَيِّعْ لِهْ رَزْقُه. 2 وْهُوَ يْعَيِّطْ وْكٌالْ لِهْ: آشْ هَادْ الشِّي كَنْسْمَعْ عْلِيكْ ؟ أَجِي تْحَاسَبْ مْعَايَ، رَاكْ مَنْ لْيُومْ مَا بْقِيتِيشْ تْصْلَحْ تْكُونْ وْكِيلْ دْيَالِي. 3 وْكٌالْ لْوْكِيلْ مْعَ رَاسُه: دَابَ غَادِي يَّاخُدْ مَنِّي سِيدِي لْوْكَالَة، وْإِيوَا آشْ غَنْدِيرْ ؟ مَا نْقْدَرْشْ عْلَى لْفْلاَحَة، وْنْحْشَمْ بَاشْ نْبْدَا نْسْعَى. 4 وْمَنْ بَعْدْمَا فَكَّرْ كٌالْ: آهْ، عْرَفْتْ آشْ غَادِي نْدِيرْ، بَاشْ إِلاَ حَيَّدْ لِيَّ سِيدِي لْوْكَالَة، يْقَبْلُونِي النَّاسْ في دْيُورْهُمْ . 5 وْعَيَّطْ عْلَى كٌاعْ دُوكْ اللِّي كَيْتْسَالْهُمْ سِيدُه شِي دِينْ وَاحَدْ وَاحَدْ، وْكٌالْ لِلَّوَّلْ: شْحَالْ كَيْسَالَكْ سِيدِي ؟ 6 وْجَاوْبُه: مْيَّةْ كِيلْ دْ الزِّيتْ. وْكٌالْ لِهْ لْوْكِيلْ: خوُدْ لْبُونَاتْ دْيَاوْلَكْ، وْكٌلَسْ دَابَ وْكْتَبْ خَمْسِينْ في بْلاَصَةْ مْيَّة . 7 وْكٌالْ لْوَاحْدْ آخُرْ: شْحَالْ كَيْسَالَكْ سِيدِي ؟ جَاوْبُه: مْيَّةْ كِيلْ دْ لْكٌمْحْ. وْكٌالْ لِهْ لْوْكِيلْ: خُودْ لْبُونَاتْ دْيَاوْلَكْ وْكْتَبْ ثْمَانِينْ.

8 وْشْكَرْ السَيِّدْ وْكِيلُه لْخَايْنْ حِيتْ تْصَرَّفْ بَالْعْقَلْ، عْلَىحَقَّاشْ وْلاَدْ هَادْ الزْمَانْ عَنْدْهُمْ لْعْقَلْ عْلَى وْلاَدْ مَمْلَكَةْ النُّورْ في الصَرْفْ مْعَ النَّاسْ اللِّي بْحَالْهُمْ. 

9 وْأَنَا كَنْكٌولْ لِكُمْ: دِيرُو لِكُمْ صْحَابْ بْفْلُوسْ لْحْرَامْ، بَاشْ إِلاَ تْقَادَاوْ لِكُمْ لْفْلُوسْ يْقَبْلُوكْمْ في الدَّارْ الدَّايْمَة. 10 اللِّي تْهَلَّى في لَمَانَة لْقْلِيلَة غَيْتْهَلَّى حْتَى في لَمَانَة لْكْثِيرَة. وْاللِّي مَا تْهَلاَّشْ في لَمَانَة لْقْلِيلَة مَا غَيْتَهَلَّى في لَمَانَة لْكْثِيرَة. 11 وَإِلاَّ مَا تْهَلِّيتُوشْ في فْلُوسْ لْحْرَامْ اللِّي كَيْتَعْطَاوْ لِكُمْ أَمَانَة، شْكُونْ هَذَا اللَّي غَيْحُطْ عَنْدْكُمْ فْلُوسْ لْحْلاَلْ أَمَانَة ؟12 وْإِلاَ مَا تْهَلِّيتُوشْ في لَمَانَة دْيَالْ غِيرْكُمْ، شْكُونْ غَيْعْطِيكُمْ دَاكْ الشِّي اللِّي هُوَ دْيَالْكُمْ ؟                           

13 حَتَّى حَدْ مَا يْقْدَرْ يْكُونْ عَبْدْ دْيَالْ جُوجْ دْ السْيَادْ، عْلَىحَقَّاشْ إِمَّا يْكْرَهْ وَاحْدْ فِيهُمْ وْيْبْغِي لاَخُرْ، وْلاَّ يْبْقَى مْعَ وَاحْدْ فِيهُمْ وْمَا يْحْمَلْشْ لاَخُرْ. رَاهْ مَا تْقَدْرُوشْ تْكُونُو عْبِيدْ دْيَالْ الله وْدْيَالْ لْفْلُوسْ مَرَّة وَحْدَة«  .

نْدِيرُو بْكْلاَمْ الله بْنِيَّة صَادْقَة:  

14 وْكَانُو جْمَاعَةْ لْفَرِّيسِيِّينْ كَيْسَمْعُو هَادْ لْكْلاَمْ كُلُّه وْكَيْضَحْكُو عْلَى يَسُوعْ، حِيتْ كَانُو كَيْبْغِيوْ لْفْلُوسْ. 15 وْهُوَ يْكٌولْ لِهُمْ:» انْتُمَ كَتْبَيْنُو رَاسْكُمْ صَالْحِينْ كٌدَّامْ النَّاسْ، وَلَكِنْ الله كَيْعْرَفْ آشْ في قْلُوبْكُمْ. وْلْحَاجَة اللِّي عَنْدْهَا قِيمَة عَنْدْ النَّاسْ مَا عَنْدْهَا قِيمَة عَنْدْ الله.

16 بْقَى شْرَعْ الله وْكْلاَمْ لْأَنْبِيَا حَتَّى جَا النَّبِي يُوحَنَّا، وْمَنْ دَاكْ لْوَقْتْ بْدَا التَّبْرَاحْ بْخْبَارْ لْفَرْحَة بْمَمْلَكَةْ الله، وْبْدَا كُلْ وَاحْدْ كَيْدِيرْ جَهْدُه بَاشْ يْدْخُلْ لِهَا. 17 رَاهْ تْحَيَّدْ السْمَا وْلَرْضْ وْحَرْفْ وَاحْدْ مَنْ شْرَعْ الله مَا يْحَيَّدْ.

18 اللِّي طَلَّقْ مْرَاتُه وْتْزَوَّجْ وَحْدَة خْرَى مَنْ غِيرْهَا كَيْزْنِـي، وْاللِّي تْزَوَّجْ مَرَاة طَلَّقْهَا رَجَلْهَا كَيْزْنِـي «.

لْمَثَلْ دْ الرَّجَلْ اللِّي لَبَاسْ عْلِيهْ وْلِعَازَرْ: 

19 وْزَادْ يَسُوعْ كاٌلْ لِهُمْ:» كَانْ وَاحْدْ الرَّجَلْ لَبَاسْ عْلِيهْ كَيْلْبَسْ غِيرْ لْحْرِيرْ وْلْحْوَايْجْ الرْفِيعَة، وْكَيْبَرَّعْ رَاسُه بَالْمَاكْلَة لْمْخَيْرَة كُلْ يُومْ. 20 وْكَانْ وَاحْدْ الرَّجَلْ خُرْ مَسْكِينْ سْمِيتُه لِيعَازَرْ، ذَاتُه مْجَرْحَة دَايْزَة بَالدَّمْ وْلْكٌيحْ مَرْمِي عَنْدْ لْعَتْبَة دْيَالْ الرَّجَلْ اللِّي لَبَاسْ عْلِيهْ، 21 وْكَانْ كَيْتْشَهَى يْشْبَعْ وَاخَّا غِيرْ مَنْ الشْيَاطَة اللِّي كَتْطِيحْ مَنْ لْمِيدَة دْياَلْ الرَّجَلْ اللِّي لَبَاسْ عْلِيهْ، وْكَانْتْ لْكْلاَبْ كَتْجِي وْكَتْلْحَسْ جْرَاحُه.

22 وْمَاتْ الرَّجَلْ لْمَسْكِينْ، وْهَزَّاتُه لْمَلاَيْكَة دَّاتُه لْحْجَرْ نَبِي الله إِبْرَاهِيمْ . وْالرَّجَلْ اللِّي لَبَاسْ عْلِيهْ مَاتْ حْتَى هُوَ وْتْدْفَنْ. 23 وْمَلِّي كَانْ الرَّجَلْ اللِّي لَبَاسْ عْلِيهْ في جَهَنَّمْ كَيْتْعَذَّبْ، هَزْ عَيْنِيهْ وْشَافْ النَّبِي إِبْرَاهِيمْ مَنْ لْبَعْدْ وْلِيعَازَرْ في حَجْرُه. 24 وْعَيِّطْ وْكٌالْ: شُوفْ مَنْ حَالِي آ بَّا إِبْرَاهِيمْ، وْصَيْفَطْ لِيعَازَرْ يْفَزَّكٌ صَبْعُه في لْمَا وْيْجِي يْبَرَّدْ لْسَانِي، عْلَىحَقَّاشْ رَانِي كَنْتْعَذَّبْ بَزَّافْ في هَادْ النَّارْ. 25 وْجَاوْبُه إِبْرَاهِيمْ: تْفَكَّرْ آ وْلِيدِي بَلِّي خْدِيتِي حَقَّكْ مَنْ لْخَيْرْ في حْيَاتْكْ، وْخْدَا لِيعَازَرْ حَقُّه مَنْ لْعْذَابْ. وْهَاهُوَ دَابَ كَيْتْوَاسَى هْنَا وْانْتَ كَتْعَذَّبْ تَمَّ. 26 وْفُوقْ هَادْ الشِّي، رَاهْ بِينَا وْبِينْكُمْ وَاحْدْ لْحُفْرَة كْبِيرَة وْغَارْقَة بَاشْ حْتَى حَدْ ماَ يْقَدَرْ يْقْطَعْهَا، لاَ مَنْ هْنَا لْعَنْدْكُمْ وْلاَ مَنْ عَنْدْكُمْ لَّهْنَا.

27 وْكٌالْ الرَّجَلْ اللِّي لَبَاسْ عْلِيهْ:» رَاهْ كَنْتْرَجَّاكْ آ بَّا إِبْرَاهِيمْ تْصَيْفَطْ لِيعَازَرْ لْدَارْ بَّا، 28 بَاشْ يْوَصِّي خُوتِي بْخَمْسَة يْرَدُّو لْبَالْ لَتْكُونْ عَاقِبْتْهُمْ حَتَّى هُمَ هِيَ جَهَنَّمْ «. 29 وْجَاوْبُه إِبْرَاهِيمْ: » يَاكْ عَنْدْهُمْ كْتُبْ مُوسَى وْلْأَنْبِيَا، إِيوَا يْدِيرُو بْدَاكْ الشِّي اللِّي فِيهُمْ !« 30 وْهُوَ يْجَاوْبُه الرَّجَلْ اللِّي لَبَاسْ عْلِيهْ:» لاَّ آ بَّا إِبْرَاهِيمْ، رَاهْ مَا غَادِينْشْ يْدِيرُو بْداَكْ الشِّي اللِّي فِيهُمْ، وَلَيْنِّي إِلاَ بْعَثْ شِي حَدْ مَنْ لْمُوتْ وْمْشَى لْعَنْدْهُمْ، رَاهْ غَادِينْ يْتُوبُو«. 31 وْهُوَ يْرَدْ عْلِيهْ النَّبِي إِبْرَاهِيمْ: » إِلاَ مَا كَانُوشْ كَيْسَمْعُو لْمُوسَى وْلْأَنْبِيَا، رَاهْ مَا غَادِينْشْ يْتِيقُو وَاخَّا يْتَّبْعَثْ شِي حَدْ مَنْ لْمُوتْ «. 

الإصحاح السبعتاعش

كِيفَاشْ نْعِيشُو مْعَ خُوتْنَا في لِيمَانْ:

1 وْكٌالْ يَسُوعْ لَلْتْلاَمَذْ دْيَاوْلُه :» لاَبْدْ مَا يْوْقَعْ اللِّي يْعْثَرْ النَّاسْ في إِيـمَانْهُمْ. وَلَكِنْ يَا وِيلْ هَدَاكْ اللِّي غَادِي يْكُونْ سْبَابْ في هَادْ الشِّي.2 بْحَالْ هَذَا رَاهْ خْيَرْ لِهْ يْتْعَلَّقْ في عُنْكٌهْ لْحْجَرْ دْيَالْ الرْحىَ وْيْتْرْمَى في لْبْحَرْ وْلاَ يْعَثَّرْ شِي وَاحْدْ مَنْ هَادْ الصْغَارْ في إِيـمَانْهُمْ. 3 وْكُونُو عْلَى بَالْ ! إِلاَ دَارْ خُوكْ شِي ذَنْبْ خَاصَمْ عْلِيهْ، وْإِلاَ تَابْ سْمَحْ لِهْ. 4 وْإِلاَ هُوَ غْلَطْ سَبْعَةْ لْمَرَّاتْ في النْهَارْ، وْرْجَعْ لْعَنْدَكْ كُلَّ مَرَّة وْكٌالْ لِكْ:» رَانِي تَبْتْ، سْمَحْ لِهْ«.

5 وْكٌالُو الرُسُلْ لَلْرَّبْ:» زِدْ في لْإِيـمَانْ دْيَالْنَا« 6 وْهُوَ يْجَاوْبْهُمْ الرَّبْ :» كُونْ كَانْ عَنْدْكُمْ شِي إِيـمَانْ وَاخَّا غِيرْ كٌدْ شِي حَبَّة صْغِيرَة وْكٌلْتُو لْهَادْ الشَّجْرَة دْيَالْ التُّوتْ: تْكٌلْعِي وْتْغَرْسِي في لْبْحَرْ، رَاهْ غَتْسْمَعْ لِكُمْ.

نْخَدْمُو بَعْضِيَّاتْنَا بْلاَ كِبْرْ: 

7 شْكُونْ مَنْكُمْ اللِّي عَنْدُه عَبْدْ كَيْحْرَثْ لَرْضْ وْلاَ كَيْسْرَحْ لْغْنَمْ، وْمَلِّي يْرْجَعْ مَنْ الجْنَانْ، كَيْكٌولْ لِهْ: كٌلَسْ دَغْيَا بَاشْ تَّاكُلْ. 8 وَاشْ مَا غَيْكٌولْشْ لِهْ سِيدُه: وَجَّدْ لِيَّ لْعْشَا وْتْحَزَّمْ بَاشْ تْسَخَّرْ عْلَيَّ حَتَّى نَّاكُلْ وْنْشْرَبْ، وْمَنْ بَعْدْ عَادْ تَّاكُلْ انْتَ وْتْشْرُبْ ؟ 9 وَاشْ غَادِي يْتْشَّكَرْ لْعَبْدْ حِيتْ دَارْ بْدَاكْ الشِّي اللِّي تْكٌالْ لِهْ؟ 10 وْهَاكَّا حَتَّى انْتُمَ، إِلاَ دَرْتُو بْكُلْ مَا آمَرْكُمْ بِهْ الله كٌولُو: رَاهْ حْنَا غِيرْ خَدَّامَا مَا نْسْتَاهْلُو وَالُو، وْمَا دَرْنَا غِيرْ دَاكْ الشِّي اللِّي لاَزَمْ عْلِينَا نْدِيرُوهْ«.

الشِّفَا دْيَالْ عَشْرَةْ لْمَجْدَامِينْ: 

11 وْفي لْوَقْتْ اللِّي كَانْ يَسُوعْ غَادِي في طْرِيقُه لْمْدِينَةْ أُورْشَلِيمْ دَازْ مَنْ بْلاَدْ السَّامِرَة وْمَنْ بْلاَدْ لْجَلِيلْ. 12 وْمَلِّي كَانْ دَاخَلْ لْوَاحْدْ الدُوَّارْ تْلَّكٌاوْ لِهْ عَشْرَةْ لْمَجْدَامِينْ. وْوَقْفُو بْعِيدْ مَنُّه 13 وْغَوْتُو وْكٌالُو لِهْ: » آ يَسُوعْ، آ سِيدِي شُوفْ مَنْ حَالْنَا ! « 14 وْشَافْ فِيهُمْ وْكٌالْ:» سِيرُو وَرِّيوْ رَاسْكُمْ عَنْدْ رْجَالْ الدِّينْ ! «
في لْوَقْتْ فَاشْ كَانُو غَادِينْ في الطْرِيقْ تْشَافَاوْ وْتْطَهْرُو. 15 وْمَلِّي وَاحْدْ مَنْهُمْ شَافْ رَاسُه بَلِّي تْشَافَى، رْجَعْ وْهُوَ كَيْحْمَدْ الله وْيْشُكْرُه بْصَوْتْ عَالِي، 16 وْسْجَدْ كٌدَّامْ يَسُوعْ وْشَكْرُه، وْكَانْ هَادْ الرَّجَلْ غْرِيبْ مَنْ السَّامِرَة. 17 وْكٌالْ لِهْ يَسُوعْ:» يَّاكْ عَشْرَةْ النَّاسْ اللِّي تْشَافَاوْ، فِينَاهُمَ التْسْعُـودْ اللِّي بَاقْيِّينْ ؟ 18 وَاشْ مَا كَايَنْشْ فِيهُمْ زَعْمَ اللِّي يْرْجَعْ بَاشْ يْحْمَدْ الله غِيرْ هَادْ لْبَرَّانِي؟« 19 وْزَادْ كٌالْ لِهْ: » نُوضْ وْسِيرْ، رَاهْ إِيـمَانَكْ هُوَ اللِّي نَجَّاكْ«.

لْمْجِي دْيَالْ مَمْلَكَةْ الله:   

20 وْمَلِّي سَوْلُوهْ جْمَاعَةْ لْفَرِّيسِيِّينْ:» إِمْتَى غَادِي تْجِي مَمْلَكَةْ الله ؟« جَاوْبْهُمْ :» رَاهْ مَلِّي غَتْجِي مَمْلَكَةْ الله مَا غَتْجِيشْ بْشِي أَمَارَاتْ كَتْشَافْ. 21 وْمَا يْمْكَنْشْ يْكٌولُو: هَا هِيَ هْنَا، وْلاَ رَاهْ هِيَ تَمَّ، عْلَىحَقَّاشْ مَمْلَكَةْ الله في وَسْطْكُمْ«. 22 وكٌالْ لَلْتْلاَمَذْ دْيَاوْلُه:» رَاهْ غَادِي يْجِي وَاحْدْ لْوَقْتْ اللِّي غَتْمَنَّاوْ فِيهْ بَاشْ تْشُوفُو غِيرْ نْهَارْ وَاحْدْ مَنْ اللِّيَّامَاتْ دْيَاوْلْ وَلْدْ لْإِنْسَانْ وْمَا غَادِيشْ تْشُوفُوهْ. 23 وْغَاِدِي يْكٌولُو لِكُمْ النَّاسْ: هَا هُوَ هْنَا، وْلاَ رَاهْ هُوَ لْهِيهْ ! مَا تْدِّيوْهَاشْ في كْلاَمْهُمْ وْمَا تَبْعُوهُمْشْ، 24 عْلَىحَقَّاشْ وَلْدْ لْإِنْسَانْ غَيْكُونْ بْحَالْ لْبْرَكٌ في النْهَارْ فَاشْ غَادِي يْجِي، كَيْلْمَعْ في وَاحْدْ الجِّهَة وْكَيْضْوِي في جِهَة خْرَى. 25 وَلَكِنْ قْبَلْ مَنْ هَادْ الشِّي لاَزَمْ يْتْعَذَّبْ بْزَّافْ وْمَا يْتْقْبَلْشْ مَنْ النَّاسْ دْيَالْ هَادْ لْجِيلْ. 26 وْكِيفْ مَا وْقَعْ في يَّامَاتْ النَّبِي نُوحْ، غَادِي يْوْقَعْ في يَّامَاتْ وَلْدْ لْإِنْسَانْ: 

27 كَانُو النَّاسْ كَيَّاكْلُو وْيْشَرْبُو وْيْزَوْجُو وْيْتْزَوْجُو حَتَّى النْهَارْ اللِّي دْخَلْ فِيهْ نُوحْ السْفِينَة، وْهُوَ يْجِي الطُّوفَانْ وْهْلَكْهُمْ كُلْهُمْ. 28 وْبْحَالْ كِيفْ مَا وْقَعْ في يَّامَاتْ لُوطْ: كَانُو النَّاسْ كَيَّاكْلُو وْيْشَرْبُو، وْكَيْبِيعُو وْيْشْرِيوْ، وْكَيْزَرْعُو وْيْبْنِيوْ، 29 وْلَكِنْ نْهَارْ خْرَجْ لُوطْ مَنْ مْدِينَةْ سَدُومْ نَزَّلْ عْلِيهُمْ الله لْعَافْيَّة وْلْكَبْرِيتْ بْحَالْ الشْتَا مَنْ السْمَا وْهْلَكْهُمْ كُلْهُمْ.30 بْحَالْ هَكَّا غَادِي يْوْقَعْ في النْهَارْ اللِّي غَيْبَانْ فِيهْ وَلْدْ لْإِنْسَانْ. 31 وْاللِّي كَانْ في هَدَاكْ النْهَارْ فُوقْ السْطَحْ وْحْوَايْجُه في الدَّارْ مَا خَاصُّوشْ يَنْزَلْ بَاشْ يَّاخُدْهُمْ. وْاللِّي كَانْ في لْفَدَّانْ مَا يْتْلَفَتْشْ وْرَاهْ. 32 وْتْفَكَرُو آشْنُو طْرَى لَمْرَاةْ لُوطْ ! ‍‍33 اللِّي حَاوَلْ يْنَجِّي حْيَاتُه غَيْضَيَّعْهَا، وْاللِّي ضَيَّعْ حْيَاتُه يْنَجِّيهَا. 34 نْكٌولْ لِكُمْ لْحَقْ: في هَدِيكْ اللِّيلَة غَادِي يْكُونُو جُوجْ النَّاسْ عْلَى فْرَاشْ وَاحْدْ غَيَتْرْفَعْ وَاحْدْ مَنْهُمْ وْيْبْقَى لاَخُرْ. 35 وْغَادِي يْكوُنوُ جُوجْ عْيَالاَتْ كَيْطَحْنُو في الرْحَى مْعَ بَعْضِيَّاتْهُمْ غَتَرْفَعْ وَحْدَة مَنْهُمْ وْتْبْقَى لْخْرَى.[ 36 وْغَيْكُونُو جُوجْ رْجَالْ في لْفَدَّانْ، غَيَتْرَفْعْ وَاحْدْ مَنْهُمْ وْيَبْقَى لاَخُرْ«]. 37 وْهُمْ يْسَوْلُوهْ التْلاَمَـذْ: فَايْنْ غَيْكُونْ هَادْ الشِّي آ سِيدِي ؟« وْجَاوَبْهُمْ :» فِينْ مَا كَانَتْ الجِّيفَة تَمَّ كَيْتْجَمْعُو النْسُورَ «.

الأصحاح الثمنتاعش

لْمَثَلْ دْ لْمْرَاة لْهَجَّالَة وْلْقَاضِي:

1 وْتْكَلَمْ مْعَاهُمْ بْوَاحْدْ لْمَثَلْ كَيْبَيَّنْ بَلِّي لاَزَمْ عْلِيهُمْ يْدَاوْمُو عْلَى الصْلاَة في كُلْ وَقْتْ وْمَايْمَلُّوشْ مَنْهَا، 2 وْكٌالْ:» كَانْ في وَاحْدْ لْمْدِينَة وَاحْدْ لْقَاضِي مَا كَيْخَافْ لاَ مَنْ الله وَلاَ مَنْ لْعَبْدْ. 3 وْكَانْتْ في دِيكْ لْمْدِينَة وَاحْدْ لْـهَجَّالَة كَتْمْشِي لْعَنْدُه بْزَّافْ دْ لْمَرَّاتْ وْكَتْكٌولْ لِهْ: خُودْ لِيَّ حَقِّي مَنْ اللِّي ظْلَمْنِي ! 4 وْفي اللَّوَّلْ كَانْ مَا بْغَاشْ يْعْطِيهَا حَقْهَا، وَلَكِنْ مَنْ بَعْدْ كٌالْ في خَاطْرُه: وَاخَّا أَنَا مَا كَنْخَافْ لاَ مَنْ الله وَلاَ مَنْ لْعَبْدْ، 5 غَادِي نَّاخُدْ لْهَادْ لْهَجَّالَة بْحَقْهَا عْلَىحَقَّاشْ كَتْصَدَّعْنِي، وْإِلاَّ غَادِي تْبْقَى تْهَرَّسْ لِيَّ رَاسِي بْلْمْجِي دْيَالْهَا«.

6 وْكٌالْ الرَّبْ يَسُوعْ:» سَمْعُو مَزْيَانْ لْهَادْ الشِّي اللِّي كٌالْ لْقَاضِي الظَّالِمْ، 7 إِيوَا كِيفَاشْ الله مَا غَادِيشْ يَّاخُدْ لْحَقْ لَلِّي خْتَارْهُمْ وْاللِّي كَيْطَلْبُوهْ لِيلْ وْنْهَارْ ؟ وَاشْ مَا غَادِيشْ يْسْتَاجَبْ لِهُمْ دَغْيَا ؟ 8 في لْحَقِيقَة رَاهْ دَغْيَا غَادِي يَّاخُدْ لِهُم حَقْهُمْ. وَلَكِنْ وَاشْ مَلِّي غَادِي يْجِي وَلْدْ الْإِنْسَانْ غَادِي يْلْقَى نِّيتْ لْإِيـمَانْ عْلَى لَرْضْ ؟«.

لْمَثَلْ دْ لْفَرِّيسِي وْمُولْ الضَّرِيبَة: 

9 وْكٌالْ هَادْ لْمَثَلْ لَلْنَاسْ اللِّي كَانُو كَيْحَسْبُو رْيُوسْهُمْ صَالْحِينْ وْكَيْحَكٌرُو لْخْرِينْ:» 10 هَادُو وَاحْدْ جُوجْ رْجَالْ طَلْعُو لْبِيتْ الله بَاشْ يْصَلِّيوْ، وَاحْدْ مَنْهُمْ فَرِّيسِي وْلاَخُرْ مَنْ مَّالِينْ الضَّرِيبَة. 11 وْوْقَفْ لْفَرِّيسِي كَيْصَلِّي وْكَيْكٌولْ في خَاطْرُه: كَنْشُكْرَكْ يَا رَبِّي، عْلَىحَقَّاشْ رَانِي مَاشِي بْحَالْ كٌاعْ النَّاسْ الشَّفَارَة وْالظَّالْمِينْ وْلْفَاسْدِينْ وْمَاشِي بْحَالْ هَادْ مُولْ الضَّرِيبَة ! 12 أَنَا كَنْصُومْ جُوجْ لْمَرَّاتْ في السِّيمَانَا، وْكَنْعَشَّرْ عْلَى كٌاعْ اللِّي كَنْرْبَحْ. 13 وْامَّا مُولْ الضَّرِيبَة بْقَى وَاقَفْ بْعِيدْ وْمَا قْدَرْشْ يْهَزْ عِينِيهْ لَلسْمَا، وَلَيْنِّي كَانْ كَيْضْرُبْ عْلَى صَدْرُه وْكَيْكٌولْ: اللَّهُمَ ارْحَمْنِي أَنَا لْمُذْنِبْ !

14 وْزَادْ يَسُوعْ كٌالْ: رَاهْ هَادْ مُولْ الضَّرِيبَة، مَاشِي هَدَاكْ لْفَرِّيسِي هُوَ اللِّي مْشَى لْدَارُه وْذْنُوبُه مَغْفُورَة عَنْدْ الله. عْلَىحَقَّاشْ اللِّي كَيْكَبَّرْ بْرَاسُه كَيْصْغَارْ، وْاللِّي كَيْصَغَّرْ بْرَاسُه، الله كَيْكَبَّرْ بِهْ «.

يَسُوعْ كَيْبَارَكْ الدْرَارِي الصْغَارْ: 

15 وْجَابُو لِهْ شِي نَاسْ دْرَارِي صْغَارْ بَاشْ يْحُطْ يِدِيهْ عْلِيهُمْ وْيْبَارْكْهُمْ. وْمَلِّي شَافُو التْلاَمَذْ الدْرَارِي خَاصْمُو عْلِيهُمْ. 16 وَلَكِنْ يَسُوعْ عَيَّطْ عْلِيهُمْ لْعَنْدُه وْكٌالْ:» خَلِّيوْ الدْرَارِي يْجِيوْ لْعَنْدِي وْمَا تْحَبْسُوهُمْشْ، عْلَىحَقَّاشْ بْحَالْ هَدُو لَلِّي لِهُمْ مَمْلَكَةْ الله. 17 وْرَانِي نْكٌولْ لِكُمْ لْحَقْ: اللِّي مَا يْقْبَلْشْ مَمْلَكَةْ الله بْحَالْ شِي وَلْدْ صْغِيرْ، عَمْرُه مَا يْدْخُلْ لِهَا«. 

الرَّجَلْ اللِّي لَبَاسْ عْلِيهْ:

18وْسَوْلُه وَاحْدْ لْحَاكْمْ:»  آ سِيدِي الصَّالْحْ، آشْ نْدِيرْ بَاشْ نْوْرَثْ لْحَيَاةْ الدَّايْمَة ؟« 19 وْهُوَ يْجَاوْبُه يَسُوعْ:»  عْلاَشْ كَتْكٌولْ لِيَّ آ الصَّالَحْ ؟ رَاهْ مَا كَايْنْ حَتَّى شِي وَاحْدْ صَالَحْ غِيرْ الله بُوحْدُه. 20 وْرَاكْ انْتَ كَتْعْرَفْ لْوْصِيَّاتْ: مَا تْفْسَدْشْ، مَا تْقْتُلْشْ، مَا تْسْرَقْشْ، مَا تْشْهَدْشْ بْالزُّورْ، تْهَلَّى في بَّاكْ وْامُّكْ«. 21 وْكٌالْ الرَّجَلْ:» مَنْ صُغْرِي وَانَا كَنْدِيرْ بْهَادْ لْوْصِيَّاتْ كُلْهَا «. 

22 وْمَلِّي سْمَعْ يَسُوعْ هَادْ لْكْلاَمْ، كٌالْ لِهْ:» مَازَالْ خَاصَّاكْ حَاجَة وَحْدَة، بِيعْ كٌاعْ هَدَاكْ الشِّي اللِّي عَنْدَكْ وْفَرَّقْ ثَمَنُه عْلَى لْمَسَاكِينْ وْيْكُونْ عَنْدَكْ كَنْزْ في السْمَا، وْمَنْ بَعْدْ آجِي تْبَعْنِي !« 23 وْمَلِّي سْمَعْ الرَّجَلْ هَادْ لْكْلاَمْ تْقَلَّقْ وْحْزَنْ، عْلَىحَقَّاشْ كَانْ لَبَاسْ عْلِيهْ بْزَّافْ.

24 وْشَافْ يَسُوعْ بَلِّي الرَّجَلْ حْزَنْ، وْهُوَ يْكٌولْ:» شْحَالْ صْعِيبْ عْلَى اللِّي لَبَاسْ عْلِيهُمْ بَاشْ يْدَخْلُو لْمَمْلَكَةْ الله ! 25 عْلَىحَقَّاشْ رَاهْ يْدْخُلْ الجْمَلْ في عَيْنْ لْبْرَة وْمَا يْدْخُلْشْ اللِّي لَبَاسْ عْلِيهْ لْمَمْلَكَةْ الله «. 26 وْهُمَ يْكٌولُو الناَّسْ اللِّي كَيْسَمْعُو:» إِيوَا عْلَى هَادْ لْحْسَابْ، شْكُونْ اللِّي غَادِي يْقْدَرْ يْنْجَا ؟« 27 وْجَاوْبْهُمْ يَسُوعْ:» دَاكْ الشِّي اللِّي مَا يْقْدَرْشْ عْلِيهْ بْنَادَمْ، الله قَادَرْ عْلِيهْ «.

28 وْكٌالْ لِهْ بُطْرُسْ:» هَا حْنَا خَلِّينَا كُلْ مَا عَنْدْنَا وْتْبَعْنَاكْ !« 29 وْهُوَ يْرُدْ عْلِيهْ يَسُوعْ :» نْكٌولْ لِكُمْ لْحَقْ: رَاهْ كٌاعْ اللِّي تْخَلَّى عْلَى دَارُه وْلاَ عْلَى مْرَاتُه وْلاَ عْلَى خُوتُه وْلاَ عْلَى بَّاهْ وْلاَ عْلَى امُّه وْلاَ عْلَى وْلاَدُه عْلَى قِبَلْ مَمْلَكَةْ الله، 30 غَادِي يْتْرَدْ لِهْ دَاكْ الشِّي اللِّي تْخَلَّى عْلِيهْ، عْلَى بْزَافْ دْ لْمَرَّاتْ في هَادْ الزْمَانْ، وْفي لاَخْرَة غَتْكُونْ عَنْدُه لْحَيَاةْ الدَّايْمَة«. 

يَسُوعْ كَيْتْكَلَمْ مَرَّة خْرَى عْلَى مُوتُه وْقِيَّامْتُه:

31 وْدَّا التْلاَمَذْ  لثْنَاعْشْ دْيَاوْلُه وْكٌالْ لِهُمْ:» هَا حْنَا طَالْعِينْ لْمْدِينَةْ أُورْشَلِيمْ، وْغَادِي يْوْقَعْ كٌاعْ دَاكْ الشِّي اللِّي كَتْبُوهْ الْأَنْبِيَا عْلَى وَلْدْ الْإِنْسَانْ، 32 وْالنَّاسْ غَادِي يْبَيْعُو بِهْ لْعَبَّادِينْ لْصْنَامْ، وْغَادِينْ يْضَحْكُو عْلِيهْ وْيْسَبُّوهْ وْيْدَفْلُو عْلِيهْ، 33 وْمَنْ بَعْدْ غَادِي يْصَوْطُوهْ وْيْقَتْلُوهْ، وْفي النْهَارْ الثَّالَثْ يْبْعَثْ مَنْ لْمُوتْ«. 34 وَلَكِنْ التْلاَمَذْ مَا فَهْمُو وَالُو مَنْ هَدَاكْ الشِّي اللِّي كٌالْ، وْكَانْ هَادْ لْكْلاَمْ غَامْضْ عْلِيهُمْ، وْمَا عَرْفُوشْ لْمَعْنَى دْيَالُه. 

يَسُوعْ كَيْشْفِي وَاحْدْ لْعْمَى:

35 وْمَلِّي قَرَّبْ يَسُوعْ  مَنْ مْدِينَةْ أَرِيحَا، كَانْ وَاحْدْ الرَّجَلْ عْمَى كٌاعْدْ في جَنْبْ الطْرِيقْ كَيْسْعَى. 36 وْمَلِّي سْمَعْ كَثْرَة النَّاسْ دَايْزِينْ مَنْ حْدَاهْ، سَوَّلْ وْكٌالْ:» آشْ وَاقَعْ ؟« 37 وْخَبْرُوهْ بَلِّي يَسُوعْ النَّاصِرِي دَايْزْ مَنْ تَمَّ. 38 وْهُوَ يْغَوَّتْ لْعْمَى وْكٌالْ:» آ يَسُوعْ بَنْ دَاوُدْ ارْحَمْنِي !« 39 وْخَاصْمُو عْلِيهْ دُوكْ اللِّي كَانُو غَادِينْ في لْكٌدَّامْ دْيَالْ لْجْمَاعَة بَاشْ يْسْكُتْ. وَلَيْنِّي هُوَ غَوَّتْ عْلَى حَرْ جَهْدُه وْكٌالْ:» آ بَنْ دَاوُدْ، ارْحَمْنِي !« 40 وْهُوَ يْوَقَّفْ يَسُوعْ وْكٌالْ لِهُمْ باَشْ يْجِيبُوهْ لِهْ. وْمَلِّي قَرَّبْ لْعَنْدُه سَوْلُه:» 41 » آشْ بْغِيتِي نْدِيرْ لِكْ ؟« وْجَاوْبُه:» بْغِيتْ نْوَلِّي نْشُوفْ، آ سِيدِي !« 

42 وْكٌالْ لِهْ يَسُوعْ:» الشُّوفْ دْيَالَكْ يْرْجَعْ لِكْ، لْإِيـمَانْ دْيَالَكْ هُوَ اللِّي شْفَاكْ !« 43 وْفي دِيكْ السَّاعَة وَلَّى كَيْشُوفْ وْتْبَعْ يَسُوعْ وْهُوَ كَيْحْمَدْ الله. وْمَلِّي النَّاسْ شَافُو هَادْ الشِّي اللِّي وْقَعْ حَمْدُو الله وْشَكْرُوهْ كَامْلِينْ.

الإصحاح التسعتاعش

يَسُوعْ وْزَكَّا:

1 وْدْخَلْ يَسُوعْ لْمْدِينَةْ أَرِيحَا وْبْدَا كَيْتْمَشَّى فِيهَا. 2 وْكَانْ فِيهَا وَاحْدْ الرَّجَلْ لَبَاسْ عْلِيهْ مَنْ كْبَارْ مَّالِينْ الضَّرِيبَة سْمِيتُه زَكَّا، 3 وْحَاوْلْ بَاشْ يْشُوفْ شْكُونْ هُوَ يَسُوعْ. وَلَيْنِّي مَا قْدَرْشْ يْشُوفُه عْلَىحَقَّاشْ كَانْ قْصِيوَّرْ. 4 وْهُوَ يْجْرِي لْكٌدَّامْ وْطْلَعْ لْوَاحْدْ لْكَرْمَة بَاشْ يْشُوفْ يَسُوعْ، حِيتْ كَانْ غَادِي يْدُوزْ مَنْ حْدَاهَا. 5 وْمَلِّي وْصَلْ يَسُوعْ لْتَمَّ، هَزْ عِينِيهْ لْفُوقْ وْشَافُه وْكٌالْ لِهْ:» آ زَكَّا نْزَلْ دَغْيَا، عْلَىحَقَّاشْ لْيُومَ لاَبْدَّ مَا تْضَّايْفْنِي عَنْدَكْ في دَارْكْ«. 6 وْهُوَ يْنْزَلْ دَغْيَا وْهُوَ فَرْحَانْ وْرَحَّبْ بْيَسُوعْ بْالْفَرْحَة.

7 وْمَلِّي شَافُو النَّاسْ دَاكْ الشِّي اللِّي وْقَعْ، كٌالُو كُلْهُمْ وْهُمَ زَعْفَانِينْ:» دْخَلْ لْدَارْ وَاحْدْ الرَّجَلْ مُذْنِبْ بَاشْ يْكٌلَسْ عَنْدُه«. 8 وْوْكٌفْ زَكَّا وْكٌالْ لَلْرَّبْ يَسُوعْ:» آ سِيدِي، رَانِي غَادِي نْعْطِي نُصْ دَاكْ الشِّي اللِّي كَنْمْلَكْ لَلْمَسَاكِينْ، وْإِلاَ دِّيتْ لْشِي وَاحْدْ شِي حَاجَة، غَادِي نْرَدْ لِهْ دَاكْ الشِّي اللِّي دِّيتْ لِهْ عْلَى رَبْعَةْ لْمَرَّاتْ«. 9 وْهُوَ يْكٌولْ لِهْ يَسُوعْ:» لْيُومَ دْخَلْ النْجَا لْهَادْ الدَّارْ، عْلَىحَقَّاشْ هَادْ الرَّجَلْ حَتَّى هُوَ مَنْ وْلاَدْ إِبْرَاهِيمْ. 10 عْلَىحَقَّاشْ وَلْدْ الْإِنْسَانْ جَا بَاشْ يْقَلَّبْ عْلَى لْهَالْكِينْ وْيْنَجِّيهُمْ«.

لْمَثَلْ دْ لَفْلُوسْ: 

11 وْمَلِّي كَيْسَمْعُو لْكْلاَمُه، زَادْ يَسُوعْ كٌالْ لِهُمْ وَاحْدْ لْمَثَلْ، عْلَىحَقَّاشْ كَانُو قْرَابْ لْأُورْشَلِيمْ، وْكَانُو كَيْحْسَابْ لِهُمْ بَلِّي مَمْلَكَةْ الله غَادِي تْبَانْ دِيكْ السَّاعَة، وْزَادْ كٌالْ وَاحْدْ لْمَثَلْ: 12» سَافَرْ وَاحْدْ لْأَمِيرْ لِبْلاَدْ بْعِيدَة بَاشْ يْوَلِّي مَلِكْ عْلِيهَا وْمَنْ بَعْدْ يْرْجَعْ. 13 وْهُوَ يْعَيِّطْ عْلَى عَشْرَةْ لْخَدَّامَا دْيَاوْلُه وْعْطَى لْكُلْ وَاحْدْ مَنْهُمْ دِينَارْ دْيَالْ الذْهَبْ وْكٌالْ لِهُمْ: بِيعُو وْشْرِيوْ بْهَادْ لْفْلُوسْ حَتَّى نْرْجَعْ.14 وْكَانُو وْلاَدْ بْلاَدُه مَا كَيْحَمْلُوهْشْ، وْصَيْفْطُو وْرَاهْ جْمَاعَة مَنْهُمْ بَاشْ يْتَبْعُوهْ يْكٌولُو: مَا بْغِينَاشْ هَادْ الرَّجَلْ يْكُونْ مَلِكْ  عْلِينَا. 15 وْبَعْدْمَا وَلَّى هَادْ لْأَمِيرْ مَلِكْ، رْجَعْ وْأْمَرْ بَاشْ يْجِيوْ لْخَدَّامَا اللِّي عْطَاهُمْ لْفْلُوسْ، بَاشْ يْشُوفْ شْحَالْ رْبَحُو مَنْ لْبِيعْ وْالشْرَا. 16 وْدْخَلْ اللَّوَّلْ وْكٌالْ: آ سِيدِي، دِينَارَكْ جَابْ عَشْرَةْ الدِّينَارَاتْ. 17 وْكٌالْ لِهْ: مَا عَنْدِي مَا نْتْسَالَكْ انْتَ خَدَّامْ مَزْيَانْ ! عْلَىحَقَّاشْ تْهَلِّيتِي في لَمَانَة وَاخَّا هِيَ قْلِيلَة، عْلَى دَاكْ الشِّي غَتْوَلِّي حَاكَمْ عْلَى عَشْرَةْ لْمْدُنْ. 18 وْدْخَلْ الثَّانِي وْكٌالْ: آ سِيدِي، دِينَارَكْ جَابْ خَمْسَةْ الدِّينَارَاتْ. 19 وْهُوَ يْكٌولْ لِهْ: وْانْتَ غَتْوَلِّي حَاكَمْ عْلَى خَمْسَةْ لْمْدُنْ.

20 وْدْخَلْ الثَّالْثْ وْكٌالْ: آ سِيدِي هَاهُوَ الدِّينَارْ اللِّي عْطِيتِينِي: خَبِّيتُه عَنْدِي في وَاحْدْ الصَرَّة، 21 عْلَىحَقَّاشْ خَفْتْ مَنَّكْ، وْانْتَ وَاحْدْ الرَّجَلْ قَاسْحْ كَتْقَلَّبْ عْلَى دَاكْ الشِّي اللِّي مَا خْزَنْتِيشْ وْكَتْحْصَدْ دَاكْ الشِّي اللِّي مَا زْرَعْتِيشْ. 22 وْهُوَ يْكٌولْ لِهْ: مَنْ كْلاَمَكْ نْحْكَمْ عْلِيكْ يَا هَادْ لْخَدَّامْ لْقْبِيحْ. عْرَفْتِ بَلِّي أَناَ رَجَلْ قَاسْحْ كَنْقَلَّبْ عْلَى دَاكْ الشِّي اللِّي مَا خْزَنْتْشْ ، وْكَنْحْصَدْ دَاكْ الشِّي اللِّي مَا زْرَعْتْشْ، 23 عْلاَشْ دِيكْ السَّاعَة مَا حَطِّيتِيشْ فْلُوسِي في لْبَنْكَ ؟ بَاشْ مَلِّي نْرْجَعْ نْرَدْهُمْ مْعَ الرْبَحْ دْيَالْهُمْ. 24 وْكٌالْ السَيَّدْ لَلنَّاسْ لْحَاضْرِينْ: حَيْدُو لِهْ الدِّينَارْ وعْطِيوْهْ لْمُولْ عَشْرَةْ الدِّينَارَاتْ.

25 وْكٌالُو لِهْ لْخَدَّامَا دْيَالُه: آ سِيدِي، رَاهْ عَنْدُه عَشْرَةْ الدِّينَارَاتْ ! 26 وْهُوَ يْجَاوَبْهُمْ: نْكٌولْ لِكُمْ لْحَقْ: رَاهْ اللِّي عَنْدُه شِي حَاجَة غَادِي تْزَادْ لِهْ، وْاللِّي مَا عَنْدُه وَالُو حْتَى دَاكْ الشِّي اللِّي عَنْدُه غَادِي يْتْكٌلَّعْ لِهْ. 27 وْامَّا عَدْيَانِي اللِّي مَا بْغَاوْنِيشْ نْكُونْ مَلِكْ عْلِيهُمْ، جِيبُوهُمْ لَهْنَايَ وْقَتْلُوهُمْ كٌدَّامِي«.

يَسُوعْ كَيْدْخُلْ لْمْدِينَةْ أُورْشَلِيمْ:

28 وْكٌالْ هَادْ لْكْلاَمْ وْزَاد طْلَعْ لْكٌدَّامْ لْجِهَةْ مْدِينَةْ أُورْشَلِيمْ. 29 وْمَلِّي قَرَّبْ مَنْ دُوَّارْ بَيْتْ فَاجِي وْدُوَّارْ بَيْت عَنْيَا، حْدَا الجْبَلْ اللِّي سْمِيتُه جْبَلْ الزِّيتُونْ، صَيْفَطْ جُوجْ مَنْ تْلاَمْذُه، 30 وْكٌالْ لِهُمْ: سِيرُو لْدَاكْ الدُوَّارْ اللِّي كٌدَّامْكُمْ، وْمَلِّي تْدَخْلُو لِهْ غَتْلْكٌاوْ وَاحْدْ الدَّحْشْ مَرْبُوطْ، عَمَّرْ شِي حَدْ مَا رْكَبْ عْلِيهْ، حَلُّو الرْبَاطْ دْياَلُه وْجِيبُوهْ لِيَّ. 31 وْلاَ سَوَّلْكُمْ شِي وَاحْدْ: عْلاَشْ كَتْحَلُّو الرْبَاطْ دْيَالُه ؟ كٌولُو لِهْ: رَاهْ سِيدْنَا مَحْتَاجْ لِهْ «. 32 وْمْشَاوْ التْلاَمْذْ اللِّي صَيْفَطْهُمْ وْلْكٌاوْ دَاكْ الشِّي كِيفْمَا كٌالْ لِهُمْ يَسُوعْ. 33 وْفي لْوَقْتْ فَاشْ كاَنوُ كَيْحَلُّو فِيهْ رْبَاطْ الدَّحْشْ، كٌالُو لِهْ مَّالِيهْ:» عْلاَشْ كَتْحَلُّو الرْبَاطْ دْيَالُه ؟« 34 وْهُمَ يْجَاوْبُوهُمْ:» رَاهْ سِيدْنَا مَحْتَاجْ لِهْ«. 35 وْجَابُو الدَّحْشْ لْيَسُوْعْ، وْحَطُّو فُوكٌ مَنُّه جْلاَلَبْهُمْ، وْرَّكْبُو عْلِيهْ يَسُوعْ. 36 وْفي لْوَقْتْ فَاشْ كَانْ غَادِي في الطْرِيقْ بْدَاوْ النَّاسْ كَيْفَرْشُو لِهْ حْوَايْجْهُمْ فُوكٌ لَرْضْ. 37 وْمَلِّي بْدَا كَيْقَرَّبْ لْمْدِينَةْ أُورْشَلِيمْ عَنْدْ لْهَبْطَة دْيَالْ جْبَلْ الزِّيتُونْ، بْدَاتْ كٌاعْ الجْمَاعَة دْيَالْ التْلاَمَذْ كَيْهَلْلُّو وْكَيْسَبْحُو الله عْلَى حَرْ جَهْدْهُمْ بْسْبَابْ كٌاعْ لْمُعْجِزَاتْ اللِّي شَافُوهَا. 38 وْكَانُو كَيْكٌولوُ:» مَبْرُوكْ لْمَلِكْ اللِّي جَايْ بْاِسْمْ الرَّبْ. السْلاَمْ في السْمَا وْلْعَزْ في لْعْلاَلِي !«
39 وْكٌالُو لِهْ شِي فَرِّيسِيِّينْ مَنْ الجْمَاعَةْ دْ النَّاسْ:» آ سِيدِي، سَكَّتْ التْلاَمَذْ دْيَاوْلَكْ !« 40 وْهُوَ يْجَاوْبْهُمْ يَسُوعْ:» نْكٌولْ لِكُمْ لْحَقْ: إِلاَ سَكْتُو هَدُو رَاهْ بْلاَ شَكْ لَحْجَرْ غَادِي يْغَوَّتْ !«
يَسُوعْ كَيْبْكِي عْلَى مْدِينَةْ أُورْشَلِيمْ:  

41 وْمَلِّي قَرَّبْ مَنْ مْدِينَةْ أُورْشَلِيمْ شَافْهَا وْبْكَى عْلِيهَا، 42 وْكٌالْ:» تْمَنِّيتْ كُونْ عْرَفْتِ لْيُومْ طْرِيقْ لْهْنَا ! وَلَيْنِّي دَابَ رَاهْ هَادْ الطْرِيقْ مْدَرْكٌة عْلَى عِينِيكْ. 43 وْغَادِي يْجِي مَازَالْ وَاحْدْ لْوَقْتْ غَيْدُورُو عْلِيكْ عَدْيَانْكْ سُورْ وْيْحَبْسُوكْ وْيْتْلَمُّو عْلِيكْ مَنْ كُلْ جِهَة 44 وْغَادِي يْسَحْقُوكْ انْتِ وْوْلاَدَكْ اللِّي سَاكْنِينْ فِيكْ، وْمَا غَيْخَلِّيوْشْ فِيكْ حَتَّى حَجْرَة وَاقْفَة عْلَىحَقَّاشْ مَا عْرَفْتِيشْ لْوَقْتْ فَاشْ غَادِي جَا الله بَاشْ يْنَجِّيكْ« .

يَسُوعْ كَيْجَرِّي عْلَى هَادُوكْ اللِّي كَيْبِيعُو في بِيتْ الله:

45 وْمَلِّي دْخَلْ يَسُوعْ لْبِيتْ الله بْدَا كَيْجَرِّي عْلَى دُوكْ اللِّي كَيْبِيعُو فِيهْ، 46 وْكَيْكٌولْ لِهُمْ:» كَيْكٌولْ كْتَابْ الله: دَارِي هِيَ دَارْ لَلْصْلاَة وْانْتُمَ رَدِّيتُوهَا غَارْ دْيَالْ الشَّفَارَى !«
47 وْكَانْ كَيْعَلَّمْ كُلْ نْهَارْ في بِيتْ الله، وْكَاُنو رُؤَسَا دْ الرِّجَالْ الدِّينْ وْلْعُلَمَا دْ الشْرَعْ وْالزُّعَمَا دْ الشَّعْبْ بَاغِينْ بَاشْ يْقَتْلُوهْ، 48 وْمَا لْكٌاوْشْ كِيفَاشْ يْدِيرُو، عْلَىحَقَّاشْ كَانُو كٌاعْ النَّاسْ كَيْتْصَنْتُو لِهْ بْلاَ مَا يْفَلْتُو حْتَى حَاجَة مَنْ كْلاَمُه.

الإصحاح لعشرين

بَاشْ مَنْ حَقْ كَيْدِيرْ يَسُوعْ هَادْ لَعْمَالْ ؟:

1 وْفِي وَاحْدْ النْهَارْ مَلِّي كَانْ كَيْعَلَّمْ وْيْخَبَّرْ النَّاسْ بْخْبَارْ لْفَرْحَة في بِيتْ الله، جَاوْ لْعَنْدُه رُؤَسَا دْ رِجَالْ الدِّينْ وْلْعُلَمَا دْ الشْرَعْ وْشْيُوخْ الشَّعْبْ 2 وْكٌالُو لِهْ:» كٌولْ لِنَا: بَاشْ مَنْ حَقْ كَتْدِيرْ هَادْ الشِّي ؟ وْشْكُونْ اللِّي عْطَاكْ هَادْ لْحَقْ ؟ «
3 وْهُوَ يْجَاوْبْهُمْ يَسُوعْ:» وْحْتَى أَنَا غَنْسَوَّلْكُمْ وَاحْدْ السُؤَالْ. كٌولُو لِيَّ: 4 مْنِينْ جَاتْ لْمَعْمُودِيَّةْ دْ يُوحَنَّا مَنْ الله وْلاَ مَنْ النَّاسْ ؟ 5 وْبْدَاوْ كَيْكٌولُو بِينَاتْهُمْ:» إِلاَ كٌلْنَا: مَنْ الله، غَيْكٌولْ: عْلاَشْ مَا آمْنْتُوشْ بْيُوحَنَّا ؟ 6 وْإِلاَ كٌلْنَا جَاتْ مَنْ عَنْدْ النَّاسْ، غَادِي يَرْجَمْنَا الشَّعْبْ بْالْحْجَرْ، عْلَىحَقَّاشْ الشَّعْبْ مَتْيَّقَنْ بَلِّي يُوحَنَّا نَبِي «.7 وْهُمَ يْجَاوْبُوهْ بَلِّي مَا كَيْعَرْفُوشْ مْنِينْ جَاتْ. 8 وْكٌالْ لِهُمْ يَسُوعْ:» وْحْتَى أَنَا مَا غَنْكٌولْشْ لِكُمْ بَاشْ مَنْ حَقْ كَنْدِيرْ هَادْ الشِّي !« 

مَثَلْ دْيَالْ لْجْنَايْنِيَّة:

9 وْبْدَا يْعَاوْدْ لَلْنَّاسْ هَادْ لْمَثَلْ: » هَذَا وَاحْدْ الرَّجَلْ غْرَسْ جْنَانْ دْيَالْ لْعْنَبْ وْخَلاَّهْ لْشِي جْنَايْنِيَّة وْمْشَى سَافَرْ وَاحْدْ لْمُدَّة طْوِيلَة. 10 وْفي لْوَقْتْ فَاشْ كَيْتْجْنَى لْعْنَبْ صَيْفَطْ لِهُمْ وَاحْدْ لْخَدَّامْ بَاشْ يْعْطِيوْهْ حَقُّه مَنْ لْعْنَبْ، وْهُمَ يْضَرْبُوهْ الجْنَايْنِيَّة وْرَجْعُوهْ بْيِدِيهْ خَاوْيِّينْ. 11 وْعَاوْدْ صَيْفَطْ لِهُمْ خَدَّامْ خُرْ، وْحَتَّى هُوَ ضَرْبُوهْ وْسَبُّوهْ وْرَجْعُوهْ بْيِدِيهْ خَاوْيِّينْ. 12 وْزَادْ صَيْفَطْ الثَّالْثْ، وْحْتَى هُوَ ضَرْبُوهْ وْجَرْحُوهْ وْرْمَاوْهْ بَرَّا دْ الجْنَانْ. 13 وْهُوَ يْكٌولْ مُولْ الجْنَانْ: آشْ لْمَعْمُولْ دَابَ ؟ غَادِي نْصَيْفَطْ لِهُمْ وَلْدِي لَعْزِيزْ لَعَلَّ وْعَسَى يْحْتَارْمُوهْ إِلاَ شَافُوهْ. 14 وَلَيْنِّي مَلِّي شَافُوهْ، كٌالُو بِينَاتْهُمْ: هَذَا هُوَ اللِّي غَيْوْرَثْ الجْنَانْ ! يَلاَّهُو نْقْتْلُوهْ بَاشْ لْوَرْثْ يْبْقَى لِنَا ! 15 وْهُمَ يْرْمِيوْهْ بَرَّا دْ الجْنَانْ وْقَتْلُوهْ. إِيوَا آشْ خَاصْ يْدِيرْ مْعَاهُمْ مُولْ الجْنَانْ ؟ 16 غَادِي يْجِي وْيْقْتُلْ دُوكْ الجْنَايْنِيَّة وْيْعْطِي الجْنَانْ لْنَّاسْ خْرِينْ «.

وْهُمَ يْكٌولُو الزُّعَمَا دْ الشَّعْبْ اللِّي كَانُو كَيْسَمْعُو:» حَاشَا لله !« 17 وْشَافْ فِيهُمْ وْكٌالْ :» إِيوَا، آشْنُو مَعْنَـى هَادْ لْآيَة اللِّي كَتْكٌولْ: لْحَجْرَة اللِّي مَا بْغَاوْهَاشْ لْبَنَايَّا هِيَ اللِّي وَلاَّتْ حَجْرَةْ السَّاسْ ؟ 18 وْرَاهْ كٌاع اللِّي طَاحْ عْلَى هَادْ لْحَجْرَة يْتْهَرَّسْ، وْكٌاعْ اللِّي طَاحْتْ لْحَجْرَة عْلِيهْ غَيْتْدَكٌدَكٌ !« 

19 وْبْغَاوْ لْعُلَمَا دْ الشْرَعْ وْرُؤَسَا دْ رْجَالْ الدِّينْ بَاشْ يْشَدُّوهْ هَدِيكْ السَّاعَة، وَلَيْنِّي خَافُو مَنْ النَّاسْ، عْلَى حَقَّاشْ عَرْفُو بَلِّي كَيْمَعْنِي عْلِيهُمْ بْهَادْ لْمَثَلْ.

وَاشْ خَاصْنَا نَعْطِيوْ الضَّرِيبَة ؟:

20 وْبْدَاوْ كَيْحْضِيوْ يَسُوعْ وْصَيْفْطُو بَرْكٌاكٌة يْبَيْنُو رْيُوسْهُمْ مَزْيَانِينْ بَاشْ يْدِيرُو لِهْ شِي حِيلَة وْيْشَدُّوهْ عْلَى شِي كَلْمَة يْكٌولْهَا بَاشْ يْسَلْمُوهْ لَلْحَاكْمْ. 21 وْسَوْلُوهْ:» آ سِيدِي، حْنَا عَارْفِينْ بَلِّي انْتَ صَادَقْ في كْلاَمَكْ وْتَعْلِيمَكْ، وْمَا كَتْدِيرْشْ لْوَجْهِيَّاتْ، وَلَيْنِّي بْالْحَقْ كَتْعَلَّمْ طْرِيقْ الله. 22 وَاشْ حْلاَلْ لِنَا نْعْطِيوْ الضَّرِيبَة لْقَيْصَرْ لْمَلِكْ رُومَا وْلاَ لاَّ ؟«
23 وْعْرَفْ يَسُوعْ لْحِيلَة دْيَالْهُمْ، وْكٌالْ لِهُمْ:» عْلاَشْ كَتْجَرْبُو فِيَّ ؟ وَرِّيوْنِي شِي دِينَارْ ! 24 دْيَالْمَنْ هَادْ التْصْوِيرَة وْهَادْ السْمِيَّة ؟« جَاوْبُوهْ :» دْيَالْ قَيْصَرْ«. 25 وْهُو يْكٌولْ لِهُمْ يَسُوعْ: » إِيوَا حَاجَةْ قَيْصَرْ عْطِيوْهَا لْقَيْصَرْ، وْحَاجَةْ الله عْطِيوْهَا لله !«  

26 وْمَا كٌدُّوشْ يْشَدُّوهْ عْلَى شِي كَلْمَة مَنْ كْلاَمُه كٌدَّامْ الناَّسْ، وْتْعَجْبُو مَنْ جْوَابُه وْسَكْتُو. 

قِيَّامَةْ لْمُوتَى:

27 وْجَاوْ شِي نَاسْ مَنْ جْمَاعَةْ الصَّدُوقِيِّينْ اللِّي كَيْنَكْرُو لْقِيَّامَة لْعَنْدْ يَسُوعْ، وْسَوْلُوهْ: 28» 

آ سِيدِي، وَصَّانَا مُوسَى: إِلاَ كَانْ شِي رَجَلْ مْزَوَّجْ، وْمَاتْ بْلاَ وْلاَدْ، يْتْزَوَّجْ خُوهْ بْلْمْرَاة بَاشْ يْدِيرْ التَرِّيكَة لْخُوهْ. 29 وْكَانُو سَبْعَةْ لْخُوتْ، وْتْزَوَّجْ اللَّوَّلْ بْوَاحْدْ لْمْرَاة وْمَاتْ بْلاَ مَا يْوْلَدْ.

 30 وْالثَّانِي بْحَالُه. 31 وْالثَّالَثْ بْحَالُه حَتَّى تْزَوْجُو بِهَا كٌاعْ لْخُوتْ بْسَبْعَة وْمَاتُو بْلاَ مَا يْخَلِّيوْ التَّرِيكَة. 32 وْفي اللَّخَرْ حَتَّى لْمْرَاة مَاتَتْ. 33 شْكُونْ اللِّي مَنْهُمْ غَتْكُونْ مْرَاتُه في لْقِيَّامَة، عْلَىحَقَّاشْ لْخُوتْ بْسَبْعَة كُلْهُمْ تْزَوْجُو بِهَا ؟«
34 وْهُوَ يْجَاوْبْهُمْ يَسُوعْ:»  النَّاسْ في هَادْ الدَّنْيَا كَيْتْزَوْجُو وْكَيْزَوْجُو. 35 وْامَّا دُوكْ اللِّي كَيْسْتَاهْلُو لْحَيَاةْ الدَّايْمَة وْلْقِيَّامَة مَنْ بِينْ لْمُوتَى رَاهْ مَا كَيْتْزَوْجُو. 36 هُمَ بْحَالْ لْمَلاَيْكَة مَا عَمَّرْهُمْ مَا يْمُوتُو، وْهُمَ وْلاَدْ الله عْلَىحَقَّاشْ بَعْثُو مَنْ لْمُوتْ. 37 وْلْقِيَّامَة مَنْ لْمُوتْ بَيَّنْهَا مُوسَى بْرَاسُه في لْقَصَّة دْيَالْ الشَّجْرَة دْ لْعُلِّيقَة، مَلِّي كٌالْ بَلِّي الرَّبْ هُوَ إِلَهْ إِبْرَاهِيمْ وْإِلَهْ إِسْحَاقْ وْإِلَهْ يَعْقُوبْ. 38 عْلَىحَقَّاشْ هُوَ مَا شِي إِلَهْ دْيَالْ لْمَيْتِينْ وَلَكِنَ هُوَ إِلَهْ دْيَالْ لْحَيِّينْ، حِيتْ هُمَ كُلْهُمْ حَيِّينْ عَنْدُه«.

39 وْهُمَ يْكٌولُو لِهْ شِي وَحْدِينْ مَنْ لْعُلَمَا دْ الشْرَعْ:» تْكَلَّمْتِ مَزْيَانْ آ سِيدِي !« 40 وْمَنْ بَعْدْمَا بْقَى حْتَى شِي وَاحْدْ يْزْعَمْ بَاشْ يْسَوْلُه عْلَى شِي حَاجَة.

لْمَسِيحْ وْالنَّبِي دَاوُدْ: 

41 وْكٌالْ لِهُمْ :» كِيفَاشْ كَيْكٌولُو النَّاسْ بَلِّي لْمَسِيحْ هُوَ وَلْدْ دَاوُدْ، 42 وْدَاوُدْ بْرَاسُه كَيْكٌولْ في كْتَابْ لْمَزَامِيْر:»  كٌالْ الرَّبْ لْرَبِّي: كٌلَسْ في اللِّيمَنْ دْيَالِي 43 حْتَى نْدِيرْ عَدْيَانَكْ تَحْتْ رَجْلِيكْ«.

44 وْالنَّبِي دَاوُدْ بْرَاسُه كَيْكٌولْ لْمَسِيحْ رَبِّي، إِيوَا كِيفَاشْ لْمَسِيحْ يْكُونْ وَلْدُه ؟«
النِّفَاقْ دْيَالْ لْعُلَمَا دْ الشْرَعْ: 

45 وْكٌالْ لَلْتْلاَمَذْ كٌدَّامْ النَّاسْ كَامْلِينْ: 46» رَدُّو بَالْكُمْ مَنْ لْعُلَمَا دْ الشْرَعْ اللِّي كَيْبْغِيوْ يْمْشِيوْ بْلْبَاسْ طْوِيلْ، وْيْبْغِيوْ النَّاسْ يْبُوسُو عْلَى يِدِيهُمْ في السْوَاقْ وْيْكُونُو في لْبْلاَيْصْ لْكٌدَّامِيَة في دْيُورْ الصْلاَة وفي لْكْرَاسَى اللَّوْلِينْ في لْحْفَالِي. 47 وْيْبَلْعُو دْيُورْ لْهَجَّالاَتْ وْهُمَ كَيْبَيْنُو بَلِّي كَيْطَوْلُو في الصْلاَة. هَدُو غَيْتْعَاقْبُو كْثَرْ !«
الإصحـاح لواحـد ولعشريـن

دْيَالْ لْهَجَّالَة:

1 وْشَافْ يَسُوعْ وْهُمَ يْبَانُو لِهْ النَّاسْ اللِّي لَبَاسْ عْلِيهُمْ كَيْحَطُّو لْمَعْطَا دْيَالْهُمْ في صَنْدُوقْ بِيتْ الله. 2 وْشَافْ وَاحْدْ لْهَجَّالَة مَسْكِينَة حْتَى هِيَ كَتْحُطْ جُوجْ دْ رْيَالْ في الصَّنْدُوقْ، 3 وْهُوَ يْكٌولْ:» نْكٌولْ لِكُمْ لْحَقْ: هَادْ لْهَجَّالَة لْمَسْكِينَة عْطَاتْ كْثَرْ مَنْ النَّاسْ لْخْرِينْ كُلْهُمْ. 4 عْلَىحَقَّاشْ هُمَ حَطُّو في الصَّنْدُوقْ مَنْ دَاكْ الشِّي اللِّي شَايْطْ عْلِيهُمْ. وْامَّا هِيَ عْطَاتْ مَنْ دَاكْ الشِّي لاَشْ مَحْتَاجَة بَاشْ تْعِيشْ «.

نُبُوَّة عْلَى بِيتْ الله وْلَخَّرْ الزْمَانْ:

5 وْمَلِّي كَانُو شِي وَحْدِينْ كَيْتْكَلْمُو عْلَى بِيتْ الله كِيفَاشْ هُوَ مْزَوَّقْ بْالْحْجَرْ لْمَزْيَانْ وْبْالْحْوَايَجْ لْمَهْدِيَّة لله، كٌالْ يَسُوعْ: 6»  غَادِي يْجِي وَاحْدْ لْوَقْتْ اللِّي مَا غَدَا تْبْقَى فِيهْ حْتَى حَجْرَة وَاقْفَة مَنْ هَادْ الشِّي اللِّي كَتْشُوفُوهْ كُلْ شِي غَادِي يْرِيبْ«.

7 وْسَوْلُوهْ:»  إِمْتَى غَادِي يْوْقَعْ هَادْ الشِّي، آ سِيدِي ؟ وَاشْنَا هِيَ لْعَلاَمَة اللِّي غَتْبَيِّنْ بَلِّي هُوَ قْرِيبْ يْوْقَعْ «. 8 وْجَاوْبْهُمْ:» رَدُّو بَالْكُمْ لَيْغَلَّطْكُمْ شِي وَاحْدْ ! رَاهْ غَادِي يْجِيوْ بْزَّافْ دْ النَّاسْ وْيَّاخْدُو سْمِيتِي، وْكُلْ وَاحْدْ مَنْهُمْ غَيْكٌولْ لِكُمْ: أَنَا هُوَ ! وْلْوَقْتْ قَرَّبْ ! بْحَالْ هَدُو مَا تْبْعُوهُمْشْ. 9 وْمَلِّي تْسَمْعُو بْخْبَارْ لْحْرُوبْ وْلْفَتْنَة مَا تْخَلْعُوشْ، عْلَىحَقَّاشْ هَادْ الشِّي لاَبْدْ مَنُّه مَا يْوْقَعْ في اللَّوَّلْ وَلَكِنْ مَا غَيْكُونْشْ هَدَاكْ هُوَ لَخَّرْ دْ الزْمَانْ.

 10 وْكٌالْ يَسُوعْ:»  وْغَادِي تْهْجَمْ بْلاَدْ عْلَى بْلاَدْ وْمَمْلَكَة عْلَى مَمْلَكَة، 11 وْغَيْكَثْرُو الزْلاَزَلْ لْقْوِيَّة وْيْجِي الجُّوعْ وْلْمْرَاضْ لْخَايْبَة في بْزَّافْ دْيَالْ لْبْلاَيْصْ، وْغَيْوَقْعُو شِي حْوَايْجْ اللِّي يْخَلْعُو، وْيْبَانُو عَلاَمَاتْ كْبَارْ في السْمَا. 12 وْقْبَلْ مَنْ هَادْ الشِّي كَامَلْ، غَيْشَدُّوكُمْ النَّاسْ وْيْقَهْرُوكُمْ وْيْسَلْمُوكُمْ لَدْيُورْ الصْلاَة وْيْدَخْلُوكُمْ لَلْحْبَاسَاتْ وْيْوَكٌفُوكُمْ كٌدَّامْ لْمُلُوكْ وْلْحُكَّامْ في مْسَبَّةْ سْمِيتِي. 13 وْغَتْكُونْ هَادِي وَجْبَة لِكُمْ بَاشْ تْشَهْدُو لِيَّ فِيهَا. 14 وْمَا تْوَجْدُوشْ كِيفَاشْ تْدَافْعُو عْلَى رْيُوسْكُمْ، 15 عْلَىحَقَّاشْ أَنَا غَادِي نْعْطِيكُمْ لْكْلاَمْ وْلْحِكْمَة اللِّي مَا غَيْقَدْرُوشْ كٌاعْ عَدْيَانْكُمْ بَاشْ يْرَدُّوعْلِيهَا وْلاَ يْضَادُّوهَا. 16 وْحْتَى لْوَالْدِينْ دْيَاوْلْكُمْ وْخُوتْكُمْ وْعَائِلْتْكُمْ وْصْحَابْكُمْ غَادِي يْدِّيوْكُمْ لْمَخْزَنْ، وْغَيْقُتْلُو مَنْكُمْ شِي وَحْديِنْ، 17 وْكٌاعْ النَّاسْ غَيْكَرْهُوكْمْ بْمْسَبَّةْ سْمِيتِي.18 وَلَكِنْ حَتَّى شِي شَعْرَة مَنْ رْيُوسْكُمْ مَا غَادِي تَّهْلَكْ. 19 وْإِلاَ بْقِيتُو ثَابْتِينْ، تْنَجِّيوْ رَاسْكُمْ. 

نُبُوَّة عْلَى أُورْشَلِيمْ: 

20 وْمَلِّي تْشُوفُو أُورْشَلِيمْ دَايْرْ بِهَا لْعَسْكَرْ مَنْ كُلْ جِهَة عَرْفُو بَلِّي قَرْبَاتْ تْرِيبْ. 21 إِيوَا كُلْ مَنْ كَانْ في بْلاَدْ لْيَهُودِيَّة خَاصُّه يْهْرَبْ لَلْجْبَالْ، وْاللِّي كَانْ في لْمْدِينَة يْخْرُجْ مَنْهَا، وْكُلْ مَنْ كَانْ في لْفْدَادَنْ مَا يْدْخُلْشْ لَلْمْدِينَة، 22 عْلَىحَقَّاشْ غَتْكُونْ هَادِي هِيَ اللِّيَامْ دْيَالْ لْعِقَابْ فَاشْ غَادِي يْتْحَقَّقْ كٌاعْ دَاكْ الشِّي اللِّي كَتْبُوهْ لْأَنْبِيَـا.23 وْيَا وِيـلْ لْعْيَالاَتْ لْحَامْلاَتْ وْدُوكْ اللِّي كَيْرَضْعُو في دِيكْ لِيَّامْ ! عْلَىحَقَّاشْ غَادِي يْضِيقْ لْحَالْ عْلَى هَادْ لْبْلاَدْ وْيْنْزَلْ غَضَبْ الله عْلَى هَادْ الشَّعْبْ، 24 وْغَيْمُوتُو بْقْطِيعْ السِّيفْ، وْغَيْتْقَبْطُو بْحَالْ لْمْحَابِيسْ في كٌاعْ لْبَلْدَانْ، وْغَيْهَدْمُو الشْعُوبْ عَبَّادِينْ لْصْنَامْ مْدِينَةْ أُورْشَلِيمْ حْتَى يْسَالِي وَقْتْ هَادْ الشْعُوبْ.

25 وْغَادِي تْبَانْ عَلاَمَاتْ في الشَّمْسْ وْلْكٌمْرَة وْالنْجُومْ، وْغَيْتْهَوْلُو شْعُوبْ لَرْضْ وْيْحِيرُو مَنْ صْدَاعْ لْبْحَرْ وْمَّاجُه. 26 وْغَادِي يْبْدَاوْ النَّاسْ كَيْسَخْفُو مَنْ لْخُوفْ وْمَنْ دَاكْ الشِّي اللِّي كَيْتْسَنَّاوْ بَاشْ يْوْقَعْ في الدَّنْيَا، عْلَىحَقَّاشْ لْقُوَّاتْ السَّمَاوِيَّة غَتْزَعْزَعْ. 27 وْفي دَاكْ لْوَقْتْ غَيْشُوفُو النَّاسْ وَلْدْ الْإِنْسَانْ جَايْ في سْحَابَة بَالْقُوَّة لْكَامْلَة وْلْعَزْ لْكْبِيرْ. 28 وْمَلِّي يْبْدَاوْ هَادْ لْحْوَايْجْ يْوَقْعُو، وَقْفُو وْهَزُّو رْيُوسْكُمْ عْلَىحَقَّاشْ لْفِدَا دْيَالْكُمْ قَرَّبْ«.

مَثَلْ لْكَرْمَة: 

29 وْعَاوَدْ لِهُمْ هَادْ لْمَثَلْ:» شُوفُو لْكَرْمَة وْلاَ أَيْ شَجْرَة خْرَى، 30 مَلِّي كَيْبْدَاوْ كَيْدِيرُو لْوْرَاقْ كَتْعَرْفوُ بَلِّي الصَّيْفْ قَرَّبْ. 31 إِيوَا إِلاَ شَفْتُو حْتَى انْتُمَ هَادْ لْحْوَايْجْ كَيْوَقْعُو عَرْفُو بَلِّي مَمْلَكَةْ الله قَرْبَتْ. 32 وْرَانِي نْكٌولْ لِكُمْ لْحَقْ: مَا غَادِي يْجِي فِينْ يْتْقَادَى هَادْ لْجِيلْ حَتَّى يْوْقَعْ هَادْ الشِّي كُلُّه. 33 السْمَا وْلَرْضْ يْزُولُو وَلَكِنْ كْلاَمِي عَمْرُه مَا يْزُولْ.

يَسُوعْ كَيْكٌولْ لَلْمَسِيحِيِّينْ يْكُونُو عْلَى بَالْ:    

34 رَدُّو بَالْكُمْ لَتَفْتَنْ قْلُوبْكُمْ بْالشْرَابْ وْالسَّكْرَة وْهْمُومْ الدَّنْيَا، لَيْغْفَلْكُمْ دَاكْ النْهَارْ 35 بْحَالْ شِي مْصِيدَة، عْلَى حَقَّاشْ غَادِي يْنْزَلْ عْلَى كٌاعْ سُكَّانْ لَرْضْ كُلْهَا. 36 إِيوَا سَهْرُو في كُلْ وَقْتْ وْصَلِّيوْ، بَاشْ تْقَدْرُو تْنْجَاوْ مَنْ كٌاعْ دَاكْ الشِّي اللِّي غَيْوْقَعْ، وْتْوَكٌفُو كٌدَّامْ وَلْدْ الْإِنْسَانْ «. 

37 وْكَانْ يَسُوعْ بْالنْهَارْ كَيْعَلَّمْ في بِيتْ الله، وْفي لْعْشِيَة كَيْخْرُجْ بَاشْ يْبَاتْ في جْبَلْ الزِّيتُونْ. 38 وْكَانُو كٌاعْ النَّاسْ كَيْجِيوْ لْعَنْدُه بَكْرِي في بِيتْ الله بَاشْ يْسَمْعُو كْلاَمُه.

الإصحـاح الثنين وعشرين

يَهُوذَا لْخَايْنْ كَيْبَيَّعْ بْالْمَسِيحْ:

1 وْقَرَّبْ لْعِيدْ لْفْطِيرْ اللِّي كَيْتْسَمَّى بْالْفِصْحْ. 2 وْكَانُو رُؤَسَا دْ رِجَالْ الدِّينْ وْلْعُلَمَا دْ الشْرَعْ كَيْقَلْبُو كِيفَاشْ يْقَتْلُو يَسُوعْ، عْلَىحَقَّاشْ كَانُو كَيْخَافُو مَنْ الشَّعْبْ. 3 وْدْخَلْ الشِّيطَانْ في يَهُوذَا لْمَكَنِّي بْالْإِسْخَرْيُوطِي، وْهُوَ مَنْ تْلاَمَذْ يَسُوعْ لْثْنَاعْشْ، 4 وْمْشَى وْتْفَاهَمْ مْعَ رُؤَسَا دْ رِجَالْ الدِّينْ وْلْقُيَّادْ دْيَالْ لْعَسَّاسَا دْيَالْ بِيتْ الله كِيفَاشْ يْسَلْمُو لِهُمْ. 5 وْهُمَ يْفَرْحُو وْاتَّفْقُو مْعَاهْ بَاشْ يْعْطِيوْهْ شِي فْلُوسْ. 6 وْقْبَلْ وْبْدَا يْتْسَنَّى لْوَجْبَة بَاشْ يْسَلْمُه لِهُمْ بْلاَ مَا يْشُوفُوهْ النَّاسْ. 

يَسُوعْ وْتْلاَمْذُه كَيْوَجْدُو لَعْشَا دْ لْفِصْحْ:

7 وْجَا عِيدْ لْفْطِيرْ، فَاشْ كَيْدَبْحُو لْكْبَاشْ لَلْعْشَا دْيَالْ لْفِصْحْ. 8 وْصَيْفَطْ يَسُوعْ بُطْرُسْ وْيُوحَنَّا وْكٌالْ لِهُمْ:»  سِيرُو وَجْدُو لِنَا لْعْشَا دْ لْفِصْحْ بَاشْ نَّاكْلُو «. 9 وْكٌالُو لِهْ:»  فِينْ بْغِيتِينَا نْوَجْدُوهْ ؟« 10 وْهُوَ يْجَاوْبْهُمْ:»  مَلِّي غَتْدَخْلُو لَلْمْدِينَة غَادِي تْلْكٌاوْ وَاحْدْ الرَّجَلْ هَازْ كٌلَّة دْيَالْ لْمَا، تَبْعُوهْ حَتَّى لْدَّارْ اللِّي غَيْدْخُلْ لِهَا، 11 وْكٌولُو لْمُولْ لْدَّارْ: كَيْكٌولْ لِكْ سِيدِي: فِينَاهُوَ لْبِيتْ اللِّي غَادِي نَّاكُلْ فِيهْ لْعْشَا دْيَالْ لْفِصْحْ مْعَ التْلاَمَذْ دْيَاوْلِي ؟ 12 وْغَيْوَرِّيكُمْ في الدَّارْ لْفُوكٌ وَاحْدْ لْبِيتْ كْبِيرْ مْفَرَّشْ، وْتَمَّ فِينْ غَتْوَجْدُه «. 13 وْمْشَاوْ وْلْكٌاوْ كِيفْمَا كٌالْ لِهُمْ، وْنَاضُو وَجْدُو لْعْشَا دْ لْفِصْحْ.

لْعْشَا الرَّبَانِي:

14 وْمَلِّي وْصَلْ لْوَقْتْ، كٌلَسْ يَسُوعْ مْعَ الرُّسُلْ بَاشْ يَّاكْلُو. 15 وْكٌالْ لِهُمْ:» شْحَالْ تْشَهِّيتْ بَاشْ نَّاكُلْ مْعَاكُمْ هَادْ لْعْشَا دْ لْفِصْحْ قْبَلْ مَا نْتْعَذَّبْ. 16 وْنْكٌولْ لِكُمْ لْحَقْ: مَنْ لْيُومْ عَمَّرْنِي مَا نَّاكُلْ مَنُّه حَتَّى يْبَانْ لْمَعْنَى دْيَالُه في مَمْلَكَةْ الله «. 17 وْخَادْ يَسُوعْ لْكَاسْ وْشْكَرْ الله وْكٌالْ:» خُدُو هَادْ لْكَاسْ وْشَرْبُوهْ بِينَاتْكُمْ. 18 وْرَانِي نْكٌولْ لِكُمْ لْحَقْ: مَنْ لْيُومَ عَمَّرْنِي مَا نْشْرُبْ مَنْ عَصِيرْ لْعْنَبْ حْتَى تْجِي مَمْلَكَةْ الله «. 19 وْخَادْ لْخُبْزْ وْشْكَرْ الله وْقَطْعُه وْعْطَاهُمْ وْكٌالْ لِهُمْ: هَذَا هِيَ الذَّاتْ دْيَالِي اللِّي غَيْتَّعْطَى عْلَى قْبَلْكُمْ، دِيرُو هَادْ الشِّي بَاشْ تْفَكْرُونِي «. 20 وْخْدَا لْكَاسْ حَتَّى هُوَ مَنْ بَعْدْ لْعْشَا، وْكٌالْ لِهُمْ: » هَادْ لْكَاسْ هُوَ لْعَهْدْ لْجْدِيدْ بْالدَّمْ دْيَالِي اللِّي كَيْسِيلْ عْلَى قْبَلْكُمْ.

21 وَلَيْنِّي يَدْ دَاكْ اللِّي غَادِي يْبَيَّعْ بِيَّ هَاهِيَ كَتَّاكُلْ مْعَايَّ في لْمِيدَة. 22 عْلَىحَقَّاشْ وَلْدْ لْإِنْسَانْ غَادِي يْمُوتْ كِيفْمَا هُوَ عْلِيهْ مَكْتُوبْ في كْتَابْ الله، وَلَكِنْ يَاوِيلْ لْدَاكْ اللِّي غَيْبَيَّعْ بِهْ !«
23 وْبْدَاوْ التْلاَمَذْ كَيْكٌولُو مْعَ بَعْضِيَاتْهُمْ شْكُونْ اللِّي غَادِي يْدِيرْ هَادْ لْفَعْلَة.

شْكُونْ الزَّعِيمْ دْ لْمُؤمِنِينْ ؟:

24 وْتْنَاقْشُو بِينَاتْهُمْ عْلَى شْكُونْ هُوَ لْمْخَيَّرْ فِيهُمْ، 25 وْهُوَ يْكٌولْ لِهُمْ يَسُوعْ:» لْمُلُوكْ دْيَاوْلْ لْبَلْدَانْ كَيْحَكْمُو عْلِيهَا، وْلْحُكَّامْ فِيهَا عْزِيزْ عْلِيهُمْ يْسَمِّيوْهُمْ النَّاسْ مُحْسِنِينْ. 26 وَلَكِنْ انْتُمْ، مَا خَاصْكُمْشْ تْكُونُو بْحَالْهُمْ، وَلَكِنْ لْكْبِيرْ فِيكُمْ خَاصُّه يْكُونْ بْحَالْ لْصْغِيرْ، وْالرَّئِيسْ بْحَالْ لْخَدَّامْ. 27 شْكُونْ هُوَ لْمْخَيَّرْ: وَاشْ اللِّي كٌالَسْ يَّاكُلْ وْلاَ اللِّي كَيْتْسَخَّرْ عْلِيهْ ؟ وَاشْ مَاشِي دَاكْ اللِّي كٌالْسْ يَّاكُلْ ؟ وَلَكِنْ رَانِي بِينَاتْكُمْ بْحَالْ دَاكْ اللِّي كَيْتْسَخَّرْ.

28 وْانْتُمَ صْبَرْتُو مْعَايَ في لْمَحْنَة دْيَالِي، 29 وَانَا غَادِي نْعْطِيكُمْ مَمْلَكَة كِيفْمَا عْطَانِي بُويَا مَمْلَكَة، 30 وْغَتَّاكْلُو وْتْشَرْبُو عْلَى مِيدْتِي في لْمَمْلَكَة دْيَالِي، وْغَتْكٌلْسُو عْلَى لْعُرُوشَ بَاشْ تْحَكْمُو عْلَى قْبَايْلْ وْلاَدْ إِسْرَائِيلْ لثْنَاعْشْ«.

يَسُوعْ وْتْلاَمْذُه:

31 وْكٌالْ الرَّبْ يَسُوعْ لْتَلْمِيذُه:»  سِمْعَانْ يَا سِمْعَانْ ! هَا هُوَ الشِّيطَانْ بْغَاكُمْ بَاشْ يْغَرْبَلْكُمْ بْحَالْ كِيفْمَا كَيْغَرْبَلْ لْفَلاَّحْ لْكٌمْحْ. 32 وَلَكِنْ أَنَا دْعِيتْ مْعَاكْ بَاشْ مَا تْضَيَّعْشْ إِيمَانْكْ، وْانْتَ وَقْتْمَا رْجَعْتِ شَجَّعْ خُوتْكْ« . 

33 وْهُوَ يْرُدْ عْلِيهْ سِمْعَانْ:» يَا رَبْ، أَنَا مُوجُودْ بَاشْ نْمْشِي مْعَاكْ لَلْحَبْسْ وْحَتَّى لَلْمُوتْ«. 34 وْكٌالْ لِهْ يَسُوعْ: » نْكٌولْ لِكْ يَا بُطْرُسْ: مَا غَيْعَوَّقْشْ لْفَرُّوجْ لْيُومَ حْتَى تْنْكُرْنِي ثْلاَثَةْ لْمَرَّاتْ«.

35 وْزَادْ كٌالْ لَلْتْلاَمَذْ دْيَاوْلُه:» مَلِّي صَيْفَطْتْكُمْ بْلاَ فْلُوسْ وْبْلاَ مَزْوَدْ وْبْلاَ نْعَالَة وَاشْ حْتَاجْتُو لْشِي حَاجَة ؟« كٌالُو لِهْ: » مَا حْتَاجْنَا وَالُو «. 36 وْكٌالْ لِهُمْ:» وَلَكِنْ دَابَ، اللِّي عَنْدُه شِي فْلُوسْ يْهَزْهُمْ مْعَاهْ، وْاللِّي عَنْدُه شِي مَزْوَدْ يْدِّيهْ مْعَاهْ. وْاللِّي مَا عَنْدُوشْ السِّيفْ، يْبِيعْ حْوَايْجُه وْيْشْرِي بِهَا سِيفْ.37 نْكٌولْ لِكُمْ لْحَقْ: لاَبْدْ مَا يْوْقَعْ لِيَّ دَاكْ الشِّي اللِّي كَيْكٌولْ كْلاَمْ الله: وْحَسْبُوهْ مْعَ لْمُجْرِمِينْ. وْكُلْ مَا كٌالُو عْلِيَّ لْأَنْبِيَا لاَزَمْ يْوْقَعْ لِيَّ «.

38 وْكٌالُو: » يَا رَبْ ! هَا هُمَا عَنْدْنَا جُوجْ سْيُوفَ «. وْهُوَ يْجَاوْبْهُمْ:» بَرَكَا !« 

يَسُوعْ كَيْصَلِّي في جْبَلْ الزِّيتُونْ :

39 وْهُوَ يْخْرُجْ وْمْشَى كِيفْ عَادْتُه لْجْبَلْ الزِّيتوُنْ وْتْلاَمْذُه تَابْعِينُه. 40 وْمَلِّي وْصَلْ دِيكْ لْبْلاَصَة كٌالْ لِهُمْ:»  صَلِّيوْ بَاشْ مَا يْـجَرَّبْكُمْشْ إِبْلِيسْ« . 41 وْبَعَّدْ عْلِيهُمْ شْوِيَّة وْرْكَعْ وْصَلَّى، 42 وْهُوَ يْكٌولْ: » آ بُويَا، بَعَّدْ عْلِيَّ هَادْ لْمَحْنَة إِلاَ بْغِيتِي ! وَلَيْنِّي دَاكْ الشِّي اللِّي بْغِيتِي هُوَ اللِّي يْكُونْ مَا شِي اللِّي بْغِيتْ أَنَا «. 43 وْبَانْ لِهْ مَلاَكْ مَنْ السْمَا كَيْشَجْعُه، 44 وْعْمَرْ قَلْبُه بَالْغَمْ، وْكَثَّرْ مَنْ الصْلاَة، وْكَانْ عَرْكٌه بْحَالْ شِي كٌطْرَاتْ الدَّمْ كَيْطِيحُو عْلَى لَرْضْ. 45 وْنَاضْ مَنْ الصْلاَة وْرْجَعْ لْعَنْدْ التْلاَمَذْ، وْلْكٌاهُمْ نَاعْسِينْ مَنْ كَثْرَةْ لْهَمْ. 46 وْكٌالْ لِهُمْ:» مَالْكُمْ نَاعْسِينْ نُوضُو وْصَلِّيوْ بَاشْ مَا يْجَرَّبْكُمْشْ إِبْلِيسْ ! «.

يَسُوعْ كَيْتْشَدْ:

47 وْفي لْوَقْتْ فَاشْ كَانْ كَيْتْكَلَّمْ، بَانْتْ جْمَاعَةْ النَّاسْ كَيْكٌوَّدْهُمْ يَهُوذَا، وَاحْدْ مَنْ التْلاَمَذْ لْثْنَاعْشْ، وْقَرَّبْ لْعَنْدْ يَسُوعْ بَاشْ يْبُوسُه. 48 وْكٌالْ لِهْ يَسُوعْ: » وَاشْ بِبُوسَة، يَا يَهُوذَا، تْبَيَّعْ بْوَلْدْ الْإِنْسَانْ ؟«
49 وْمَلِّي شَافُو التْلاَمَذْ آشْنُو كَيْوْقَعْ كٌالُو:» يَا رَبْ، وَاشْ نْضَرْبُو بْالسِيفْ ؟« 50 وْوَاحْدْ مَنْهُمْ ضْرَبْ لْعَبْدْ دْيَالْ رَئِيسْ الرِّجَالْ دْ الدِّينْ، وْهُوَ يْقْطَعْ لِهْ وَدْنُه اللِّيمْنَى.51 وْجَاوْبْهُمْ يَسُوعْ:» بَرَكَا، حَدْكُمْ تَمَّ ! « وْمَسْ وْدَنْ الرَّجَلْ وْشْفَاهْ.

52 وْكٌالْ يَسُوعْ لْرُؤَسَا دْ الرِّجَالْ الدِّينْ وْقُيَّادْ لْعَسَّاسَّا دْيَالْ بِيتْ الله وْالشْيُوخْ اللِّي جَاوْ لِهْ: »   وَاشْ خَارْجِينْ بْالسْيُوفَ وْلْهْرَاوَاتْ بَاشْ تْقَبْطُو شِي شَفَّارْ ؟ 53 كُنْتْ دِيمَا مْعَاكُمْ في بِيتْ الله، وْعَمَّرْ شِي وَاحْدْ مَنْكُمْ مَا مَدْ يِدِيهْ عْلِيَّ، وْدَابَ هَدِي سَاعْتْكُمْ وْهَدِي لْقُوَّة دْ الظْلاَمْ «. 

بُطْرُسْ كَيْنْكُرْ يَسُوعْ:

54 وْشَدُّوهْ وْدَّاوْهْ وْدَخْلُوهْ لْدَارْ الرَّئِيسْ دْ رِجَالْ الدِّينْ. وْكَانْ بُطْرُسْ تَابْعُه مَنْ بْعِيدْ . 55 وْشَعْلُو لْعَسَّاسَا وْلْخَدَّاما لْعَافْيَّة في مْرَاحْ الدَّارْ وْكٌلْسُو، وْكٌلَسْ بُطْرُسْ وَسْطْ مَنْهُمْ. 56 وْهِيَ تْشُوفُه وَاحْدْ لْخَدَّامَة حْدَا لْعَافْيَة، وْحَقْقَاتْ فِيهْ مَزْيَانْ وْكٌالَتْ:» وْهَادْ الرَّجَلْ حْتَى هُوَ كَانْ مْعَ يَسُوعْ !« 57 وَلَكِنْ بُطْرُسْ نْكَرْ وْكٌالْ:» رَانِي مَا كَنْعَرْفُوشْ، آ لاَلَّة !« 

58 وَاحْدْ الشْوِيَّة شَافُه وَاحْدْ الرَّجَلْ وْكٌالْ:» حَتَّى انْتَ مَنْهُمْ !« وْ جَاوْبُه بُطْرُسْ:»  لاَّ آ سِيدِي أَنَا مَا شِي مْعَاهُمْ !« 59 وْدَازَتْ شِي سَاعَة، وْوَكَّدْ وَاحْدْ آخُرْ وْكٌالْ:» هَادْ الرَّجَلْ بْلاَ شَكْ حَتَّى هُوَ مْعَاهْ، عْلَىحَقَّاشْ هُوَ مَنْ بْلاَدْ لْجَلِيلْ !« 60 وْهُوَ يْجَاوْبُه بُطْرُسْ:» آ سِيدِي، رَانِي مَا فْهَمْتْشْ آشْنُو كَتْكٌولْ !« وْمَا جَا فِينْ يْكَمَّلْ كْلاَمُه حَتَّى عَوَّقْ لْفَرُّوجْ ! 61 وْتْلَفَّتْ الرَّبْ وْشَافْ فِيهْ بُطْرُسْ، وْتْفَكَّرْ بُطْرُسْ دَاكْ الشَّي اللَّي كٌالْ لِهْ الرَّبْ:» قْبَلْ مَا يْعَوَّقْ لْفَرُّوجْ لْيُومَ، غَتْنْكُرْنِي ثْلاَثَةْ لْمَرَّاتْ«. 62 وْخْرَجْ وْبْكَى بْزَّافْ.

مَجْلِسْ لْيَهُودْ:

63 وْبْدَاوْ دوُكْ اللِّي عَاسِّينْ عْلَى يَسُوعْ كَيْضَحْكُو عْلِيهْ وْكَيْضَرْبُوهْ 64 وْكَيْغَطِّيوْ لِهْ وَجْهُه وْيْسَوْلُوهْ: » كٌولْ لِنَا شْكُونْ اللِّي ضَرْبَكْ إِلاَ كَنْتِ نَبِي !؟« 65 وْزَادُو عْلَى هَدَاكْ الشِّي بْزَّافْ دْ لْمَعْيُورْ.

66 وْمَلِّي صْبَحْ لْحَالْ، تْلَمُّو شْيُوخْ الشَّعْبْ وْهُمَ رُؤَسَا دْ رِجَالْ الدِّينْ وْلْعُلَمَا دْ الشْرَعْ، وْعَيْطُو عْلَى يَسُوعْ بَاشْ يْجِي لَلْمَجْلِسْ دْيَالْهُمْ. 67 وْكٌالُو لِهْ:» كٌولْ لِنَا وَاشْ انْتَ هُوَ لْمَسِيحْ ؟ « وْهُوَ يْجَاوْبْهُمْ: » حَتَّى إِلاَ كٌلْتْ لِكُمْ مَا غَتِيقُوشْ، 68 وْإِلاَ سَوَّلْتْكُمْ مَا غَتْجَاوْبُوشْ. 69 وَلَيْنِّي رَاهْ مَنْ بَعْدْ هَادْ النْهَارْ غَيْكٌلَسْ وَلْدْ الْإِنْسَانْ عْلَى اللِّيمَنْ دْيَالْ الله لْقَدِيرْ «. 70 وْكٌالُو لِهْ كُلْهُمْ: » وَاشْ انْتَ هُوَ وَلْدْ الله ! « وْهُوَ يْجَاوْبْهُمْ: » انْتُمَ اللِّي كَتْكٌولُو بَلِّي أَنَا هُوَ «. 71 وْكٌالُـو: » وَاشْ بَاقْيِّينْ مَحْتَاجِينْ لْشِي شْهُودْ ؟ وْحْنَا بْوَدْنِينَا سْمَعْنَا كْلاَمُه مَنْ فُمُّه «.

الإصحاح ثلاثة وعشرين

يَسُوعْ عَنْدْ لْحَاكَمْ بِيلاَطُسْ:

1 وْنَاضُو كُلْ الزُّعَمَا دْ لْيَهُودْ وْدَّاوْهْ لْبِيلاَطُسْ لْحَاكَمْ، 2 وْبْدَاوْ كَيْتَّاهْمُو فِيهْ وْيْكٌولُو: لْكٌينَا هَادْ الرَّجَلْ كَيْنَوَّضْ لْفُوضَى بِينْ شَعْبْنَا، وْمَا كَيْخَلِّيهُمْشْ يْعْطِيوْ الضَّرِيبَة لْمَلِكْ رُومَا، وْكَيْكٌولْ بَلِّي هُوَ لْمَسِيحْ لْمَلِكْ «. 3 وْهُوَ يْسَوْلُه بِيلاَطُسْ:» وَاشْ انْتَ هُوَ مَلِكْ لْيَهُودْ ؟« وْهُوَ يْجَاوْبُه:» انْتَ اللِّي كٌلْتِ هَادْ الشِّي«.

4 وْكٌالْ بِيلاَطُسْ لْرُؤَسَا دْ رِجَالْ الدِّينْ وْالنَّاسْ اللِّي حَاضْرِينْ:» مَا لْكٌيتْ حْتَى شِي تُهْمَة عْلَى هَادْ الرَّجَلْ !« 5 وَلَكِنَ هُمَ بْقَاوْ شَادِّينْ في هْضَرْتْهُمْ وْكَيْكٌولُو:» رَاهْ كَيْنَوَّضْ لْفُوضَى بِينْ النَّاسْ بْالتَّعْلِيمْ دْيَالُه في كٌاعْ بْلاَدْ لْيَهُودِيَة، مَنْ لْجَلِيلْ حَتَّى لْهْنَايَ«.

يَسُوعْ عَنْدْ لْمَلِكْ هِيرُودُسْ: 

6 وْمَلِّي سْمَعْ بِيلاَطُسْ هَادْ لْكْلاَمْ سَوَّلْ وْكٌالْ:» وَاشْ هَادْ الرَّجَلْ مَنْ بْلاَدْ لْجَلِيلْ ؟« 7 وْمَلِّي عْرَفْ بَلِّي هُوَ مَنْ لْبْلاَدْ اللِّي كَيْحْكَمْ عْلِيهَا لْمَلِكْ هِيرُودُسْ صَيْفْطُه لْهِيرُودُسْ اللِّي كَانْ حْتَى هُوَ في دَاكْ لْوَقْتْ سَاكَنْ في مْدِينَةْ أُورْشَلِيمْ.

8 وْمَلِّي شَافْ هِيُرُودُسْ يَسُوعْ فْرَحْ بْزَّافْ، عْلَىحَقَّاشْ كَانْ بْغَا يْشُوفُه مَنْ شْحَالْ هَادِي عْلَى كَثْرَةْ مَا سْمَعْ عْلِيهْ، وْكَانْ كَيْتْمَنَّى بَاشْ يْشُوفُه كَيْدِيرْ شِي مُعْجِزَة.9 وْسَوْلُه عْلَى بْزَّافْ دْ لْحْوَايْجْ، وْلَكِنْ يَسُوعْ مَا جَاوْبُه عْلَى حَتَّى شِي سُؤَالْ. 10 وْنَاضُو رُؤَسَا دْ رِجَالْ الدِّينْ وْلْعُلَمَا دْ الشْرَعْ كَيْتَّاهْمُو فِيهْ بْقُوَّة. 11 وْحَكٌرُه هِيرُودُسْ وْلْعَسْكَرْ دْيَالُه، وْضَحْكُو عْلِيهْ، وْلَبْسُه لْبَاسْ رْفِيعْ وْرَجْعُه لْبِيلاَطُسْ. 12 وْتْصَالَحْ هِيرُودُسْ مْعَ بِيلاَطُسْ في دَاكْ النْهَارْ، عْلَىحَقَّاشْ كَانُو مَنْ قْبَلْ مْتْخَاصْمِينْ.

يَسُوعْ كَيْتَحْكَمْ عْلِيهْ بَالْمُوتْ:

13 وْعَيَّطْ بِيلاَطُسْ عْلَى الرُّؤَسَا دْ رِجَالْ الدِّينْ وْالزُّعَمَا وْالنَّاسْ 14 وْكٌالْ لِهُمْ:» رَاهْ هَادْ الرَّجَلْ اللِّي جَبْتُو لِيَّ وْكٌلْتُو بَلِّي كَيْخَرَّجْ النَّاسْ عْلَى الطْرِيقْ، سَوَّلْتُه كٌدَّامْكُمْ وْمَا لْكٌيتُه دَايْرْ حَتَّى حَاجَة مَنْ دَاكْ الشِّي بَاشْ تْهَمْتُوهْ، 15 وْهِيرُودُسْ بْرَاسُه مَا لْكٌى عِلِيهْ وَالُو عْلَىحَقَّاشْ رَجْعُه لِنَا. إِيوَا هَادْ الرَّجَلْ مَا عْمَلْ حَتِّى شِي حَاجَة اللِّي يْسْتَاهَلْ عْلِيهَا لْمُوتْ. 16 وْدَابَ غَادِي نْصَوْطُه وْنْطَلْقُه يْمْشِي في حَالُه «. 17 [ وْكَانْ بِيلاَطُسْ كَيْطْلَقْ لِهُمْ في كُلْ عِيدْ وَاحْدْ مَنْ لْمْسَاجِينْ ]. 18 وْهُمَ يْغَوْتُو بْصَوْتْ وَاحْدْ وْكٌالُو: » قْتَلْ هَادْ الرَّجَلْ وْطْلَقْ لِنَا بَارَابَاسْ !« 19 وْبَارَابَاسْ دْخَلْ  لْحَبْسْ عْلَىحَقَّاشْ كَانْ مْشَارَكْ في لْفُوضَى اللِّي وَقْعَتْ في لْمْدِينَة وْقْتَلْ شِي رُوحْ.

20 وْتْكَلَّمْ مْعَاهُمْ بِيلاَطُسْ مَرَّة خْرَى عْلَىحَقَّاشْ بْغَا بَاشْ يْطْلَقْ يَسُوعْ في حَالُه، 21 وْهُمَ يْبْدَاوْ النَّاسْ كَيْغَوْتُو وْكَيْكٌولُو:» صَلْبُه ! صَلْبُه !« 22 وْكٌالْ لِهُمْ مَرَّة ثَالْثَة:» آشْ مَنْ شَرْ دَارْ هَادْ الرَّجَلْ ؟ مَا لْكٌيتْ حَتَّى شِي حَاجَة اللِّي يْسْتَاهَلْ عْلِيهَا لْمُوتْ. غَادِي نْصَوْطُه وْنْطَلْقُه يْـمْشِي في حَالُه ! « 23 وْوَكْدُو عْلِيهْ وْهُمَ كَيْغَوْتُو عْلَى حَرْ جَهْدْهُمْ وْكَيْطَلْبُو مَنُّه بَاشْ يْصَلْبُه، وْكَانْ الصَّوْتْ دْيَالْهُمْ غَالْبْ. 24 وْهُوَ يْحْكَمْ بِيلاَطُسْ بَاشْ يْكُونْ دَاكْ الشِّي اللِّي بْغَاوْ، 25 وْدَارْ بْكْلاَمْهُمْ وْطْلَقْ لِهُمْ الرَّجَلْ اللِّي كَانْ في لْحَبْسْ بْسْبَابْ لْقْتِيلْ وْلْفُوضَى، وْسَلَّمْ لِهُمْ يَسُوعْ بَاشْ يْدِيرُو فِيهْ مَا بْغَاوْ.

يَسُوعْ كَيْتْصْلَبْ:

26 وْفي لْوَقْتْ فَاشْ كَانُو غَادِينْ بِهْ، شَدَّو وَاحْدْ الرَّجَلْ مَنْ بْلاَدْ لْقِيرَوَانْ سْمِيتُه سِمْعَانْ كَانْ رَاجْعْ مَنْ بَرَّا دْ لْمْدِينَة، وْحَطُّو عْلِيهْ خَشْبَةْ الصْلِيبْ بَاشْ يْهَزْهَا مَنْ وْرَا يَسُوعْ. 27 وْتَبْعُوهْ بْزَّافْ دْ النَّاسْ، فِيهُمْ عْيَالاَتْ كَانُو كَيْنَدْبُو وْيْنُوحُو عْلِيهْ. 28 وْتْلَفَّتْ لِهُمْ يَسُوعْ وْكٌالْ:» مَا تْبْكِيوْشْ عْلِيَّ يَا بْنَاتْ أُورْشَلِيمْ، بْكِيوْ عْلَى رْيُوسْكُمْ وْعْلَى وْلاَدْكُمْ. 29 عْلَى حَقَّاشْ رَاهْ غَدَا تْجِي لِيَّامْ اللِّي غَيْكٌولُو النَّاسْ فِيهَا: سَعْدَاتْ لْعْيَالاَتْ اللِّي عَمَّرْهُمْ مَا حَمْلُو وْلاَ وَلْدُو وْلاَ رَضْعُو. 30 وْغَادِي يْبْدَاوْ يْكٌولُو لَلْجْبَالْ طِيحُو عْلِينَا، وْلَلْكُدْيَاتْ غَطِّيوْنَا. 31 وْإِلاَ كَانُو هَكْدَا كَيْدِيرُو بَالْعُودْ لْخْضَرْ، إِيوَا آشْنُو غَيْطْرَى لَلْعُودْ لْيَابْسْ ؟«
32 وْدَّاوْهْ هُوَ وْجُوجْ الشَّفَارَى بَاشْ يْقَتْلُوهُمْ. 33 وْمَلِّي وَصْلُو لَلْبْلاَصَة لْمْسَمْيَّة بْالْجُمْجُمَة، صَلْبُوهْ تَمَّ مْعَ الشَفَّارَى، وَاحْدْ عْلَى اللِّيمَنْ دْيَالُه وْلاَّخُرْ عْلَى اللِّيسَرْ. 34 وْهُوَ يْكٌولْ يَسُوعْ:» غْفَرْ آ بَّا لْهَادْ النَّاسْ، عْلَىحَقَّاشْ هُمَ مَا كَيْعَرْفُوشْ آشْنُو كَيْدِيرُو«. وْضَرْبُو لْعُودْ عْلَى حْوَايْجُه بَاشْ يْقَسْمُوهَا بِينَاتْهُمْ. 35 وْكَانُو النَّاسْ وَاقْفِينْ تَمَّ كيْشْوفُو، وْحُكَّامْهُمْ كَيْضَحْكُو عْلِيهْ وْكَيْكٌولُو:» يَاكْ نَجَّا غِيرُه إِيوَا يْنَجِّي رَاسُه، إِلاَ كَانْ هُوَ نِّيتْ لْمَسِيحْ اللِّي خْتَارُه الله !« 

36 وْضَحْكُو عْلِيهْ لْعَسْكَرْ حَتَّى هُمَ، وْقَرْبُو لِهْ وْعْطَاوْهْ لْخَلْ 37 وْكٌالُو لِهْ:» نَجِّي رَاسْكْ، إِلاَ كَنْتِ مَلِكْ لْيَهُودْ !« 38 وْكَانْ فُوكٌ رَاسُه لُوحَة مَكْتُوبْ فِيهَا : هَذاَ هُوَ مَلِكْ لْيَهُودْ !« 

39 وْبْدَا وَاحْدْ مَنْ الشَّفَارَى اللَّي مْعَلْكٌينْ عْلَى خَشْبَةْ الصْلِيبْ كَيْسَبْ في يَسُوعْ وْكَيْكٌولْ لِهْ:» يَاكْ انْتَ هُوَ لْمَسِيحْ ؟ إِيوَا نَجِّي رَاسْكْ وْنَجِّينَا مْعَاكْ !« 40 وْضَارْ فِيهْ الشَّفَارْ لاَخُرْ وْكٌالْ لِهْ:» وَاشْ مَا كَتْخَافْشْ مَنْ الله وْانْتَ كَتْعَاقَبْ بْحَالُه ؟ 41 حْنَا بَعْدَ كَنْسْتَاهْلُو لْعْقُوبَة، عْلَىحَقَّاشْ كَنْتْعَاقْبُو عْلَى حْسَابْ فْعَايْلْنَا، وْامَّا هُوَ، رَاهْ مَا دَارْ حَتَّى شِي ذَنْبْ«. 42 وْكٌالْ لْيَسُوعْ:» تْفَكَّرْنِي في لْوَقْتْ اللِّي تْرْجَعْ فِيهْ وْانْتَ مَلِكْ «. 43 وْهُوَ يْجَاوْبُه يَسُوعْ:» نْكٌولْ لِكْ لْحَقْ: لْيُومْ غَتْكُونْ مْعَايَ في السْمَا عَنْدْ الله. 

لْمُوتْ دْيَالْ يَسُوعْ:

44 وْفي جْوَايْهْ لْثْنَاعْشْ دْ النْهَارْ ظْلاَمَتْ لَرْضْ كُلْهَا حَتَّى الثْلاَثَة دْيَالْ لْعْشِيَّة، 45 تْضَرْكٌاتْ الشَّمْسْ وْتْشَرْكٌاتْ لْخَمِيَّة دْيَالْ بِيتْ الله مَنْ لْوَسْطْ، 46 وْغَوَّتْ يَسُوعْ وَاحْدْ لْغَوْتَة مْجَهْدَة وْكٌالْ: » آ بُويَا، بِينْ يِدِيكْ كَنْخَلِّي رُوحِي«. وْغِيرْ كٌالْ هَادْ لْكْلاَمْ وْهِيَ تْخْرُجْ رُوحُه.

47 وْمَلِّي شَافْ لْقَايْدْ دْ لْعَسَّاسَا آشْنُو وْقَعْ، كٌالْ: سُبْحَانْ الله، في لْحَقِيقَة هَادْ الرَّجَلْ كَانْ صَالَحْ. 48 وْكٌاعْ النَّاسْ اللِّي حَضْرُو وْشَافُو آشْنُو وْقَعْ، رَجْعُو وْهُمَ كَيْنَدْبُو. 49 وْكَانُو كٌاعْ صْحَابْ يَسُوعْ وْلْعْيَالاَتْ اللِّي تَبْعُوهْ مَنْ لْجَلِيلْ، وَاقْفِينْ كَيْشُوفُو آشْ كَانْ كَيْطْرَى مَنْ بْعِيدْ.

يَسُوعْ كَيْتَدْفَنْ:

50 وْجَا وَاحْدْ مَنْ لْمَجْلِسْ دْيَالْ لْيَهُودْ سْمِيتُه يُوسَفْ، وْهُوَ رَجَلْ صَالَحْ مْتَّقِي الله، 51 مَا كَانْشْ مْتَّافَقْ مْعَ الرَّايْ دْيَالْ لْمَجْلِسْ وْمْعَ دَاكْ الشِّي اللِّي كَيْدِيرُوهْ، وْكَانْ مَنْ الرَّامَة وْهِيَ مْدِينَة في لْيَهُودِيَة، وْكَانْ كَيْتْسَنِّى لْمْجِي دْيَالْ مَمْلَكَةْ الله، 52 وْدْخَلْ عَنْدْ لْحَاكَمْ بِيلاَطُسْ وْطْلَبْ مَنُّه بَاشْ يْعْطِيهْ لْكٌنَازَة دْيَالْ يَسُوعْ. 53 وْنَزَّلْهَا مَنْ الصْلِيبْ وْكَفَّنْهَا بْالكَتَّانْ وْحَطْهَا في قْبَرْ مَحْفُورْ في لْحْجَرْ، عَمَّرْ شِي وَاحْدْ مَا تْدَفْنْ فِيهْ مَنْ قْبَلْ. 54 وْكَانْ دَاكْ النْهَارْ هُوَ النْهَارْ اللِّي كَيْوَجْدُو فِيهْ لَلْسَبْتْ اللِّي كَانْ عْلاَيْنْ يَبْدَا.

55 وْلْعْيَالاَتْ اللِّي كَانُو تَابْعِينْ يَسُوعْ مَنْ بْلاَدْ لْجَلِيلْ تَبْعُو يُوسْفْ، وْهُمَ يْشُوفُو لْقْبَرْ وْكِيفَاشْ تْحَطَّاتْ فِيهْ كٌنَازَةْ يَسُوعْ. 56 وْمَنْ بَعْدْ رَجْعُو وْوَجْدُو الرِّيحَة وْلْحْنُوطْ، وْرْتَاحُو نْهَارْ السَّبْتْ كِيفْ شْرَطْ عْلِيهُمْ شْرَعْ الله.

الإصحاح ربعة وعشرين

يَسُوعْ كَيْبْعَتْ مَنْ لْمُوتْ :

1 وْفي لْفْجَرْ دْيَالْ نْهَارْ لْحَدْ جَاوْ لْعْيَالاَتْ لَلْقْبَرْ وْهُمَ هَازِّينْ مْعَاهُمْ لْحْنُوطْ اللِّي وَجْدُو. 2 وْهُمَ يْلْكٌاوْ لْحَجْرَة مْكَرْكْبَة مَنْ بَابْ لْقْبَرْ. 3 وْمَلِّي دَخْلُو مَا لْكٌاوْشْ لْكٌنَازَة دْيَالْ الرَّبْ يَسُوعْ. 4 وْفي لْوَقْتْ اللِّي هُمَ حَايْرِينْ، بَانُو لِهُمْ جُوجْ رْجَالْ لاَبْسِينْ وَاحْدْ لْبَاسْ نَاصْعْ، 5 وْخَافُو وْحَدْرُو وْجُوهْهُمْ لَلَّرْضْ، وْكٌالُو لِهُمْ دُوكْ جُوجْ الرْجَالْ:» عْلاَشْ كَتْقَلْبُو عْلَى لْحَيْ بِينْ لْمَيْتِينْ ؟ 6 رَاهْ مَا كَايْنْشْ هْنَا، عْلَىحَقَّاشْ رَاهْ نَاضْ مَنْ لْقْبَرْ. تْفَكْرُو لْكْلاَمْ اللِّي كٌالْ لِكُمْ فَاشْ كَانْ مَازَالْ في بْلاَدْ لْجَلِيلْ، 7 مَلِّي كٌالْ: لاَزْمْ مَا يْتَّسْلْمْ وَلْدْ الْإِنْسَانْ لِيدِينْ النَّاسْ لْمُذْنِبِينْ وْيْتْصْلَبْ، وْفي النْهَارْ الثَّالْثْ يْتْبْعَثْ مَنْ لْمُوتْ «. 8 وْهُمَ يْتْفَكْرُو لْعْيَالاَتْ كْلاَمُه. 9 وْرَجْعُو مَنْ لْقْبَرْ وْعَاوْدُو آشْنُو جْرَى لَلْتْلاَمْذْ لْحْدَاعْشْ وْلاَّخْرِينْ كُلْهُمْ، 10 وْكَانْتْ مَرْيَمْ لْمَجْدَلِيَّة وْحَنَّة وْمَرْيَمْ أُمْ يَعْقُوبْ، وْكٌاعْ لْعْيَالاَتْ اللِّي كَانُو مْرَافْكٌينْ مْعَاهُمْ هُمَ اللِّي كٌالُو هَادْ الشِّي لَلرُّسُلْ. 11 وْمَا تَيْقُوهُمْشْ الرُّسُلْ عْلَىحَقَّاشْ حْسَابْ لِهُمْ بَلِّي كَانُو غِيرْ كَيْخَرْفُو. 12 وَلَكِنْ بُطْرُسْ مْشَا كَيْجَرِي لَلْقْبَرْ، وْمَلِّي تْحْدَرْ مَا بَانْ لِهْ غِيْر لْكْفَنْ. وْرْجَعْ كَيْتْعَجَّبْ مَنْ دَاكْ الشِّي اللِّي وْقَعْ.

يَسُوعْ كَيْبَانْ في طْرِيقْ دْيَالْ دُوَّارْ عِمْوَاسْ:

13 وْفي دَاكْ النْهَارْ نِّيتْ، كَانُو جوُجْ مَنْ التْلاَمَذْ في طْرِيقْهُمْ لْدُوَّارْ عِمْوَاسْ اللِّي كَانْ بْعِيدْ عْلَى مْدِينَةْ أُورْشَلِيمْ شِي حْدَاشْ لْكِيلُو مِتْرْ. 14 وْكاَنُو كَيْتْكَلْمُو عْلَى هَادْ لُمُورْ كُلْهَا. 15 وْهُمَ كَيْتْكَلْمُو وْكَيْتْنَاقْشُو، قَرَّبْ مَنْهُمْ يَسُوعْ بْرَاسُه وْمْشَى مْعَاهُمْ، 16 وَلَكِنْ الله مَا خَلاَّهُمْشْ يْعَرْفُوهْ بْالشُّوفْ دْيَالْهُمْ. 17 وْهُوَ يْكٌولْ لِهُمْ: » فَاشْ كَتْكَلْمُو وْانْتُمَ غَادْيِّينْ ؟« وْوَكٌفُو وْهُمَ حَازْنِينْ. 18 وْهُوَ يْجَاوْبُه وَاحْدْ مَنْهُمْ سْمِيتُه كَلْيُوبَاسْ:» يْمْكَنْ انْتَ بُوحْدَكْ اللِّي بَرَّانِي عْلَى مْدِينَةْ أُورْشَلِيمْ، وْمَا كَتْعْرَفْشْ آشْنُو وْقَعْ فِيهَا هَادْ لِيَّامْ !« 19 وْسَوَّلْهُمْ يَسُوعْ:»  آشْنُو وْقَعْ ؟« وْهُمَ يْجَاوْبُوهْ:     » وَاشْ مَا في رَاسْكْ آشْنُو جْرَى لْيَسُوعْ  اللّي مَنْ النَّاصِرَة اللِّي كَانْ نَبِي قْوِي في قْوَالُه وْعْمَالُه عَنْدْ الله وْالشَّعْبْ كُلُّه،20 وْكِيفَاشْ سَلْمُوهْ الرُّؤَسَا دْ رِجَالْ الدِّينْ وْلْحُكَّامْ دْيَاوْلْنَا بَاشْ يْتْحْكَمْ عْلِيهْ بْالْمُوتْ، وْكِيفَاشْ صَلْبُوهْ ؟ 21 وْحْنَا كَنَّا نْتْرَجَّاوْ بَاشْ يْكُونْ هُوَ اللِّي يَفْدِي وْلاَدْ إِسْرَائِيلْ. وْعَادْ زِيدْ عْلَى هَادْ الشِّي رَاهْ هَذَا هُوَ النْهَارْ الثَّالْثْ بَاشْ وَقْعَاتْ هَادْ لُمُورْ. 22 وَلَكِنْ شِي عْيَالاَتْ مَنْ جْمَاعَتْنَا حَيْرُونَا، عْلَىحَقَّاشْ مْشَاوْ زَارُو لْقْبَرْ مْعَ لْفْجَرْ، 23 وْمَا لْكٌاوْشْ كٌنَازْتُه، وْرَجْعُو وْكٌالُو بَلِّي بَانُو لِهُمْ شِي مَلاَيْكَة كٌالُو لِهُمْ بَلِّي يَسُوعْ حَيْ. 24 وْمْشَاوْ شِي وَحْدِينْ مَنْ صْحَابْنَا لَلْقْبَرْ، وْلْكٌاوْ كِيفْ كٌالُو لِنَا لْعْيَالاَتْ. وَلَكِنْ هُوَ مَا شَافُوهْشْ «.

25 وْهُوَ يْكٌولْ لِهُمْ يَسُوعْ: » مَالْكُمْ مَا كَتْفَهْمُوشْ، وْثْقَالْ في لْإِيـمَانْ بْكْلاَمْ لْأَنْبِيَا ! 26 وَاشْ مَا كَانْشْ لاَزْمْ عْلَى لْمَسِيحْ يْقَاسِي هَادْ لْعْذَابْ، وْيْدْخَلْ لَلْعَزْ دْيَالُه ؟« 27 وْوَرَّاهُمْ يَسُوعْ دَاكْ الشِّي اللِّي كٌالْ عْلِيهْ كْتَابْ الله وْبْدَا مَنْ مُوسَى وْ لْأَنْبِيَا كَامْلِينْ.

28 وْمَلِّي قَرْبُو مَنْ الدُوَّارْ اللِّي قَاصْدِينُه، بَيَّنْ لِهُمْ يَسُوعْ بْحَالْ إِلاَ غَادِي لْشِي بْلاَصَة بْعِيدَة. 29 وْشَدُّو فِيهْ وْكٌالُو: » بْقَ مْعَانَا، عْلَىحَقَّاشْ اللِّيلْ قَرَّبْ وْالنْهَارْ بْدَا يْمْشِي !« وْدْخَلْ بَاشْ يْبْقَى مْعَاهُمْ . 30 وْمَلِّي كٌلْسُو يَّاكْلُو، خَادْ يَسُوعْ لْخُبْزْ وْقَطْعُه وْعْطَاهُمْ بَعْدْمَا شْكَرْ الله . 31 وْتْحَلُّو لِهُمْ عِينِيهُمْ وْعَرْفُوهْ، وَلَكِنْ هُوَ غْبَرْ عْلِيهُمْ. 32 وْكٌالْ وَاحْدْ مَنْهُمْ لَلاَّخُرْ:» وَاشْ مَا كَانْشْ قَلْبْنَا مْشَوَّقْ مَلِّي هْضَرْ مْعَانَا في الطْرِيقْ وْشْرَحْ لِنَا كْتَابْ الله ؟« 33 وْنَاضُو دِيكْ السَّاعَة وْرَجْعُو لْمْدِينَةْ أُورْشَلِيمْ، وْهُمَ يْلْكٌاوْ الرُّسُلْ بْحْدَاعْشْ وْصْحَابْهُمْ مَجْمُوعِينْ، 34 وْكَانُو كَيْكٌولُو:» رَاهْ بْالصَّحْ الرَّبْ تْبْعَثْ مَنْ لْمُوتْ وْبَانْ لْسِمْعَانْ !« 35 وْهُمَ يْعَاوْدُو لِهُمْ آشْنُو جْرَى في الطْرِيقْ، وْكِيفَاشْ عَرْفُو الرَّبْ مَلِّي قْطَعْ لْخُبْزْ. 

يَسُوعْ كَيْبَانْ لْتْلاَمْذُه:

36 وْمَلِّي كَانُو التْلاَمَذْ بَاقِينْ كَيْتْكَلْمُو، بَانْ هُوَ بْرَاسُه وَسْطْ مَنْهُمْ وْكٌالْ لِـهُمْ:» السَّلاَمُ عَلَيْكُمْ ! « 37 وْهُمَ يْخَافُو وْتْخَلْعُو، وْحْسَابْ لِهُمْ بَلِّي كَانُو كَيْشُوفُو خْيَالْ، 38 وْكٌالْ لِهُمْ: مَالْكُمْ مَخْلُوعِينْ، وْعْلاَشْ بْدِيتُو كَتْشَكُّو ؟ 39 شُوفُو يِدِيَّ وْرِجْلِيَّ، رَانِي أَنَا هُوَ. مَسُّونِي وْشُوفُو. لْخْيَالْ مَا كَيْكُونْشْ عَنْدُه اللْحَمْ وْلْعْظَمْ كِيفْ مَا كَتْشُوفُو عَنْدِي«. 40 كٌالْ هَادْ الشِّي وْوَرَّاهُمْ يِدِّيهْ وْرِجْلِيهْ. 41 وَلَيْنِّي هُمَ مَا تَيْقُوهْشْ مَنْ كَثْرَةْ لْفَرْحَة وْالدَّهْشَة.

وْكٌالْ لِهُمْ:» وَاشْ عَنْدْكُمْ هْنَا مَا يْتْكَالْ ؟« 42 وْهُمَ يْعْطِيوْهْ طَرْفْ مَنْ لْحُوتْ مَشْوِي، 43 وْخْدَاهْ وْكْلاَهْ كٌدَّامْهُمْ. 44 وْكٌالْ لِهُمْ:» مَلِّي كَنْتْ بَاقِي مْعَاكْمْ كٌلْتْ لِكُمْ: لاَزْمْ مَا يْتْحَقَّقْ فِيَّ كٌاعْ اللِّي تْكْتَبْ عْلِيَّ في شْرَعْ مُوسَى وْكُتُبْ لْأَنْبِيَا وْلْمَزَامِيرْ«. 45 وْمَنْ بَعْدْ هَادْ الشِّي حَلْ لِهُمْ عْقَلْهُمْ بَاشْ يْفَهْمُو كْتَابْ الله، 46 وْكٌالْ لِهُمْ:» كَيْكٌولْ كْتَابْ الله بَلِّي لْمَسِيحْ غَادِي يْتْعَذَّبْ وْفي النْهَارْ الثَّالْثْ يْبْعَثْ مَنْ لْمُوتْ، 47 وْبْاسْمِيتُه غَادِي يْبَرْحُو النَّاسْ بْالتُّوبَة وْلْغُفْرَانْ دْ الذْنُوبْ لَلْنَّاسْ كُلْهُمْ، وْغَادِينْ يْبْدَاوْ مَنْ مْدِينَةْ أُورْشَلِيمْ. 48 وْانْتُمَ شَاهْدِينْ عْلَى هَادْ الشِّي. 49 وْهَانِي غَادِي نْصَيْفَطْ لِكُمْ دَاكْ الشِّي اللِّي وْعَدْ بِهْ بُويَا. وَلَكِنْ بْقَاوْ في مْدِينَةْ أُورْشَلِيمْ حْتَى تْلَبَّسْ لِكُمْ لْقُوَّة اللِّي غَادِي تْنْزَلْ عْلِيكُمْ مَنْ عَنْدْ الله «.

يَسُوعْ كَيْطْلَعْ لَلْسْمَا:

50 وْمَنْ بَعْدْ خْرَّجْهُمْ مَنْ مْدِينَةْ أُورْشَلِيمْ وْدَّاهُمْ حْتَى لْدُوَّارْ بَيْتْ عَنْيَا، وْهَزْ يِدِّيهْ وْبَارْكْهُمْ. 51 وْفي لْوَقْتْ فَاشْ كَانْ كَيْبَارْكْهُمْ، تْفَارَقْ مْعَهُمْ وْتْرْفَعْ لَلْسْمَا، 52 وْهُمَ يْسَجْدُو لِهْ، وْرَجْعُو لْمْدِينَةْ أُورْشَلِيمْ فَرْحَانِينْ بْزَّافْ. 53 وْكَانُو في كُلْ وَقْتْ كَيْمْشِيوْ لْبِيتْ الله بَاشْ يْسَبْحُو الله.        

1 خْتَارْنِي

